
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Байгаль бол хуудас бүхэндээ гүн агуулга илэрхийлэх цорын ганц ном мөн.

	 

	Гёте



	
ТААВРААР ДҮҮРЭН ХОРВОО

	Үзэгдлийн мөн чанарыг таньж мэдсэн хүн жаргалтай байдаг шүү дээ!

	 

	Вергилий

	 

	 

	Хачин, үл ойлгогдох, таавар мэт ер бусын, тайлагдашгүй догшин, үл ухаарагдах, ид шидтэй үзэгдэл...

	Байгальд урьд өмнө үзэгдээгүй, үл мэдэх тийм үзэгдлийг тэмдэглэх үг олон бий. Тэрээр гайхах, бахархах хачирхах сэтгэгдэл, төрүүлэхүйц шинэ бүхнийг эцэс төгсгөлгүй бий болгохдоо туйлдах нь үгүй. Уг үзэгдлийн мөн чанарыг мэдэхгүйн дээр ид шид, байгалийн бус далдын хүч байдаг гэдэгт итгэх тийшээ хандлагатай хүмүүст шинэ юм ямар нэгэн үл ухаарагдах зүйл төдийгүй ер бусын учир битүүлэг, ид шидтэй, оюун ухаан үл хүрэх мэт санагдаж болох юм.

	Хүн төрөлхтөн дэлхийн хөгжлийн олон мянган жилд мэдэгдээгүй, судлагдаагүй байсан юмсыг танин мэдэхийн их замыг туулжээ. Олонх үзэгдэл нь өнгөрсөн цаг үед хүмүүсийг айлган мэгдүүлж, үнэхээрийн ид шид гэмээр сэтгэгдэл төрүүлж байсан бол өнөөгийн мэдлэг, туршлагатай хүмүүс тэднийг байгалийнх нь жинхэнэ мөн чанараар ухааран ойлгох болсон билээ. Тэр ч атугай нар хиртэх ч хүртэл өнөөгийн сүсэгтэн хүнийг айлгахаа больжээ. Яагаад гэвээс тэр бээр уг үзэгдлийн учир шалтгааныг мэдэх болжээ. Гэлээ ч гэсэн өнөөдөр дэлхий ертөнц дээр бидний огт мэдэхгүй, шинжлэх ухааны бүрэн тайлбар хараахан өгч чадаагүй байгаа тийм зүйл бий гэдэг нь мэдээж.

	Үнэн хэрэгтээ хүний танин мэдэх бүхий л зам мэдэхгүйг ялан дийлж, юмсын байгалийн уг чанарыг тайлж байж, тэгээд ч мэдэхгүйгээс мэддэг болсон онцлогтойг тэмдэглэх хэрэгтэй. Ийм явдлын ерөнхий төлөв үнэнтэй хэдий боловч тухайн хүн байгалийн ер бусын сонин үзэгдэлтэй тохиох, нэн ялангуяа санамсаргүй гэнэт таарахдаа олон янзаар тусгадаг болохоор бүр нарийн ширийн дээрээ очихоор бас ч нэн төвөгтэй юм. Нэг хэсэгт нь үнэхээр орчин цагийн шинжлэх ухааны аргаар шийдвэрлэвэл зохих таавар болж байхад нөгөө хэсэгт нь мэдлэгийн дутууг нөхөх уран сэтгэмж, хуурмаг санаа, гурав дахид нь уг үзэгдэл төдхөн ор тас мартагдах, хий үзэгдэл байх болно... Өөрөөр хэлбэл, ухаан бодол, мэдрэхүй, сэтгэл хөдлөлийн элдэв янзын өнгө аяс гэхэд болох билээ.

	Олон жилийн өмнө Өмнөд Уралын нэгэн бяцхан тосгонд болсон явдлыг дурсан өгүүлмүй. Хүмүүс цөмөөрөө газрын гүнээс гарч байна уу даа гэмээр дууг сонсох болжээ. Тэр дуу нэн ялангуяа өвлийн жин хүйтэн шөнө тод дуулдаж байсан. Заримдаа газар дуугарах лугаа адил болж огцом атлаа хүчтэй чимээ гарна. Хааяа хааяа дуу нь алсын их бууны буудлагатай төстэй аж. Үе үе хэн нэгэн хүн том зооринд төмс асгаж байгаатай адилхан дуу сонстоно... Мэдээжээр тариачдын сэтгэл үймж зовж байсан боловч тэр хачин үзэгдлийг тайлбарлаж чадахгүй байлаа. Тэгээд ч нэг нь нөгөөгөөсөө улам аймшигтай болох, газрын гүн дэх сүнс хөрсөн доор ч нүгэлтний сүнс амгалан байдаггүй тухай элдэв яриа гарах болсон...

	Үүний нууцыг хайгуулчид тайлж, гацаанаас барагцаалбал хоёр километрийн цаана газар луу шурган ордог горхи уг тосгоны доогуур урсдаг болохыг илрүүлжээ. Тэр горхи зуу орчим метрийн гүн дэх элсэрхэг чулууг идэж том агуй үүсгэж улмаар агуйн доторх нуралт газар дээр дуулдах болсон ажээ. Бүх юм маш энгийн агаад байгалийн жамаараа болох нь мэдэгдэж улмаар хувилах чадал үгүй болох нь тэр. Ер нь ч тэгээд энэ тохиолдол маш энгийн хэрэг боловч баталгаа нь маргаангүй үнэн болсон билээ. Гэхдээ л тосгоны цөөхөн хэдхэн хүн урьдын адил чөтгөрийн хүч, газар доор орших нүгэлтнүүдийн сүнсний тухай хуурмаг үгэнд итгэсэн хэвээрээ үлдсэн буюу.

	Энэ номд хүн төрөлхтний түүхэн үеийн туршид харанхуй бүдүүлэг хүмүүсийн бурхан, ид шид гэгч хэмээн бат итгэдэг байсан тэрхүү байгалийн үзэгдлийн талаар өгүүлэх болно.

	Ид шид, хувилах чадалд үнэмших итгэл нь ертөнцийг үзэх шашны үзлийн чухал бүрэлдэхүүн хэсэг нь ямагт байсаар ирсэн. «Ариун» шастир нь хувилах чадлын тухай өгүүлэл яриагаар дүүрэн юм. Шашнаас хувилах чадалд үнэмших итгэлийг нь таслаад авчих юм бол шашны ухамсар ихээхэн доройтох учиртай. Хувилах чадалд үнэмших итгэл дээр л гүн гүнзгий шингэсэн сүсэг, мөн тэрчлэн өөрийгөө сүжиггүй хэмээн үздэг хүмүүст хааяахан илрэх бишрэл эл бүхэн оршин тогтнодог билээ.

	Балар эрт цагаас хүмүүс хувилах чадал гэгчид ховор, ер бусын, аймшигт олон үзэгдлийг хамруулж байв. Ер нь ч хүний жам ёсны ухаарал ийм л байдаг даа. Хэрэв энгийн төсөөлөл бүрдээгүй, баттай ойлголт тогтоогүй, өдөр тутмын амьдрал туршлагаас хол тасархай үед алив бүхнийг гаж буруу байдлаар ойлгох, заримдаа ер бусын чадалд үнэмших итгэлээр ухаарах нь цөөн биш.

	Гэсэн хэдий ч энэ нь гайхширалд хүргэж буй тэр үзэгдлийн тухай уг хүн хэр зэрэг мэдээлэл авсан болох, чухам ийм үед тэр хүн эрүүл саруул ухаанаар сэтгэх чадвар ямар болохоос ихээхэн хамаарах нь мэдээж. Тэр нэгэн цагт францын гүн ухаантан Дени Дидро «хаана л сүсэг байна тэнд хувилах чадал байж, их л бишрэх тутам улам л олонтоо таарах болно» гэдгийг гярхай ажиглаж чадсан юм.

	Хэрэв дэлхий ертөнцийг гүн ухаарлын үүднээс харж, хорвоог танин мэдэж болно гэдэгт бат итгэлтэй байж чадваас байгаль дээр явагдаж буй бүх юмс зүй ёсны зүйл болох тул чадваас «хувилах чадал» гэгч өөрөө үгүй болох нь дамжиггүй. Гагцхүү аливааг тайлбарлахад бэрхтэй тийм л үзэгдэл буюу үйл явдал үлдэх болно. Дэлхий ертөнц мөнхийн хөгжил хөдөлгөөнд оршиж, шинж чанар харилцан холбоо үүсэх байдлаараа эцэс төгсгөлгүй учраас байгаль ч элдэв үзэгдлийг бий болгохдоо хэзээ ч харамлаж үзээгүй билээ.

Нэгдүгээр хэсэг : АГААРТ ХАРАГДАХ ХИЙ ҮЗЭГДЭЛ

	Юунд ч гайхах хэрэггүй ээ!

	 

	Пифагор

	 

	 

	Харанхуй тэнгэрийн хаяанаа галт сүүл татуулсан хурц гэрэлт солир харван өнгөрнө... Говь цөлийн салхигүй бүгчим агаарт алсын бүрд тодрон үзэгдэнэ... Өндөр цамхгийн ганжирт цэнхэртсэн дөл сүүмэлзэн асна... Оч цацруулсан галт бөмбөлөг агаарт бөндгөнөн хөвнө... Нарны зэргэлдээ ихэр хоёр нархан үүснэ...

	Юу гэгч болж байна вэ?

	Агаарын хий үзэгдэл юм уу даа?

	Агаарт харагдах олон хий үзэгдэл бий. Аймаар буюу гайхмаар, нүдэнд содон харагдах, эсвэл үзэгдэх төдийхөн байх нь цөөнгүй. Энэ нь огтхон ч гэм хоргүй, бас хааяа осолтой ч байдаг... Тэгээд ч бүгд л энгийн бус хуурамч төрхтэй билээ.

	Чингээд бидний анхны жуулчлал бол Дэлхийн хийн мандал болой.

	 


ГЭРЭЛ АЙЛГАСААР Л...

	Алсаас бол юм харагдаж, ойртоход юу ч биш

	 

	Лафонтен

	 

	 

	Загалмай ч тэр, илд ч тэр

	Оройн улаан нар сүүлчийн туяагаа цацруулсаар тэнгэрийн хаяанаа шингэн жаргав. Гэтэл тун саяхан нартай байсан, бүрэнхий болж буй тэнгэрийн тэртээ гэнэт загалмай тодоор дурайн харагдах боллоо. Хуучны булшны ор ганц загалмайтай төсөөтэй тэрхүү лут том загалмай нь тэртээ өндөрт бүүдгэр гэрэлтэнэ.

	Оросын он дарааллын бичиг зохиогчийн ийм нэгэн мэдүүлэг бий: «7293 онд (манай тооллоор 1785 он. В. М.) нэр хүндтэй хот Ярославлид сонин учрал тохиолдож, өглөөнөөс эхлээд бага үд хүртэл гурван нар бүхий хүрээ байж байгаад, жин үдэд титэмтэй загалмай бүхий хоёр дахь хүрээ бий болсон. Нарны гэрэл сүүмгэр, том хүрээний доор солонго мэт зүйл үүссэн байлаа...»

	Гурван нар. Титэмтэй загалмай, тэнгэрт татсан хүрээ, ийм явдал байж болно гэж үү?

	Хариулахаар яараад ч яах вэ. Харин өөр нэгэн зүйлийн тухай эхлээд ярилцъя.

	Өгүүлэх нь: Хараазүйн өсгөх багаж бүр ховор байсан XVIII зуунд хоёр эрхэм хүнээс дуран авайгаар сарыг харж, тэнд чухам юу үзсэн тухайгаа хэлж өгөхийг хүсжээ. Тэдний нэг болох үнэн алдартны шашны лам сарыг анхааралтай харж байснаа тэнд хуучин цагийн дуган үзлээ хэмээн хөөрөв. «Ямар ч төс алга гэж нөгөө нь үгүйсгээд, — Энэ бол манааны цамхаг бүхий хэрмээр хамгаалсан шилтгээн бололтой».

	Тэр үед дуран авай боловсронгуй болж чадаагүй байсан учраас сарны гадаргууг тод томруун хараагүй нь мэдээж. Гэхдээ учир явдал үүнд биш юм. Энэ хоёр ажиглагчийн харснаа таниагүй сэтгэгдэлд тухайн хүний амьдралын туршлага, дур сонирхол нөлөөлсөн болох нь гарцаагүй билээ. Боловсрол, хүмүүжлээр ялгаатай янз бүрийн үзэл бодолтой хүмүүс тухайн нэг үзэгдлийг бүр огт өөр өөр байдлаар ойлгож болох юм. «Санаа бодлоос л үр дүн хамаарна» гэсэн францын мэргэн үг байдаг нь бас ч учиртай.

	Чухамдаа нүдээр үзсэн хүмүүсийн өчиг мэдүүлгээс тунгаан үзэхэд тухайн хүний ямар нэгэн үзэгдлийг ойлгох ойлголт бусдаасаа нэлээдгүй чухал нөхцөл болдог гэдгийг хэлэх хэрэгтэй.

	Зохиолч В. Костылев «Догшин Иван» гурамсан зохиолынхоо материалыг архиваас цуглуулж байхдаа олсон өгүүллэгт Москвагийн их ван тэнгэрт харсан зүйлээ хэрхэн яаж ойлгож ухаарсан болох тухай өгүүлсэн нь: 

	 

	«...Иван хаан гараа чичгэнүүлэн хөшгийг ярж, айсан нүдээрээ тэнгэрийг харнам. Харанхуй тэнгэрийн тэртээ тэнд харагдах загалмай хэлбэртэй тэнгэрийн үзэгдлээс учиргүй айснаас, болж нүүр нь шазвалзана.

	Дөнгөж саяхан хатны хэлсэн тэр хачин үзэгдлийг үзэхээр Хаан таягаа тулсаар хүндэтгэлийн тагт дээр гарч ирэв.

	Тэр бээр түг түмэн одод гялалзах огторгуй, тэнгэрийн гүн рүү бүдгэрэн алга болох үл ухаарагдах загалмайг чимээгүйхэн, удтал харж байснаа гэнэт сульдсанаас гуйвж... ийнхүү шивнэв: 

	— Миний үхлийн ёр орох нь энэ дээ. Яг л мөн...»

	 

	Талийгаач гэлэнмаагийн өдрийн тэмдэглэлээс өнгөрсөн зуунд болсон гайхал төрүүлсэн нэгэн «үзэгдлийг» тодорхойлон бичсэнийг олжээ.

	Тэр эмэгтэй 1877 оны нэгдүгээр сарын жин хүйтний үеэр нарны хоёр талд хоёр алтан аяга бий болж, аяган дотор нь загалмай байгааг харжээ. Нар хэмээх одны дээр цэнхэртэх торгон иртэй, гал улаан бариултай хадуур унжих агаад тэр нь том загалмайн дотор орших ажээ.

	Бас цаг уур судлаач Г. Бевз, В. Верина нар ийнхүү мэдээлсэн байна.

	1954 оны хоёрдугаар сарын 21-ний өдрийн үдээс хойно Молдавын хэд хэдэн районд солонгын өнгөтэй хоёр хүрээний төвд нар байгааг (нар хошлох гэдэг) харж болж байсан байна. Бага хүрээн дээр нарны хоёр талд хэмжээгээрээ ижилхэн, улаан өнгөтэй, зууван, тод хоёр толбо гэрэлтэж байлаа. Энэ хоёр толбоны гадуур бас дахин хоёр хүрээ татжээ. Түүнээс гадна том хүрээн дээр гурван хуурамч нар байрлаж (тэнгэрт зургаан нар байсан гэнэ шүү дээ!) харин хүрээний дээд талд дөчин зургаан градусын нум шүргэх ажээ.

	Шинжлэх ухаанд «гало» хэмээн нэрлэх, мөн чанараараа адилхан байгалийн үзэгдлийг гурван янзаар ойлгож ухаарсан ойлголтыг бид авч үзлээ. Үнэндээ гэхэд, аливаа хүн алс тэртээх хачин үзэгдлээр чухамхүү өөрийнхөө ойлголтыг л үнэлж буй хэрэг билээ. Хүрээлэн байгаа юмс үзэгдлийн зүй тогтолд гүн итгэсэн, далдын хүч, шинжлэх ухааны бус, нотлогдоогүй зүйлийг үл хэрэгсэх тийм л хүн үл ухаарагдах учралтай тохиолдлоо ч гэсэн аймшиглан сүсэглэхгүй, тэргүүнээ бөхийлгөхгүй байж чадна. Харин мухар бишрэлтэй буюу сүжигтэй хүнд заримдаа тун ч үл ялих зүйлээс болж ёр ороход итгэхийн сацуу өөрсдөө ч гэсэн бас хий хоосон хачир нэмж чимэх ажээ.

	Чухам юуны учир өнгөрсөн зуунуудын ойллогод тухайн цаг үест зүсээ хувирган айлгаж байсан энэхүү «ёр» хэмээх галогийн тухай бодит үнэнээс маш хол зөрүүтэй үйл явдлыг цөөн бус өгүүлсэн байдаг нь мэдээж. Олонх нь сүсэгтэн байсан тэрхүү он дарааллын бичиг зохиогчид ор тас байгаагүй тийм л юмыг огторгуйн тэртээд харж заншсан байжээ. Тэгээд ч «үзсэн зүйлээ» мөрөөслийн таамаг санаагаар хачирлах аж. Тухайлбал, тэд гэрлийн соньхон үзэгдлээр бурхны гэсгээн цээрлүүлэх аймшигт ёр, цус урсгасан дайн тахал, өлсгөлөн гэх мэт аюулт гай гамшгийн зөнг тогтоож байлаа.

	Гэтэл дэлхий дээр үргэлж дайн байлдаан болж, хүмүүсийг аймшигт тахал, ялангуяа тарваган тахал, булчин урвах тахал байнга нэрвэж, өлсгөлөн гачаалд орж, ер нь ч тэгээд гай гамшиг зоргоороо л уршиг тарьсаар л байгаа буюу. «Ер» гэдгийг үнэн гэж үзэх аваас энэ нь тэнгэр, нарнаа үзэгдэх загалмай, түүнчлэн бурхны хилэгнэлийг тод илтгэх бэлгэ тэмдэгт үнэмших итгэлийг улам бэхжүүлэх билээ.

	 

	 

	Энгийн агаад нийлмэл

	Шинжлэх ухаанд галог нийлмэл байдлаар нь ангилан үздэг. Хэрэв нэгээс гурав хүртэл хэлбэртэй, тухайлбал, хоёр хуурамч нар, хорин хоёр градус1 бүхий хүрээ буюу эсвэл эл хүрээний хэсэг болох хоёр нум нь нарны баруун, зүүн талд орших галог энгийн, харин дөрөв, тав, түүнээс дээш хэлбэрийг хосолсон галог нийлмэл гэдэг.

	Энгийн галог хүн бүхэн харсан байх. Өвлийн хүйтэн өдөр нар бүдэг утаагаар халхлагдсан байхад түүний хоёр талд хоёр тод толбо үүсдэгийг санацгааж байгаа биз дээ. Түүнийг сибирийнхэн хажуу нар гэлцдэг. Олны дунд «Хүйтэн байхад нар хошилдог» гэсэн яриа бий.

	Заримдаа нарны дээгүүр гурав дахь толбо бий болно. Ер нь ийм хэлбэртэй гало өнөө үед сүсэг бишрэлтэй хүмүүст ч ямар нэгэн түгшүүр үл төрүүлнэм. Гэлээ ч гэсэн сонирхолтой баримт түүхэнд хадгалагдан үлджээ. 

	Францад нэгдүгээр Наполеоны уналтын дараагаар эзэн хааны гурвалжин бүрх малгайтай нэн төстэй тод толбо нарны дээгүүр бий болсныг харцгааж, үүнийг эзэн хаан цөллөгөөс, Гэгээн Елений арлаас буцаж ирэхийн бэлгэ тэмдэг гэж үзэж байлаа.

	Хамгийн нийлмэл галог үзэж бичих завшаан Петербургийн эрдэмтэн Т. Ловицед тохиосон бололтой.

	Тэр бээр 1790 оны зуны нэгэн өдөр ийм нэгэн үзэгдлийг үзэж тэмдэглэсэн буюу. Нэг нь том, нөгөө нь бага ийм хоёр солонгон хүрээ нарыг тойрон гэрэлтэнэ. Эл хүрээнд өргөн эвэртэй адилхан хурц гэрэлтэй тал нумууд дээр, дороос нь тулж нийлэх аж. Нар, солонгон хүрээг тэнгэрийн хаяатай зэрэгцээ орших цагаан зурвас дайран гарсан байв. Энэ зурвас бага солонгон хүрээ хоёрын огтлолцол дээр хоёр хуурамч нар гэрэлтэж, тэдний нар луу харсан тал нь улаан, харин нөгөө талаас нь гэрэлт урт сүүл хөврөх ажээ. Ийм гурван толбо нарны эсрэг талд орших цагаан зурваснаа бас харагдаж байжээ. Зургаа дахь маш хурц гэрэлтэй толбо нарнаас дээш орших бага солонгон хүрээнээ гялалзаж, энэ бүхэн тэнгэрт бараг таван цаг орчим болжээ.

	Хийн мандалд хурц гэрэлтэй буюу нийлмэл галог үүсэх нь ойрын өдрүүдэд цаг агаар гэнэт өөрчлөгдөхийн (хүйтэн улиралд дулаарах, дулаан цагт хүйтрэх, үүлэрхэг байдал нэмэгдэх) шинж тэмдэг болох нь цөөнгүй байдгийг дашрамд нь тэмдэглэе.

	Тэнгэрт энгийн гало бий болох нь тийм ховор үзэгдэл биш гэдгийг цаг уур судлаачид нотолж байгаа болно. Тэгээд ч тэдэнд сайн харагддаг хэмээн хэлэлцэхийн учир шалтгаан нь хийн мандлын эл үзэгдэл байнга хүн бүхэнд харагдахуйц байдаггүйтэй холбоотой буюу. Уул үзэгдлийг гагцхүү маш гярхай ажиглагч л олж харах нь олонтоо. Дасаж дадсан нүдтэй, хийн мандлыг шинжлэн судлаачдад гало өөрийн дүр төрхөө жилд олон арван удаа үзүүлэх ажээ.

	Хорь гаруй хэмээн тоологдож буй галогийн элдэв хэлбэрийн дотор маш ховор хэлбэр ч бас бий. Эрдэмтэд ижил төстэй, маш ховор хэд хэдэн тохиолдлыг ажиглан харж, тодорхойлон бичиж зурсан байдаг билээ. Энэ бүх агаарын хий үзэгдлийн үүсэх «оньсны» тухайд гэвэл мэдэгдэж буй хараазүйн зүй тогтлын хүрээнээс хальж гарсан юм мэргэжилтнүүдэд юу ч алга байгаа болой.

	 

	 

	Гэрэл мөс хоёр

	Гало үүсэх үеэр нарыг үелсэн буюу үргэлжилсэн битүү сэмжин үүлс хөшиглөн хаасан байдгийг шинжлэн судлаачид эртнээс анхааран ажиглах болжээ. Дэлхийгээс зургаагаас найман километр өндөрт хийн мандлаар хөвөн нүүх энэ үүл нь их төлөв зургаан талтай, хавтгай буюу гонзгой хэлбэртэй байдаг өчүүхэн жижиг мөсөн талстаас тогтох ажээ.

	Дэлхийн хийн мандал хэзээд ч амар заяа үзэхгүй. Мөсөн талстууд агаарын урсгалд хөөрч, бууж явахдаа нарны цацрагийг нэг бол толь лугаа адил ойлгож, эсвээс шилэн призм шиг хугалах буюу. Ийм л ээдрээтэйхэн, хараазүйн наадмын үр дүнд л тэнгэр огторгуйд хуурамч нар болоод бусад хий үзэгдэл үүснэ. Ер нь л хүсэх юм бол галт сэлэм, тэгээд ч юу дуртайгаа үзэж болох билээ.

	Бусдыгаа бодвол жинхэнэ нарны хоёр хажууд хуурамч нар үүсэх нь олонтоо тохиолддогийг дээр дурдсан болно. Заримдаа нарыг тойрсон, сүүдгэнэн солонгорох гэрэлт нэгэн хүрээ үүснэ. Харин нар жаргасны дараагаар харанхуй тэнгэрт аварга том гэрэлт багана гэнэт бий болно.

	Сэмжин үүл болгон ч тод, сайтар үзэгдэхүйц гало буй болгодог юм биш ээ. Тод галог үүсгэхэд үүлс хэт өтгөн биш (нар нэвт гэрэлтэнэ) байхын хамт тэр үед агаарт хүрэлцэхүйц хэмжээний мөсөн талст байх ёстой. Гэлээ ч гэсэн бас бүртийх ч үүлгүй цэлмэг тэнгэрт гало үүсэж болох юм. Энэ нь хийн мандлын тэртээ өндөрт олон хэсэг мөсөн талст хөвж явдагтай холбоотой буюу. Өвлийн хүйтэн цэлмэг өдөр үүлгүй үеийн гало бий болдог билээ.

	...Тэртээ өндөрт тэнгэрийн хаяатай зэрэгцэн орших гэрэлт хүрээ татна. Энэ нь чухам яаж үүсдэг юм бэ? Эрдэмтдийн нэг бус удаа явуулсан тусгай туршилт, тооцооноос үзэхэд эл хүрээ нь агаарт босоо байрлалаар хөвж яваа зургаан талт мөсөн талстуудын хажуу талаас нь ойсон нарны тусгалын үр дүн ажээ. Нарны гэрэл иймэрхүү талстуудад тусаад яг л толиноос ойж буй лугаа адил буцаж ойгоод бидний нүдэнд тусдаг байна. Тэгээд ч энэхүү толь нь тоо томшгүй олон мөсөн хэсгүүдээс тогтох өвөрмөц онцлогтойн гадна ямар нэгэн хугацаанд тэрээр тэнгэрийн хормойн хавтгайд орших мэт байгаа учраас л нарны дүгрэгийн тусгалыг л бид тухайн хавтгайд байгаагаар харж байгаа болой. Хоёр нар бий болох үед жинхэнэ нарны хажууд орших хуурамч нар нь өөр хавтгайд илрэх том гэрэлт хүрээ хэлбэртэй дүрс нь юм.

	Хүйтэн агаарт хөвөх жижиг мөсөн талстуудаас ойх нарны гэрэл нь гэрэлтэх баганыг үүсгэнэ. Чухам яагаад үүсдэг гэвээс уул талстууд гэрлийн наадалд ялтас байдалтайгаар оролцдогт оршино. Шингэж байгаа нарны туяа тэрхүү ялтасны доод ирмэгээс ойх учраас нарны танигдахааргүй болтол хувирсан тийм тусгал, өөрөөр хэлбэл тэнгэрийн хаяанаас огторгуйн тэртээд одох гэрэлт зам л хэсэг хугацаанд бидэнд харагдах ажээ. Үүнтэй төстэй зүйлийг сартай шөнө далай, нуурын хөвөөнөө зогсож байсан хэн бүхэн анхааран ажигласан нь мэдээж. Сарны жимийг сонирхох зуураа усанд илрэх гэрлийн наадлыг харах болно. Юу гэвэл, усны бидэрлэх мандлаас болж сарны тусгал нь үргэлжилсэн урт гонзгой хэлбэртэй болсон байдаг билээ. Зөөлөн давлагаалах ус нь сарны гэрлийг ойлгох учраас бид бүхний хүлээн авах олон арван хэсэг бусаг сарны ойсон тусгал хамсран нэгдсээр яруу найрагчдын магтан дуулдаг сарны жимийг үүсгэх ажээ.

	Өвөл гудамжны гэрлийн цаадах галог үзсэн хүн байж болох юм. Тэр нь мэдээжээр тодорхой нөхцөлд, чухамдаа хүйтэн агаар мөсөн талстууд буюу цасан ширхгээр ханасан үед л үүснэ. Ташрамд нь хэлэхэд нарнаас үүсэх аварга гэрэлт багана хэлбэртэй гало цас орох үеэр бий болж болно. Энэ нь цасан ширхгүүд агаарт хөвөх байдалтайгаар оршин, нарны гэрэл сийрэгдүү үүлийг нэвт гийсэн тийм л өвлийн өдөр тохиох ажээ. Заримдаа ийм гэрэлт багана үдшийн гэгээнээ улаавтар харагдах нь алсын түймрийн туяа лугаа адил буюу. Элдэв гэм зэм байхгүй ийм л үзэгдэл урьдын цагт сүсэг бишрэлтэй хүмүүст аймшгийг төрүүлж байсан билээ.

	Хүүхэд ахуй цагийн нэгэн учрал санаанд тодхон буунам. Манай тосгонд юм сан. Нэг үдэш тэнгэрт тиймэрхүү «ёрын тэмдэг» бий болсон билээ. Ер нь ч тэгэхэд түгшүүртэй цаг үе байсан юм. Тосгонд энд тэндгүй дээрэм тонуул гарч байлаа. Шөнө дүлээр буудалцах нь цөөнгүй. Энэ байгалийн ер бусын үзэгдэл хүмүүсийн сэтгэлийг ихээхэн түгшээсэн нь сонирхолтой байгаа биз дээ? Гудамжинд зогссон хүмүүс эл хачин учралын тухай шивэр авир ярилцах ажээ. Миний эцэг сургуулийн багш хүн байсан болохоор манай дэлхий дээр болж байгаа хэрэг явдалд тэнгэрийн үзэгдэлтэй ямар ч хамаа байхгүй гэдгийг тэр хүмүүст ухуулж байсан бөлгөө. Аав орой гэртээ ирээд тэднийг үнэмшүүлж чадаагүйгээ ээжид дурамжхан хэлж байж билээ.

	 

	 

	Талст призм

	Уншигч та бүхнээс хэн нэг нь нарыг хүрээлсэн, солонгын өнгөтэй, гэрэлт хүрээ бүхий галог үзсэн байж болох юм. Уг хүрээ нь хийн мандалд орших үй түмэн зургаан талтай мөсөн талстууд нарны гэрлийг ойлгохгүй, харин шилэн призм лугаа адил хугарах үест үүсэх ажээ. Энд ихэнх цацраг сарниад бидний нүднээ тусахгүй гэдэг нь мэдээж. Гэхдээ тодорхой нэгэн хэсэг нь агаарт орших талстуудыг нэвтрэн гараад хугарах явцдаа л нарыг хүрээлсэн, солонгын өнгөтэй хүрээ болон харагдаж байгаа нь энэ буюу. Түүний радиус барагцаалбал хорин хоёр градус юм. Үүнээс ч их, дөчин зургаан градус ч бас байдаг. Яагаад солонгын өнгөтэй байдаг юм бэ?

	Цагаан гэрлийн цацраг призмээр дамжин өнгөрөхдөө солонгын өнгөөр задардаг нь тодорхой юм. Ийм л учраас хугарсан цацрагаар үүсэх нарыг тойрсон хүрээ нь солонгын өнгөтэй байх ажээ. Хүрээний дотор тойрог улаавтар, гадна тойрог хөхөвтөр, тэгээд ч дотор нь харагдах тэнгэр хар бараан байдаг.

	Хүрээ хэлбэртэй галогийн хоёр хажуу тал нь ямагт илүү тод байдгийг ажиглажээ. Яагаад ийм байдаг гэвээс тэр хэсэгт хэвтээ босоо хоёр хоёр гало огтлолцоно. Тэгээд ч ихэнхдээ огтлолцол хэсэг дээр л хуурамч нар үүснэ. Хуурамч нар буй болох хамгийн боломжтой нөхцөл нь нар тэнгэрийн хаяа руу гудайж, босоо хүрээний хэсэг үзэгдэхгүй болсон үе юм.

	Энэхүү «тоглолтод» ямар талстууд оролцдог юм бэ? Тусгай туршилт эл асуултад хариу өгсөн билээ. Хэлбэрийн хувьд хадаастай төстэй, зургаан талтай мөсөн талстууд л хуурамч нарыг үүсгэх ажээ. Тэд агаарт босоо байрлалаар хөвж, хажуу талаараа гэрлийг хугална.

	Хүрээ хэлбэрт галогийн зөвхөн дээд хэсэг нь харагдах үед л жинхэнэ нарны дээгүүр хуурамч гурав дахь «нар» бий болно. Тэр нь хааяа нумын хэсэг, зарим үед тодорхой хэлбэргүй гэрэлт толбо үүсгэнэ. Заримдаа хуурамч нар жинхэнээсээ ч дутахааргүй хурц байдаг. Эрт цагийн он дарааллын бичиг зохиогчид элдэв галог ажиглаад, гурван нар, тас цавчигдсан галт толгой гэх мэтийг бичиж байлаа.

	Хүн төрөлхтний түүхэнд энэ үзэгдэлтэй холбоотой сонин баримтыг тэмдэглэн бичжээ. 1551 онд Испанийн тавдугаар Карл хааны цэргүүд германы Магдебург хотыг бүсэлжээ. Хотыг хамгаалагчид тэсвэртэй тэмцэлдэж, бүслэлт жил гаруй үргэлжилсэн байна. Эцэст нь цухалдсан хаан шийдвэрлэх дайралт хийхэд бэлтгэх тушаал өгчээ. Гэтэл тэнд гайхалтай учрал тохиолдож бүслэгдсэн хот руу дайран довтлохоос хэдхэн цагийн өмнө гурван нар үзэгджээ. Үхтлээ айсан хаан Магдебургийг тэнгэр хамгаалж байна гэж бодоод бүслэлтээ зогсоохоор тушаажээ.

	 

	 

	Мухар бишрэлийн учир тохиолдол

	Манай зууны зарим хүнийг айлгадаг тэнгэр дэх гэрэлт загалмай яаж үүсдэгийг одоо амархан ойлгоно байх хэмээн бодож байна.

	Энд гол нууц нь тэнгэр дэх аливаа галогийн хэлбэрийг бүрэн харж чадаагүйд оршино. Дээр өгүүлсэнчлэн өвлийн тэсгим хүйтэнд нарны хоёр хажууд хоёр гэрэлт толбо буй болно. Энэ толбо бол хүрээ хэлбэрт галогийн хэсэг юм. Бас хэвтээ хүрээ нарыг дайран гарах тохиолдол бий. Ийм байдалд нартай нийлэх тэр хэсэг л харагдах нь олонтоо. Тэр нарнаас баруун зүүн тийш үргэлжилсэн гэрэлт сүүл мэт үзэгдэх ажээ. Босоо болон хэвтээ хүрээ өөр хоорондоо огтлолцож улмаар нарны хоёр талд тус бүр загалмай бий болно.

	Нөгөө нэг тохиолдолд нарнаас дээш доошоо чиглэн үүссэн гэрэлт баганатай хэвтээ хүрээ огтлолцох үеэр бий болох загалмайг харж болно.

	Ийм нөхцөл ч бас бий. Нар жаргасны дараа тэнгэрт гэрэлт багана босоо хүрээний дээд хэсэг харагддаг. Тэр хоёр огтлолцох үедээ том загалмайг буй болгоно. Хааяа ийм гало нь хуучин цагийн баатрын илдтэй төстэй болой. Хэрэв туяа тусаж өнгө оруулбаас айсуй яваа аюулыг сануулах мэт сүртэйеэ харагдах цуст илдийг үүсгэх ажээ.

	Галогийн шинжлэх ухааны үндэстэй тайлбар бол ямарваа байгалийн үзэгдлийн гаднах хэлбэр заримдаа хуурамч байдгийн яруу тод жишээ мөн. Туйлын ер бусын таавар мэт алив юмны учрыг тайлаад ирэхийн цагт «тайлбарлашгүйгээс» үлдэх ул мөр үгүй болох бололтой.

	Ойлгов уу! гэж хэлэхэд амархан шүү дээ. Учрыг нь олохын хооронд он жилүүд, зуун өнгөрөх аж. Өнөөдөр хэн бүхэн ямар нэгэн сонирхсон зүйлээ лавлах толиноос, сурах бичгийн хуудаснаа үзэж, тусгай мэргэжлийн ном зохиолоос унших боломжтой юм. Гэтэл ийм боломж, тодруулбаас дундад зууны үед байсан уу? гэж асуугаач дээ! Чухам тэр үед өнөөгийнх шиг мэдлэг хараахан хуримтлагдаагүй, эрдэм ухааныг ганц нэгээрээ л эрхэлж байлаа шүү дээ. Ертөнцийг үзэх зонхилж байсан үзэл нь шашин, орчин тойрондоо хандах анхдагч хандлага нь сүсэг бишрэл байсан билээ.

	Францын Эрдэмтэн К. Фламмарион чухамдаа энэ л үзлийн үүднээс бичсэн түүхэн ойллоготой уншиж танилцсан юм. Тэгээд ч ойллогыг зохиогчид нь таавар мэт (тэр үед үл ухаарагдаж байсан нь түмэнтээ зөв болой) байгалийн үзэгдэл манай дэлхийн хүмүүсийн үйл хэрэг хоёр өөр хоорондоо учир шалтгааны шууд холбоотой гэдэгт өчүүхэн ч төдий эргэлзэхгүй байсан гэдэг нь тодорхой болсон.

	Англид нэгдүгээр Генрих хаан сууж байсан үе 1118 онд тэнгэрт хоёр төгрөг сар зэрэг бий болсон. Нэг нь баруунтаа, нөгөө нь зүүнтээ оршиж байлаа. Яг тэр жилдээ хаан дайн тулалдаанд ялсан ажээ.

	1120 онд хүрэн улаан үүлнээ дөлөн дунд орших хүн, загалмай үүсжээ. Тэр жил улаан бороо орж, бүгдээрээ л галав юүлэхийг хүлээж байсан боловч хэрэг явдал иргэний дайнаар дууссан болой.

	1156 онд хэдэн цагийн турш нарыг хүрээлсэн солонгон өнгөтэй гурван хүрээ гялалзаж байгаад алга болмогц гурван нар бий болсон байна. Ойллого зохиогч эл үзэгдлийг Италийн Милан хотыг долоон жил бүсэлсэн бүслэлт нурсантай холбогдож Английн хаан хамба Кентерберийсктэй хийсэн хэрүүлийн далд дохио хэмээн үзсэн байжээ.

	Дараагийн жил нь ахин гурван нар үзэгдэж, сарны голд цагаан загалмай харагдаж байжээ. Он дарааллын бичиг зохиогч үүнийг Ромын шинэ папыг сонгохтой уялдан гарсан хэрүүл маргаантай холбон үзсэн нь мэдээжийн хэрэг.

	1514 оны нэгдүгээр сард Вюртембергт үзэгдсэн гурван нарны дундах нь захын хоёроосоо том байжээ. Яг тэр үед тэнгэрт цус болсон илд бий болжээ. Мөн оны гуравдугаар сард ахин гурван нар, гурван сар үзэгджээ. Тэр цагт Арменид түрэгүүдийг персүүд бут цохисон ажээ.

	1526 оны шөнө Вюртембергийн агаарт цэргүүдийн цус болсон зэр зэвсэг харагджээ...

	1532 онд Инсбрукийн ойролцоо агаарт галаар тургих чоно, тэмээний гайхалтай дүрс үзэгдэж байгаад сүүлд нь галтай дугуй дотор байгаа арслангаар солигджээ...

	Өнөөдөр энэ бүх үзэгдэл үнэхээрийн болсон эсэх нь бидэнд чухал биш юм. Гагцхүү тэдний туслалцаатайгаар, тэр бүхэнд үндэслэж бодит түүхийн хэрэг явдал тохиолдож байсан, тэгээд ч тухайн цаг үедээ хүмүүс ертөнцийг өөрийнхөө гаж буруу ойлголтдоо хөтлөгдөн харах болж, юу л хүснэм түүнийгээ үзэж байсан болохыг л тэмдэглэх нь чухал аж. Ер нь ч тэдний уран сэтгэмжид заримдаа хязгаар байгаагүй болой. Ойллого зохиогчийн дүрсэлсэн байж болмооргүй уран сэтгэмжийн зураглалыг Фламмарион «Гарамгай дэвтрүүлгийн загвар» хэмээн нэрлэжээ. Ийм «загварын» нэгийг толилуулмуй: 

	 

	«...1549 онд сарны эргэн тойронд үүссэн гало, хуурамч сарны дэргэд өөрийнхөө цээжийг урж тастаж байгаа галт арслан, бүргэд харагдаж байснаа солигдож, шатаж буй хот, тэмээ, хоёр талдаа хоёр дээрэмчин зогсоогоод олбог дээрээ заларч байгаа Есүс Христос, сүүлдээ архдын бололтой хурал үзэгдэж байжээ. Гэлээ ч эцсийн үзэгдэл нь л хамгийн аймшигтай байсан бөлгөө. Догшин дүртэй, аварга өндөр хүн агаарт буй болсон. Тэр бээр залуу бүсгүйг илдээр сүрдүүлэх агаад тэр эмэгтэй хөлд нь сөхөрч өршөөл гуйн уйлах ажээ...

	Энэ бүхнийг үзэхийн тул хурц мэлмий юутай их хэрэгтэй байсан гээч!».

	 

	 

	Альпын нурууны домог

	Би энэ домгийг аль эрт уншсан. Гэхдээ чухам хэзээ хаана гэдгээ л хараахан санахгүй байгаа юм даа.

	Олон жилийн тэртээ швейцарын кантонд2 ард олны бослого гарчээ. Тэр цаг үед улс орон нь харийн эзлэн түрэмгийлэгчдийн дарлалд байсан билээ. Уг бослогыг ах дүү гурав толгойлсон ажээ. Тэд бүгдээрээ эрэлхэг зоригтой, гүжирмэг хүмүүс байжээ.

	Босогчид эрх чөлөө, тусгаар тогтнолын төлөө аймшиггүйгээр тулалдаж байсан хэдий боловч хүч нь улам бүр суларсаар л. Чингээд нэг л өдөр эрэлхэг зоригтой ах дүү гурав гурвуулхнаа үлдсэн байлаа. Тэд дайсантай тулалдангаа улам бүр уул өөд ухарсаар байв. Сүүлдээ хөөж явсан цэргүүд нь тэр гурвыг орхиод буцаж уул руу буусан ажээ. Цаст ууланд хөөгдөж гарсан гурван хүн юу л хийж чадав гэж дээ?

	Харин ах дүү гурав уулын орой дээрээ үлдсэн билээ. Тэртээ доор боол байснаас эндээ эрх чөлөөтэй байж үхсэн нь дээр гэж тэд үзжээ. Эрх чөлөөг эрхэмлэх хүсэл ийм л хүчтэй байсан юм даа. Тэгээд ч энэхүү хүслээрээ үхлийг сөрж давсан учиртай. Ах дүү гурав үхээгүй, харин хүмүүс эрх чөлөөтэй болох тэр сайхан өдрийг хүлээхээр уулын гүн рүү орж одсон юм санжээ.

	Тэр үеэс хойш тэд уулнаа нойрсож зүүдэндээ хардаг болжээ. Даян дэлхийд ч тэр, төрөлх эх оронд нь ч тэр эрх чөлөө, зол жаргал ирж байгаа байдал зүүдэнд нь ордог байна.

	Үе үе ах дүү гурвын нэг нь уулан дотроос гарч, мөсөн оргил өөд өгсөх ажээ. Чухам энэ үест уулын хөндийд амьдран суугаа хүмүүс түүний үүлэн дэвсгэрт туссан аварга том сүүдрийг хардаг. Тэр бээр ертөнцийг тольдон харчхаад л уйтгартайгаар ах нартаа буцаж очихдоо: «Болоогүй л байна даа! гээд цааш нь, — Эрх чөлөөт сайн өдөр ирээгүй байна» гэдэг.

	Ах дүүс гунигтайгаар санаа алдах ахуйд уулнаас цасан уруй гулсан буух аж.

	Домог бол домог л байдаг хэдий боловч бүр сонин хэрэг явдал манай үед домогт Швейцарын Альпад тохиолджээ.

	Хэсэг аялагчид нэгэн уулын оройд авирч гарчээ. Газарчилж явсан уулын өвгөнөөс бусад нь бүгд л залуу хүмүүс, тэгээд ч олонх нь анх удаа л уулын оройд гарч үзэх гэж байгаа аж. Эхний үед тэд сэргэлэн цовоо, хурдан явж байлаа. Дээшлэх тусмаа л явахад бэрхтэй болсоор, удаж түдэлгүй хүн бүхэн л маш их ядарч байгаагаа мэдэв. Гагцхүү газарчин л урьдын адил нарийн хавцал дээгүүр сурмаг харайж, хадан дээгүүр хөнгөн шалмаг дамжиж явна.

	Эргэн тойрон юутай сайхан байсан гээч. Хаашаа ч харсан цаст уулсын ноён оргил сүндэрлэнэ. Ойр орчмын оргил нарны гялбам гэрэлд мишилзэж алсынх нь цэнхэртэж хүглийнэ. Уулын эгц халил доошлох тутам хавцал болон тэлнэ. Альпын тод ногоон нуга өнгө ялгаран дурайна.

	Аялагчид ойролцоогоор хоёр километр өндөрт гараад байх үед хойноос хүйтэн салхи үлээж, удалгүй тэнгэрт бөөн хар үүлс хуралдаж, шиврээ бороо оров. Хурын харанхуй манан улам ойртсоор нөмрөн авлаа.

	Ядарч бороонд норсон хүмүүс оргилд хүрэхгүйгээр л буцах боллоо доо гэж бодоцгоож байсан. Гэтэл газарчин амрах цаг ч дөхөж байна даа гэж хэлэв. Үнэхээр ч, мөчийн дараа цаг хугацааны эрхээр харласан жижиг урцанд хүрч очив. Заншил ёсоор ийм өндөр ууланд хуурай түлш нөөцөлсөн байлаа. Түдэлгүй зууханд гал өрдөж, жуулчид ч хөл хөөрцөг болж, нойтон хувцсаа хатааж, хоол ундаа зэхэцгээв... 

	Хоёр цаг болоход дахин нар гарч, алжаагаа тайлсан аялагчид ч цааш хөдлөхөөр болов. Тэд хүчээ нөөж, удаан явцгаана. Ингээд авирч гарахаар товлосон тэр нэгэн захын оргилд хүрч ирсэн болой.

	Хойноос үлээх хүчит салхи хуучин янзаараа л үүлсийг урагш нь хөөх аж. Нар тэнгэрийн хаяа руу хэвийж, гэрэл нь тэртээ доороос тусна. Гэтэл гэнэт ер бусын сонин учрал тохиолдох нь тэр.

	Нэгэн залуу, газарчныг гүйцэж түрүүлээд хамгийн түрүүнд оргил дээр гарчээ. Тэр бээр байц оргилд хөлөө тавьсан чухам тэр мөчид зүүнтээ орших үүлэн дэвсгэрт аварга том хүний сүүдэр бий болжээ. Тэр сүүдэр маш тод харагдаж байсан тул хүмүүс тушаал авсан юм шиг гэнэт зогтусав. Харин аварга том сүүдэр, айж сүрдсэн залуусыг тайван харж зогссон газарчин жуумалзсанаа:

	— Айх хэрэггүй ээ! Ийм явдал байдаг юм гэж хэлээд өөрөө байц оргилд гарчээ.

	Түүнийг нөгөө залуутай зэрэгцэн очих үест дахиад л үүлнээ бас нэгэн аварга хүний сүүдэр бий болжээ.

	Газарчин дулаахан эсгий бүрх малгайгаа авч даллахад нэг сүүдэр нь тэрхүү хөдөлгөөнийг давтаж аварга том гараа дээш өргөөд, толгой дээрээсээ малгайгаа авч даллах аж. Залуу хархүү таягаа өргөв. Аварга том сүүдэр яг л дуурайж байлаа.

	Ингээд л жуулчин бүхэн л байц дээр гарч, өөрийн сүүдрийг үзэхийг хүссэн нь мэдээж. Гэвч түдэлгүй жаргаж буй нарыг үүл бүрхэж, улмаар ер бусын сүүдэр арилсан ажгуу.

	 

	 

	Нууц нь тайлагдсан хий үзэгдэл

	Шинжлэх ухааны түүх судлаачид байгалийн нэн ховор үзэгдлийг БНАГУ-ын Броккен уулын нэрээр «броккены хий үзэгдэл» хэмээн нэрлэдэг билээ. Энэ уулнаа олон зууны тэртээгээс аварга том сүүдэр үзэгдэх болжээ. Эл явдал сүсэгтэн хүмүүст нөгөө ертөнцөөс ирэгсэд бололтой гэсэн сэтгэгдэл төрүүлэх аж. Ард түмний дунд үүнийг «шуламсын сүрэглэл» гэлцэх болсон.

	Ийм сүүдрийн үүсэх шалтгаан нь бүр зүй ёсны хэрэг юм. Нар тэнгэрийн хаяанаа орших тэр үед уулын оройд гарсан уулчид дээр нарны гэрэл тусаж, улмаар сүүдэр нь харанхуй өтгөн манан буюу үүлнээ буухад алс тэртээх том дэлгэцнээ тодрох лугаа адилаар аварга том бараа дүр нь буй болно.

	Төстэй нэгэн ийм үзэгдэл хэн бүхэнд тодорхой юм. Хэрэв том харанхуй тасалгаанд чийдэн хана хоёрын дунд, гэхдээ чийдэндээ ойр зогсвоос юу болохыг санацгаая. Мэдээжээр хананд үүсэх таны сүүдэр хүнээсээ нэн том байх ажгуу.

	Уулын «буг» зөвхөн л Броккен ууланд үүсдэг юм биш. Аливаа оргилд тодорхой нөхцөл бүрдсэн үед, тухайлбал, манан, үүл нар гурав байхад л «броккены хий үзэгдлийг» үзэж болно. 1958 онд Сихотэ-Алиня ууланд иймэрхүү үзэгдлийг нэгэн геологийн инженер харжээ.

	Тэр бээр геологийн хайгуул хийж явахдаа нөхдийнхөө хамт Сихотэ-Алиня уулын нэгэн оргил болох далайн түвшнээс дээш бараг мянган метр өргөгдсөн Тавайзуд авиран гарчээ. Нар тэнгэрийн хаяа руу хэлбийж, Тавайзуг хүрээлсэн уулс үүлэн дунд умбасан байлаа. Уулсын оргил дээгүүр нүүн өнгөрөх хэсэг үүлс геологичийн зогсож байсны харалдаа ирэх тэр мөчид юм санж. Дэлгэцнээ үүсэх мэт тэр үүлнээ солонготой төстэй том хүрээ, түүний гадуур дахин хоёр бүдэгхэн өнгөтэй хүрээ бий болж, голд нь үлэмж биетэн хүн үзэгджээ.

	Гурван жилийн өмнө би уулын цаначин, нэгэн уншигчаас захидал авсан юм. Тэр захианд: «Би саявтархан байгалийн ховор үзэгдлийг ажиглалаа. Бид нар ууланд хурдтай буух бэлтгэл хийж байсан юм. Гэтэл гэнэт тэнгэрийн хаяанаас тэртээ дээр хавцлын дээгүүр хэсэг үлэмж биетэн гарч ирдэг юм байна. Тэд хэдүүлээ байсан, бид бас тийм л байсан. Хүмүүс мундаг том дэлгэцнээ буусан тусгал шиг бүх юм тов тодорхой үзэгдэх сүүдрийг манан хөшиглөсөн дэвсгэр дээр харах ажээ. Үлэмж биетэн тус бүрийн эргэн тойронд солонгорсон туяарал гэрэлтэнэ. Хүн бүр л сүүдрээрээ өөрийгөө таньсан шүү» гэжээ.

	Ийм үзэгдэл зөвхөн ууланд тохиолддог юм биш ээ гэдгийг хэлэх хэрэгтэй. Заримдаа «броккены хий үзэгдэлтэй» нисэгчид учрах аж. Үүлэн дундуур нисэж явахдаа солонгын өнгөтэй хүрээн дотор онгоцны орог сүүдрэгийг хардаг байна. Алс Хойд зүгт байсан хүмүүс мөсөн дээрх томоос том сүүдрийг нэг бус удаа харснаа хуучилдаг билээ. Туйлын нар тэнгэрийн хаяатай зэрэгцээ очих үед ийм үзэгдэл тохиохын сацуу ялангуяа манантай байхад бүр ч тодхон харагдах болой.

	 

	 

	Солонгон задралын тухай дахин өгүүлэх нь

	Чухам яагаад сүүдрийг тойрсон солонгон өнгөт хүрээ үүсдэг юм бэ? Цагаан гэрэл бол нийлмэл болохыг нэхэн санацгаая. Призмийн туслалцаатайгаар түүнийг бүрэлдэхүүн хэсэгт нь задлан, солонгон задралыг гарган авч болох билээ. Уг солонгон задрал нь чухамдаа хэн бүхний мэдэх солонгын чимэг нь болой. Гэхдээ солонго нь лабораторийн нөхцөлд гарган авдаг шиг тийм цэвэрхэн, тод биш гэдэг нь ойлгомжтой. Эрдэмтэд тусгай хараазүйн шилээр зөв, сайтар боловсруулж хийсэн призмийг хэрэглэж байгаа шүү дээ. Гэтэл байгаль дээр призмийн үүргийг борооны дусал гүйцэтгэдэг учиртай.

	Манан, үүлс нь өчүүхэн жижиг усан дуслууд, мөсний талстуудаас тогтдог болох нь мэдээж. Нарны гэрэл түүнийг нэвтрэн гарахдаа хугарч, бүрэлдэхүүн хэсгүүддээ задарна. Иймээс ч ууланд үүсэх сүүдрийн эргэн тойронд солонготой адилхан өнгөт туяарал буй болж болох юм. Манан будантай шөнө гудамжны гэрлийн эргэн тойронд солонгон хүрээ тодхон харагдана. Өвлийн үдэш гудамжны чийдэнг автобус, троллейбусны цонхоор харахад өчүүхэн мөсөн талстууд бужигнаж, хүрээ татсан байх ажгуу. Өвсний шүүдэр арилаагүй байхад өглөө эрт нар луу нуруугаа харуулан зогсоод өвсөн дээрх сүүдрээ харах юм бол толгойны эргэн тойронд солонгон туяарал үзэгдэх болой...

	Францын зураач Альберт Тиссандье гэрлийн солонгон задралтай холбоо бүхий байгалийн маш сонин үзэгдлийг тодорхойлон бичиж үлдээсэн юм. Тэр бээр Пик-дю-Миди ууланд болсон явдлыг өгүүлэхдээ: «Өмнө зүгт нар гийж, уулсын бараа алсад харагдах яг тэр мөчид По, Тарбе хөндийн хойгуур нүд гялбам хөвөн цагаан үүлс нэлэнхийдээ далай мэт бүрхэж байлаа. Тэр үүлнээс суунаглах утаа лугаа адилаар уурын мананцар аажуухан хөөрч хөх номин тэнгэрт замхрах мэт. Гурван цаг хагаст тэрхүү мананцар Оргилын орчимд хуралдаж эхлээд улмаар одон орны оргилын дэнжийг өнгөрмөгц ор сураггүй арилсан юм. Би энэ үед уулан дээр зураг зурж байлаа. Гэнэтхэн алсын барааг хааж ирэх тэр манан ер бусын гэрэлтэхэд би мэл гайхав. Яг л миний толгой дээр бүүдгэр цагаан солонго татаж, тэртээ алсад тодрох өнгөт хүрээний төв дунд өөрийнхөө дүрс байгааг би олж харав. Уг дүрсийг тойрон бүдэг шаргал туяа хүрээлж, түүний гадуур улаан, улбар шар, нил өнгөтэй хүрээ ээлж дараалан татсан байлаа.

	Би «броккены хий үзэгдлийг» сонирхуулахаар нэг нөхрөө дуудтал тэр хүрч ирэв. Хүрээний дотор орших бид хоёрын дүрс маш тодхон үзэгдэнэ. Тэгээд ч хөдлөх бүрийг дагаж хувирах урт хар сүүл чухамдаа бид хоёрын толгой, гарын сүүдрээс эх аван сунаж одох аж. Жишээлбэл, бид гараа өргөөд хуруунуудаа хөдөлгөхөд яг л тээрмийн сэнс эргэх мэт хуруу тус бүрээс салбарлаж сүүл болох цацраг зурс, зурсхийн өнгөрч байлаа» гэжээ.

	 

	 

	Ногоон гэрэл

	— Амьдралдаа анх удаагаа л харж байна шүү дээ! Ямар догь вэ! гэж фон Корен хэлээд хоёр гараа өргөж зүүн зүгт ойн цоорхойг зааж, — Хараач! Ногоон гэрэл шив дээ!

	Зүүнтээ уулын цаанаас гарч ирэх хоёр ногоон гэрэл үнэхээрийн сайхан аж. Нар мандав...»

	 

	Үүнийг А. П. Чеховын «Дуэль» туужаас авсан болно.

	Иймэрхүү ховор агаад үл мартагдах байгалийн үзэгдлийг ажиглах завшаан нэгэн удаа надад тохиосон юм. Тэр мөчөөс хойш гуч гаруй жил өнгөрсөн хэдий боловч үзсэн зүйлээс төрсөн сэтгэгдэл ердөө үл мартагднам.

	Би Балтийн тэнгисийн эргийн нэгэн зочид буудалд амарч байлаа. Хажуугийн өрөөний хөрш маань физикийн багш, байгаль сонирхогч, хөгжөөнтэй, яриа хөөрөөтэй хүн байсан юм. Нэгэн удаа бид түүнтэй хамт эгц эрэг дээр зогсоод шингэж буй нарыг сонирхох ахуйд нэлээд сэрүүвтэр, маш цэлмэг байсан билээ. Нарны гэрэл далай дээгүүр урт алтан шар зам татуулах ажгуу. Нарны доод тал усан мандлын захад шүргэсэн үе юм санж.

	— Одоо бид ногоон гэрлийг харж болохоор болсон байгааг та бүхэн лав мэдэж байгаа биз дээ гэж гэв гэнэт физикийн багш хэлэв. Түүний тухай сонссон уу? Бүхий л нөхцөл нь бүрдээд байна даа... Тун анхааралтай харах хэрэгтэй шүү! гэж тэр бээр надад сануулав.

	Нарны дөрөвний гурав хэртэй нь далайн цаагуур далд орлоо. Гэвч би чухал хэрэгцээт мөчийг алдчих вий гэхээс эмээж, түүнийг нүд салгалгүй ширтэж байв.

	Нарны сүүлчийн хэсэг л мэлтийн үлдлээ.

	— Хараач хараач! гэж бид нэг дуугаар зэрэг хашхирав.

	Гэрэлт одны сүүлчийн алтан цацраг уснаа шингэх тэр мөчид нар байсан газарт ногоон гэрэл тод гэрэлтэж байлаа...

	Тэр гэрэл хоёр секунд орчим л үзэгдсэн болой.

	Хожим нь би ногоон гэрлийн гайхамшигтай дэлгэрэнгүй танилцсан юм. Үнэндээ гэвэл, энэхүү байгалийн сайхан үзэгдлийг зөвхөн л далайн эрэгт үзэж болох бололтой. Тухайлбал, Адриатын тэнгисийн эрэгт өглөө нар мандах, орой нар жаргах үеэр ногоон гэрлийг үзэж болох билээ.

	Нүдээрээ үзсэн нэгэн хүн бичихдээ: 

	 

	«1923, 1924 оны хоёр зуны турш тийнхүү ховор юм шиг байсан ногоон гэрлийг бараг зуун удаа харах завшаан надад тохиолдсон юм. Тэнгэрт бүртийх ч үүлгүй цэлмэг, далай дээгүүр манан будан хөшиглөөгүй тийм л үдэш ногоон гэрэл үзэгддэг бололтой гэдгийг би мэдэх болсон. Тэр ямагт маргад эрдэнийн өнгөөр галын дөл шиг хурц гялалзанхан байдаг билээ. Нэгэн удаа шийдвэрлэх мөчид яагаад ч юм миний анхаарал сатаарах үест харин нөгөө нөхөр маань тэнгэрийн хаяа руу нүд салгалгүй ширтсээр л байлаа. Гэнэт тэр «Хараач!» гэж уулга алдав. Намайг олж харж амжаагүй байхад тэр бээр ногоон гэрлийг нэлээд удаан харсан нь мэдэгдэв. Би ногоон гэрлийг нарны сүүлчийн хэсэг далайн тэртээ далдран орох чухам тэр мөчид л ямагт энгийн нүдээр ажиглан хардаг байсан юм. Нарны сүүлчийн хэсэг яг жаргахын өмнөх тэрхэн хоромд интоорын хэртэй гэрэлтэх галт бөмбөлөг болж тэнгэрийн хаяаны дээхэн талаар уснаа хөвөх мэт үзэгддэг. Нар бүрэн жаргамагц тэрхүү галт бөмбөлгөөс хурц өнцөгтэй гурвалжин хэлбэртэй ногоон туяа цацруулах дөл бий болох нь усан дээрх улаан тусгалыг ногоон аянга ниргэх мэт. Эл үзэгдэл хэдийд ч алс хол гялсхийн цахилах цахилгаанаас удаангүй үргэлжлэх хэдий боловч ямагт нүд гялбах аж» 

	 

	гэжээ.

	Польшийн нэрт дарвуулт завьчин А. Урбанчик Номхон далайгаар аялж явахдаа ногоон нарыг (гэрэл) үзэж мэджээ. Тэр бээр энэ тухайгаа хошигнон хуучлахдаа: 

	 

	Нэгэн үдэш залуурч: 

	— Хараач ээ! Хараач ээ! Тэнд ногоон нар гэж сандран хашхирахыг би олж сонсов.

	Анхандаа залуурч Ричард наранд цохиулчихсан юм биш байгаа даа гэж би айж л байлаа. Давхарлагаас гарч тавцан дээр гүйж иртэл Ричардын бүх юм хэвийн, далбаат онгоц чигээ барьсан хэвээр, дарвуул байдаг л янзаараа ажиллаж байхаар нь би бүр гайхаж хоцров. Сандаргасан нөгөө этгээд эв эрүүл, тэгээд ч ингэж ярьж байлаа.

	— Маргаашийн тэнгэр ямар болохыг мэдэхээр (шингэж буй нарны өнгөөр шинждэг) жаргаж буй нарыг ширтэж байтал гэнэтхэн тэнгисийн цаагуур бараг далд ороод байсан нарны сүүлчийн хэсэг улаан шаргал байснаа ногоон болсон. Чингээд тал тал тийшээ нов ногоон гэрэл цацруулж байснаа алга болсон. Би тангараглая...

	Багийнхны сэтгэгдэл янз янз л байлаа. Зарим хэсэг нь доог тохуу болгон, «Хүүе, дүү минь, чамд витамин л дутагдаж байгаа бололтой» гэх аж. Миний санал нийлж байсан нөгөө хэсэг нь ногоон гэрэл хэмээн нэрлэсэн байгалийн хараазүйн, ховор чухал үзэгдлийн тухай сонсож, хаа нэгтэйгээс юу гэж уншсанаа эргэж санахыг хичээмүй.

	Дараагийн өдөр нь нар шингэхээс хагас цагийн өмнө тавцан дээр багийнхан цөмөөрөө цугларсан юм. Идэвхтэй нэг нь кино, фото зургийн аппаратаа авчирчээ. Нар биднүүсийг даажигнах лугаа бөмбөлөг шиг бөндийн улайж байснаа жирийн байдлаараа шингэн далд орсон нь Ричардын сэтгэлийг гүнээ шаналгав.

	Гэвч хэд хоног өнгөрч байтал ногоон гэрлийг нөгөөх залуурч дахин харжээ. Энэ удаад залуурчаас гадна бас хоёр хүн үзжээ...

	Тэр цагаас хойш нуугдах тоглоом эхэлсэн билээ. Ногоон гэрэл биднийгээ зүгээр л тохуурхах болсон. Тэр нар жаргасан хойно хүмүүс харахаа больсон тэр мөчид гарч ирнэ. Бас хэд хоногоор нуугдчихна. Тэгээд хэн ч хүсэн хүлээгээгүй байхад дахин үзэгдэх бөлгөө. Багийнхан бүгд л түүгээр мөрийцөх болсон. Бооцоо, их мөрий (мөрий нь хамгийн хэцүү цагаар гарах харуул билээ), аз туршилт, арга мэх, мөрийгөө авч гялайх, бооцоо алдаж шөнийн цагаар манаанд гарах аж...

	 

	«Морнинг стар» хөлгийн багийнхан ногоон гэрлийн үзэгдлийг нийтдээ «маргаангүй» баримтаар бол хамгийн цөөн л гэхэд таван удаа, баттай бус мэдээгээр найман удаа харжээ.

	 

	 

	Нарны дугуй... үед л цүлхийнэ

	Ногоон гэрлийн үзэгдлийг бүр Эртний Египетэд мэддэг байжээ. Цац суварганаа (пирамид) үлдсэн зураг дотор тал бүр тийш ногоон туяа цацруулж буй нарны хөргийг үзэж болно. Эдгээр зураг нээгдэх хүртлээ зургаан мянган жил болсон байхад маргадын өнгөтэй нарны учрыг тайлах явдлыг хүмүүс түүнээс ч олон жил хүлээсэн байж болох юм.

	Эл үзэгдлийн нууц төвөгтэй бус аж. Чухамдаа дэлхийн хийн мандал аварга том призм (суурь тал нь уруугаа харсан байх) лугаа адил үүрэг гүйцэтгэдэгт оршино. Хийн мандлыг нэвтрэн өнгөрөх нарны гэрэл нь өнгөт бүрэлдэхүүн хэсгүүддээ задрах боловч тэр бүр харагдахгүй билээ.

	Гэрэл задрах нь нар буюу од тэнгэрийн хаяанаа очсон үед нэн тод илэрнэ. Тэнгэр хаяалсан ямар нэгэн одыг дуран авайгаар харахад гэрэлт цэг биш, харин солонгорсон өнгөтэй, багана хэлбэртэй харагдана. Баганын дээд тал нь нил, доод тал нь улаан өнгөтэй байна. Энэ үед од дээш доошоо нэжгээд цүлхийсэн мэт байх болой.

	Нарны бидэнд үзэгдэх дугуй цүлхийх боловч маш хурц гэрэлтэх тул өнгө нь мэдэгдэхээр хувирдаггүй юм. Солонгорох өнгө нэг нь нөгөөгөө хаана. Үнэн чанартаа бол бид нарны ганцхан цагаан дугуйг хардаг бус, харин бие бие дээрээ үелэн тогтсон хэд хэдэн өнгөт дугуйг харж байгаа билээ. Чухамдаа тэр өнгөт дугуйнууд нийлж байж сая цагаан болно. Өнгөт дугуйнууд нийлэхгүй хоцордог нарны дээд, доод тал нь л өнгөөрөө үлдэх бөгөөд дээд тал нь хөх буюу ногоовтор хөх, доод тал нь улаан харагдана.

	Ногоон туяарал чухам яаж үүсдэгийг та бүхэн бараг мартаагүй байгаа биз дээ?

	Нар тэнгэрийн хаяа руу бүрэн далд ороход ердөө л хэдхэн секунд үлдээд байх чухам тэр мөчид нарны дээд талын хэсэгт зөвхөн ногоон, хөх хоёр л өнгөт дугуй нь хоцорч үлдэнэ. Ногоон, хөх цацраг дэлхийн хийн мандлыг нэвтлэн гарах чадвараараа харилцан адилгүй. Ногоон нь чөлөөтэй нэвтэрч байхад, хөх нь хүчтэй сарниад үзэгдэхгүй болно.

	Чухамхүү ийм л үед нарны ногоон хэсгийг үзэж болох шүү дээ. Энэ үед нь түүнийг дурангаар харах юм бол ногоон туяагаар хүрээлэгдсэн нарийхан хурц зурвас байгааг ажиглаж болно. Ингээд жаргаж буй нар энгийн нүдээр харж болох сүүлчийнхээ тод ногоон сацралаар гийх болой.

	Энэ бүхэнд тодорхой нөхцөл бүрдсэн байх шаардлагатай нь мэдээж. Энд агаар хуурай, гол нь сийрэг байх хэрэгтэй. Тэнгэрийн хормой үүлгүй, манан будангүй, цэлмэг байх ёстой.

	Эл үзэгдлийг олон жил судалсан, зөвлөлтийн тэнгэр судлагч Г. А. Тихов нарийвчлан тодорхойлохдоо: 

	 

	«Шингэх үедээ нар улайран байхыг энгийн нүдээр харж, тэгээд ч ногоон гэрэл үзэгдэхгүй гэдгийг итгэлтэйгээр батлан хэлж болно. Юу гэвээс учир шалтгаан нь тодорхой билээ. Нар улаан байгаа нь бүдэг хөх, ногоон цацраг хийн мандалд хүчтэй сарнисныг илтгэх бөлгөө.

	Хэрэв нарны шар өнгө үл ялих хувирч, хурц гэрэлтэн жаргаж (өөрөөр хэлбэл, хийн мандал гэрлийг хэр тэнцүүхэн яльгүй шингээж) байваас ногоон гэрэл үзэгдэх болно гэж багцаалан хэлж болох билээ.

	Ойр орчмын ой мод, барилга байгууламж элдэв зүйлс халхлаагүй, тэнгэрийн хаяа тод төвшин байх нь л чухал юм. Эл нөхцөл далай тэнгист хялбархан бүрдэх учраас л ногоон гэрлийг далайн хүмүүс сайн мэдэх болжээ» 

	 

	гэжээ.

	Нарыг жижиг гүвээн дээрээс ажиглах нь дээр байдаг юм. Нүд гялбах учраас шингэж буй нар луу ямагт харах ч хэрэггүй гэдгийг бодууштай. Харин түүнийг тэнгэрийн хаяа руу бараг бүрэн далд орох үед үлдэх нэгэн гэрэлт зурвасыг л нүд салгалгүй харваас зохино.

	Аз таарвал Та ногоон гэрэл төдийгүй хөх туяа ч үзэж болох билээ. Үнэнийг хэлбэл, хөх туяаг харсан хүн тун цөөхөн юм. Тэрээр агаар маш тунгалаг байх үед үүснэ. Ер нь ч тэгээд хөх туяа «агаарын призмд» бүрэн сарнидаг учиртай.

	Маргад эрдэнийн өнгөтэй нарны туяаг бүр туйл дээр ч үзэж болдог бололтой. Мурманск хотоос техникийн ухааны дэд эрдэмтэн М. Заферман мэдээлэхдээ: 

	 

	«1968 оны наймдугаар сарын 13-ны өдөр эрдэм шинжилгээний «Тунец» хөлөг онгоцоор Баренцын тэнгисээр аялж явахдаа ногоон гэрлийг үзэх завшаан надад тохиосон юм. Тэгэхэд тэнгэрт бүртийх ч үүлгүй, далай нам гүм дөлгөөн, харах нөхцөл ч үнэнхүү бүрдэж байсан билээ. Жаргаж буй нар өөрийн цайвар шаргал өнгөө бараг үл хувирган, тэнгэрийн хаяа руу зугуухан доошилсоор л. Нар гялбуулаад харахад бэрхтэй байлаа. Чингээд нар тэнгэрийн хормойд хүрэх үед жирийн үед байдаг лугаа улаан биш, харин алтан шар өнгөтэй, хурц биш болсон. Хэсэг хугацаа өнгөрөхөд нарны дугуйгаас хэсэгхэн үлдсэн. Тэр үлдэгдэл үгүй болмогц л ногоон гэрэл гэнэт үзэгдсэн билээ.

	Тэнгэрийн хаяаны хаа нэгтээ бидний зүг харуулан байрлуулсан ногоон гэрэлтүүлэгч асаж буй мэт санагдсан. Түүний гэрэл дээшлэн дээшилсээр арилсан юм. Эл бүхэн хоёр секундээс илүүгүй хугацаанд үргэлжилсэн боловч марташгүй сэтгэгдэл төрүүлсэн юм» 

	 

	гэжээ.

	 

	 

	Энгийн илбэ

	Хийн мандалд явагдах гэрлийн тоглоом наадам нь байгалийн хэрэг явдал билээ. Гэлээ ч гэсэн түүх өөр үйл явдлыг бас мэдэх аж.

	Дэлхийн нэгдүгээр дайн болж байсан үе юм санж. Орос - германы фронтын нэгэн хэсэгт ер бусын үзэгдэл тохиолдож, шөнийн үүлэрхэг тэнгэрт Казанийн дар эхийн хөрөг үзэгджээ. Тэр маш тод байсан учраас мянган цэрэг харсан болой.

	«Ер бусын гайхамшиг» германы эсрэг оросын цэргүүдтэй хамт бурхан тулалдаж байгаагийн бэлгэ тэмдэг хэмээн үзэж байлаа. Эл «үзэгдлийн» тухай мэдээ даян дэлхийд түгэх үеэр гадаадын сонинууд цэргүүдийн эх оронч үзлийг дэмжих зорилгоор хийсэн хааны албатуудын илбийг илрүүлсэн юм.

	Тэнгэрт үзэгдсэн оросын «гайхамшиг» бол ерөөс гайхамшиг биш учраас «ер бусын» гэж хэлж огтхон ч болохгүй учиртай гэж сонинд бичжээ. Иймэрхүү зүйлийг бүүр Эртний Египетийн тайгчид сүсэгтэн олонд үзүүлж байжээ. Бүрэнхий сүмд эргэн тойрон гялалзах туяарал бүхий бурхны том хөрөг ч бий болгож байсан буюу.

	Манай үед ийм илбийг гэртээ хийхэд амархан. Энэ нь хэн бүхний мэдэх тусгагын (проекцын), өөрөөр хэлбэл дээр үед шидэт дэнлүү хэмээн нэрлэж байсан тэр юмны тухай л өгүүлж буй болно.

	Египетийн тайлгачид сүмийн адарт хэрэгцээтэй цагтаа нээдэг тийм жижиг завсар гаргажээ. Сүмийн дээвэрт гарсан тайгч уул завсраар өнгөрөх үед сүмийн аль нэгэн хананд дүрс нь буухуйцаар тийм байрлалыг эзэлнэ. Тайгчийг явж эхэлмэгц аварга сүүдэр нь сүм дотуур хөдөлнө. Завсрыг таглахад сүүдэр үзэгдэхээ болино. Сүсэгтэн олонд гүн сэтгэгдэл төрүүлэхийн тулд сүм дотор хөгжим эгшиглэж, элдэв төрлийн үнэртнийг уугиулах ажээ.

	Эртний грекийн гүн ухаантан Платон гэрлийн тусгагын тухай бичиж байжээ. Тэр бээр «Агуйн тухай ёгтлол» гэдэг номдоо тийм аппаратын бүтцийг тайлбарлаж байсан билээ. Египет орноо очсон Пифагор эх орондоо ирээд, «сүнс дуудахыг» хэрхэн яаж хийдгийг үзүүлж байлаа. Дундад зууны нэрт эрдэмтэн, зохион бүтээгч Рожер Бэкон үүнийг бас мэддэг байсан.

	Энэхүү хараазүйн «гайхамшиг» нь ид шидэд нэг бус зуун жил үйлчилж байсан бололтой. Түүний эгэл жирийн нууцыг олон хүн мэдэж байсан хэдий боловч тусгагын дэнлүүний зохиогчийн эрхийн гэрчилгээг 1799 онд л олгожээ. Зохион бүтээгч нь физикч Робертсон юм. Тэр бээр шинээр сэдсэн зүйлээ нийтлэхээсээ өмнө сүсэгтэн олныг ичгүүр сонжуургүй хууран мэхлэхэд багагүй ашиглаж байжээ. 1797 онд Парис хотноо бараг л үзвэрийн үйлдвэр гэмээр юм нээж, билет худалдаж авсан хүн бүхэн талийгаач эцэг эх, хэн нэгэн нас барсан хүний «сүнсийг» хардаг аж. Зөвхөн ганцхан удаа л орж ирсэн хүний цаазаар авхуулсан арван зургаадугаар Людовикийг үзэхийг хүссэн хүсэлтийг биелүүлэхээс тэр татгалзжээ. Учир нь Робертсон улс төрийн бодлоготой орооцолдох хэрэггүй хэмээн боджээ.

	Робертсон Орос орноор явж байгаад Полоцкад эргэж ирэхэд нь иезуитын сургуулийн (коллегиум) багш нар нэгэн шавиа айлгаж туслахыг илбэчнээс хүсжээ. Шавь залуу нь үнэн алдартны шашинд сүжигтэй болохыг ойлгосон багш нар Робертсонтой тохиролцсоны дагуу тэр залууд талийгаач эцгийнх нь сүнсийг католик биш, үнэн алдартны шашинтан байсан учраас чөтгөр там руу авч явж байгаагаар үзүүлжээ.

	Хожим нь Робертсон энэ тухай өөрийнхөө дурсамжид дэлгэрэнгүй бичиж, тэр ч атугай зургийг нь хавсаргажээ.

	«Шидэт» дэнлүүний илбийг хүмүүс сонирхохоо болих үест мэхлэн төөрүүлэгчид илүү бүтэмжтэй арга ухаан сийлсэн хэдий боловч мөн чанар нь тэр хэвээрээ л үлдсэн буюу. Чингээд л дайнд туйлдсан цэргүүдэд прожекторын... тусламжтай шөнийн үүлэрхэг тэнгэрт Казанийн дарь эхийн хөргийг маш хүчтэй өсгөн харуулсан ажээ.

	 

	 

	Ноён Твардовскийн толь

	Тэр нэгэн Цагт польшийн нэгэн католик сүмд болсон хэрэг явдал нэн ховор тохиолдол байсан юм санж.

	Хурал хурах үеэр тэндхийн агаарт буг чөтгөр бий болж, тэгээд ч өөрийн биеэр морилон ирлээ хэмээн ярилцаж байжээ. Тэр хэмжээгээрээ бага байсан хэдий боловч сүмд байсан бүх хүмүүс эвэр, сүүлтэй болохыг нь тод харсан ажээ. Олон жилийн дараагаар тэр сүмд буг чөтгөр өөрийн олиггүй нүүр царайгаа дахин харуулжээ. Энэ удаад үнэндээ гэвэл зөвхөн сүмийн гонир л харжээ. Тэр бээр эндүү хараагүй гэдгээ бүх гэгээнтний өмнө андгайлж байжээ.

	Далан таван жилийн дараа хуучныг судлаачид эл түүхийг нэхэн санаад, учир явдлыг нь олохоор шийджээ. Чөтгөр ирж байсан тэр сүмийн дотор ил газарт тоосонд дарагдсан төмөр толь байгааг судлаачид ажиглажээ. Эрдэмтэд түүнийг үзэж, бичээс байсныг тайлан уншиж, чухам хэнийх болохыг судлан тогтоожээ. Толины эзэн нь XVI зуунд амьдарч, спиритизм3, зурхай, бусад «эрдмийг» эрхэлж байсан, тэр нэгэн цагт польшийн ард түмний олон домогт гардаг байсан ноён Твардовский байлаа.

	Тэр үеийн мэдээнд бас бичдэг ч байжээ. Тухайлбал, нэгэн удаа ноён Твардовский хоёрдугаар Сигизмунд Август эзэн хааны талийгаач эхнэрийн сүнсийг дуудаж байсан аж. Тэгээд ч ер нь ноён Твардовский хохимой толгой, христосын дүртэй загалмай, толийг... байнга биедээ авч явдаг байжээ (одоо ойлгомжтой байгаа биз дээ).

	Дээр өгүүлсэн судалгаа хэдэн арван жилээр завсарджээ. Чингээд бидний үед л судалгааг дахин үргэлжлүүлсэн болой. Үүнтэй холбогдон «шидэт» дэнлүүний талаар маргаан гарсан. Юу гэвэл, хоёрдугаар Сигизмунд Августын үед Польш орноо тэр дэнлүү байсан гэж үү?

	Ноён Твардовский эзэн хаанд талийгаач эхнэрийнх нь дүрийг харуулсан болохыг түүхэн тэмдэглэл нотолж буй учраас итгэж болно. Тэр бээр чухам яаж үүнийг хийж чадсан юм бол оо? Энд тусгагын дэнлүүг ашигласан байж болох юм. Олонх нь ингэж бодож байгаа билээ. Гэвч «Шидэт» дэнлүү их том учраас эзэн хаанаас нуухад хүндрэлтэй биш үү? гэсэн өөр нэгэн санал гарсан юм. Эл мөчид л ноён Твардовскийн толийг дурсах болсон. Уг толийг нягт нямбай үзэх үед элдэв янзын дүрсийг, тэр дундаа хатан хааны болон буг чөтгөрийг зурсан байгааг илрүүлжээ. 

	Металл дээр янз бүрийн өнцөг гарган товойлгож сийлбэрлэсэн тэдгээр дүрс гэрлийг ойлгох аж. Чухам ингэж л тусгагын дэнлүү, камер-обскурын4 үүргийг толь гүйцэтгэжээ. Гэрлийн эх үүсвэртэй ямар өнцгөөр харьцаж байгаагаас шалтгаалан дэлгэцнээ аль нэгэн дүрсийг нь үзэж болдог байна.

	Тэгвэл тэр цаг үест ямархуу дэлгэц байх бил ээ дээ? Жишээлбэл, бойпроос суунаглах утаа байж болох юм. Гол нь эвийг нь олж сүрдүүлэх явдал шүү дээ. Суунагласан дүүрэн утаан дунд түгшсэн үзэгчдийн нүднээ нөгөө ертөнцөөс ирэгсэд үзэгдэх болно. Энэ хааны эхнэртэй холбогдолтой түүх бол ноён Твардовскийн урьдаас зохион байгуулсан хэрэг явдал юм. Харин буг чөтгөртэй тэр явдал бол тохиолдлын хэрэг билээ. Баярын хурал мөргөлд бэлтгээд сүмийнхэн толины тоосыг арччихсан бололтой. Баярын өдөр сүм тод гэрэлтэй байв. Гэрлийн цацраг толиноос ойж, сүмийн адар луу бойпрын утаа суунаглаж байсан үе. Ингээд л толиноо «нуугдаж» байсан буг чөтгөр мөргөлчдийн өмнө ил гарч ирсэн буюу.

	Мөн тийм л нөхцөл байдалд тэр хоёр дахь удаагаа бий болж сүмийн гонирт үзэгдсэн байх. Тэгээд ч энэ нь «гэрэлт ертөнцөд» гарсан сүүлчийнх нь байжээ. Айж балмагдсан гонир хэлхээтэй түлхүүрээ шидсэн нь толиноо тусаж, толины зузаан үед далдлагдаж байсан сийлбэрийг гэмтээжээ.

	 


АГААРЫН ХУУРМАГ ҮЗЭГДЭЛ

	Үнэн явдлыг ярих ахуйд 

	Үлгэр мэт санагдана

	 

	Овидий

	 

	 

	Тэнгэрийн хаяа дахь зэрэглээ

	Алс тэртээ хязгааргүй тал цэлийнэ. Мандан гарах хурц нар бүгчим халуун өдөр болохын дохио аж. Миний улаач сурамгай гэгч нь исгэрэн, доожоо муутай морио үе үе давирна.

	Анхны ажиллах газар болох алс хол талын нэгэн сууринд очихоор сибирийн их замын жижгэвтэр өртөөнөөс гарснаас хойш бараг хоёр цаг өнгөрсөн байлаа. Өглөөний сэрүүнд газар хороохоор явж байсан боловч түдэлгүй талын бүгчим халуун нөмрөн авсан билээ. Зам өглөөнийх шигээ тийм тод харагдахгүй байв. Ердөө л хэдхэн зуун алхмын цаанаас алсын бараа нь алдагдаж, цаашаа мяралзах ус лугаа адилхан цагаан цайвартаж замхран алдрах ажгуу. Энэ нь ерөөсөө тэгээд ч үнэхээрийн ус... Жинхэнэ нуур болой!

	— Зэрэглээ татаж байна даа хэмээн гэнэт улаач тайван хэлснээ: — Тун бүгчим байна... Оройдоо бороо орох байх аа гэв.

	Ямар «зэрэглээ» байх билээ дээ, урд нуур л байна шүү дээ гэж би бодоод түүнийг итгэл муутай харж байлаа. Гэтэл зам ч хажуу тийш яльгүй эргэж, тэнд нуур ч байсангүй...

	Өөрийнхөө гэнэн занг бодоод инээд ч хүрэх шиг болов. Тэгээд ч бас улаач замаа мэдэхгүй болохоороо өмнө талд нуур байгаад итгэхгүй байгаа юм шив дээ хэмээн бодож байсныг яана.

	Зэрэглээ бол эрт дээр үеэс хүмүүс байгалийн нууц агаад үл мэдэх хүчтэй холбон үзэж байсан тэр үзэгдлийн нэг билээ. Хойд Африкийн цөл нутагт олонтоо тохиолдох «нуурын хий үзэгдлийг» тэндхийн оршин суугчид одоо хэр нь «шуламсын далай» гэж нэрлэдэг ажээ.

	Дорно дахинд Моргана дагинын тухай явган үлгэр домог дэлгэрчээ. Тэр бээр цөлөөр аялах ядарч туйлдсан хүмүүсийг гоочлох дуртай аж. Аагим халуун элсэн цөлд яваа хүмүүст цэцэглэж буй баян бүрд, их устай нуур, агаарт дүүжлэгдэн байгаа цэцэрлэг, лалын сүмийн цамхаг бүхий хотыг үзүүлдэг гэнэ. Хүмүүсийг даллан дуудаж улмаар төөрүүлэхийн учир тэр бүхнийг  харуулна. Дараа нь тэднийг цөхрөнгөө барах цагт нь инээж дооглодог байна.

	Эл явган үлгэр хэл ярианд ул мөрөө үлдээсэн түүхтэй. Элдэв янзын хий хоосон, хуурамч харагдах үзэгдлийг фата-моргана (морганы пансан алчуур) хэмээн нэрлэх нь олонтоо. Өөрөөр хэлбэл, Моргана дагина гэсэн үг болой.

	Зэрэглээний тухай яриа үүсэхэд энгүүндээ аагим халуун цөл, элсэн манхнаар хөврөх жингийн цуваа санагдах буюу. Өмнө үзэгдэх төдийхөн байгаа тэнгэрийн хаяанаа гялалзах том гадаргуу үүснэ. Энэ чинь юу байдаг бил ээ? Тэмээ хэдхэн алхах төдийд хүмүүс том нуур байгааг олж харах болно. Үлээх салхинаа усны мандал бидэрлэнэ.

	Үнэхээр нуур байна гэдэгт эргэлзэх юмгүй, маш тод үзэгдэнэ. Ингээд хэдэн минут болоход хуурамч нуур, цөлийн улаавтар манангаар бүрхэгдэж эхлэхийн сацуу өөрийн төрх байдлаа алдаж улмаар гэнэт агаарт хөөрч алга болно.

	Энэ бол хамгийн их дэлгэрсэн, бусдаасаа илүү олонтоо тохиолдох, нуур үзэгдэх гадаргын (доод) зэрэглээ юм. Хойд Африкт ийм «цөлийн нуур» ердийн үзэгдэл болжээ. Зөвлөлтийн Каспи орчимд, Крым, Заволжийн талд оршин суудаг хүмүүст эл үзэгдэл гайхмаар юм биш болой.

	Цардмал замд нуурын зэрэглээ үзэгдэх нь ерийн үзэгдэл юм. Аагим халуун өдөр автомашины өмнүүр  саяхан орсон борооны ус шиг «нуурын ус» мэлтгэнэнэ. Түүнд үүлтэй цэнхэр тэнгэр тусаж байгаа нь ажиглагдана.

	А. С. Серафимович «Тал дахь хот» гэдэг бүтээлдээ Донбассын зэрэглээний тухай бичихдээ: 

	 

	«Тэнд газрын хэсэг алгуурхан тасран одож, нарийхан зурайх усан судал мяралзанхан байв. Түүний дээгүүр хонин бургас, салхин тээрэм, түүний дээврийн хөхөвтөр бараа төдийхөн зурагдаж буй болох аж. Эл бүхэн бүдэгхэн, дайвалзанхан харагдах нь жинхэнэ мэт... хөхөвтөр хонин бургас, салхин тээрэм, дээвэр түр зуур үзэгдэж байснаа бүдгэрсээр газраас тасарч агаарт сүүдгэнэж тогтсоноо улмаар аагим халууны наадалд ул мөргүй замхран одов...» 

	 

	гэжээ.

	Баруун Сибирийн талын зэрэглээний тухай М. Пришвин бичихдээ: 

	 

	«шөнөдөө хөрөх, эрт цагийн эл газрыг нар ээх үед энд тэндгүй зэрэглээ татах аж. Цахилгаан холбооны шонгууд биднээс дайвалзанхан холдох нь яг л жингийн цуваа мэт... Манай нүүдлийн зам урагшаа хойшоо яг л адилхан дагуудаа ногоон өвс ургасан хоёр харгуй болон хуйлрах нь усгүй шаргал далайд хоёр могой мушгиралдан буй лугаа адил болой. Говь цөлийн хуурам нуурын нэг болох энэ нуур яг л жинхэнэ нуур шиг мэлтэлзэнэ. Нуурын мандлаас нисэх шувууд хоёр том далавчаа дэвсээр биднийг угтан айсуй. Гэтэл гэнэтхэн салхилах шиг болсон. Тэгээд л нуур ч, шувууд ч, тэмээ ч эл бүхэн хуулаад авчхаж байгаа мэт үгүй болсон юм» 

	 

	гэжээ.

	 

	 

	Олон хувилах зэрэглээн

	Алжирт очоод ирсэн нэг хүн ярихдаа: 

	 

	«Нэгэн удаа би агуйд орохын өмнө амрахаар чулуун дээр суув. Гэв гэнэт надаас доохно талд тавь гаруй метрийн цаана бас л чулуун дээр сууж байгаа хүнийг би олж харав. Намайг босоход нөгөө хүн бас босох аж. Би тэр хүн рүү, тэр маань над руу явдаг юм байна шүү. Над руу бүр дөхөж ирсэн үед нь би өөрийгөө болохыг таньж, хэлж баршгүйгээр их гайхаж билээ. Ийм төстэй байдалд намайг тийнхүү балмагдуулснаас болж би гараа сунгахад өнөөх бас л яг дуурайж байлаа. Би бүр ойртох гэтэл нөгөөх хий сүг алга болсон юм» 

	 

	гэв.

	1878 онд америкчуудаас индианчуудтай байлдаж байсан дайны үеэр Авраам Линкольны бэхлэлтийн хэрмээс баг цэрэг гарч явжээ. Хэсэг хугацааны дараа бэхлэлтийн хэрэмд үлдэгсэд нь тэднийг тэнгэрт жагсаалаар явааг нь харцгаажээ. Баг цэрэг амь эрсдэж, харин сүнсийг нь харж байгаа юм гэсэн ганцхан бодол хүмүүсийг эзэмдсэн ажгуу. Хэдэн өдрийн дараагаар үнэхээр тэр баг цэргийг индианчууд устгасан билээ. Тохиолдлоор таарсан эл үйл явдлыг сүжигтэн хүмүүс удтал дурсан санацгааж байсан.

	Дарвуулт онгоцны тэр цаг үед «Нисдэг голланд хүн» хэмээх сүүдрэг - хөлөг онгоцны тухай домог бүх далай тэнгист ам дамжин яригдах болсон билээ. Бурхан шүтээнийг хараасны учир тэр онгоцны ахмад хаана ч зангуу хаях эрхгүйгээр далай тэнгисээр өнө мөнх тэнүүчлэх тийм залхаан шийтгэл хүлээсэн аж. Энэ аймшигт дарвуулт онгоцтой тааралдваас хөлөг онгоц сүйрэхийн цондон хэмээн далайчид үздэг. Гэсэн хэдий боловч ийм учрал нэг бус удаа тохиолдсон шүү дээ. Гэв гэнэтхэн сүүдрэг - хөлөг онгоц манан будан дундаас бий болж улмаар чанх урдаас чив чимээгүй хөвж явснаа бас л гэнэт алга болдог билээ.

	Нэн ялангуяа агаар дахь хий үзэгдэл байнгын хөдөлгөөнд орших үед л тун сонин байдаг. Тэнгэрт ямар нэгэн хачин сонирхолтой «сүүдэр ший» гарах мэт санагдана. Сицилийн эрэгт нар мандах үеэр далай дээгүүр үлгэрийн шилтгээн, цамхаг, орд харш, үлэмж биетэн хүн, аварга мод болон амьтад байнга бий болдог. Тэд салж нийлж, бие биеэ хөөж, хэлбэр дүрсээ өөрчлөн нэг зураглал нөгөөгөөр солигдох авай.

	Бас ийм тохиолдол ч бий. Нар тэнгэрийн хаяанаа орших үедээ гэнэт хэлбэрээ өөрчилнө. Нарны дугуй хувирч гурвалжин болно. Тэгээд хормын зуур мөөг хэлбэртэй болж дараа нь өндөг шиг болж хувирна.

	Нарны өнгө өөрчлөгдөнө. Ялангуяа улаан, улбар шар өнгөний хувирал илүү тод байдаг. Түүнээс гадна нар дээшилж доошилж бүжнэ. Харин нар тэнгэрийн хормойд хүрэх үест эсвэл үзэгдэхээ бүр болих, эсхүл дахин гарч ирэх бөлгөө...

	Энэ бүхэн бол зэрэглээ билээ.

	Үүнийг сүсэг бишрэлд автагдсан хүмүүс хэрхэн яаж хүлээж авахыг төсөөлөхөд амархан юм. Хүн үзээд сайндаа л гайхна биз дээ. Гэтэл агаар дахь ер бусын хий үзэгдэл ихэнхдээ нөгөө ертөнцийн тухай бодол санааг төрүүлэх буй заа.

	Чухам тэр үед л...

	 

	 

	Хараазүйн хуулиар

	Цөөрмийн эрэгт ургасан уд модыг толиноо үзэж байгаа юм шиг л дөлгөөн уснаа тусаж байгааг нь харж болно. 

	Яагаад?

	Багцаалбал, ийм юм л даа. Уд модноос бидний нүдэнд гэрлийн цацраг хоёр замаар тусна. Нэг хэсэг нь модноос шууд ирнэ. Энэ тохиолдолд бодит байдалд байгаа тэр газартаа үнэн төрхөөр нь өөрөөр хэлбэл, өөдөө ургаа чигээр нь олж харна. Нөгөө хэсэг цацраг цөөрмийн усан мандлаас ойгоод бидний нүдэнд тусахдаа эрэг, түүн дээр ургасан уд модны тонгоруу харсан, хуурамч дүрслэлийг үзүүлэх болно.

	Ийм л толиноос ойх ойлт бол зэрэглээ даруй мөн. Гагцхүү толины үүргийг шил ч биш, ус ч биш, харин агаар гүйцэтгэх ажээ.

	Чухам ямар нөхцөлд тийн ер бусын «толь» үүсдэг юм бэ?

	Ер нь бид гэрлийн цацраг агаарт шулуун тархдаг гэж боддог билээ. Гэтэл тийм биш байдаг байна. Нягтралын хувьд агаар нь угаас жигд бус харилцан адилгүй байх орчин билээ. Иймд гэрлийн цацраг янз бүрийн нягтралтай хэсэг бүс, үе давхаргыг нэвтрэн өнгөрөх хэрэгтэй. Энэ үед чухам юу болохыг энгийн туршлагаар нотолж болох байна. Устай шилэн аяганд цайны халбага дүрэх үест таны нүдний өмнө ид шидийн гайхамшиг тохиолдож, хэн нэгэн хүн халбагыг хугалж, хугарсан хэсгүүд өөр хоорондоо салан холдож байгаа мэт харагдана. Юу гэгч болох нь энэ вэ? Хоёр орчныг заагласан тэр хязгаарыг нэвтрэн гарах үед гэрлийн тархах чиглэл заавал өөрчлөгдөх ёстой гэсэн хууль л үйлчилж байгаа нь энэ буюу.

	Гэрлийн цацраг хийн мандлаар нэвтрэхдээ янз бүрийн давхаргыг дамжин өнгөрнө. Энэ нь уг чанартаа өөр өөр нягтралтай орчныг дайран гарна гэсэн үг. Чухам энэ үед нэвтрэн өнгөрөх цацраг өчүүхэн төдий боловч хугарч, өөрөөр хэлбэл, замаа (чиглэлээ) өөрчлөх болно.

	 Зуны аагим халуун өдөр алсын юмс дайвалзан харагдана. Үнэндээ тэр юмс дайвалзаж байгаа юм биш, харин тэндээс ойгоод бидний нүднээ тусах гэрлийн цацраг л чичирхийлж байгаа гэдэг нь мэдээж. Халсан агаар байнга хөдөлгөөнд орших агаад эд юмсаас ойсон гэрэл нэг орчноос нөгөөд шилжих бүрдээ чиглэлээ өөрчилнө. Ингээд ч ойсон гэрлийн цацраг олон дахин чиглэлээ өөрчилж байж сая бидэнд хүрэх ажээ.

	Хугарлын илтгэлцүүр нь үргэлж хувирч байх орчинд гэрлийн цацраг тархах тийм үзэгдлийг хараазүйн ухаанд рефракц гэж нэрлэдэг.

	Рефракц нь хийн мандалд гэрэл тархах тэр л үед гарцаагүй байнга тохиолдох үзэгдэл даруй мөн билээ. Эл үзэгдэл бүхэлдээ гэрэл нэвтрэх тэр хийн мандлын давхаргын зузаан, найрлагаас хамаарна. Тэнгэрийн эрхсээс дэлхийд ирэх гэрлийн цацраг шууд л тусмаар санагдах боловч хамгийн багаар ч атугай рефракцад орох ажээ. Тэгээд ч огторгуйн одод оршин байгаа байрлалаасаа нэжгээд дээр байгаагаар харагдах өөр нэгэн тохиолдол ч рефракцтай холбоотой буюу.

	Бид орой тэнгэрийн хаяа руу далд орсноос нь хойш нарыг түр зуур хардаг билээ. Ер нь алсын юмс жинхэнэ байрлалаасаа яльгүй ойр, арай дээшээ байгаа мэт үзэгддэг болой.

	Давтан хэлбээс, гэрлийн туяаны рефракц хийн мандалд хааяагүй байнга тохиолдоно. Ер нь гэрлийн хугарал их биш болохоор элдэв юмсын дүр төрхийг өчүүхэн төдий хувиргахын сацуу бид бүхэн байгаа юмыг бараг тэр чигээр нь хардаг учраас л хүмүүс рефракцыг ихэнхдээ ажиж мэдэхгүй байгаа юм. Элдэв юмс өөрчлөгдөн харагдахад онцгой нөхцөл хэрэгтэй байдаг нь хараазүйн хэлээр болбоос, хийн мандлын дотор гэрлийн бүрэн тусгал явагдаж буй хэрэг болой. Агаар хэвтээ чиглэлд үелэн тогтсон үед л уул үзэгдэл олонтоо тохиолдоно. Ийм нөхцөлд гэрэл зарим агаарын давхаргаас толиноос ойх лугаа адил ойж байдаг билээ. Чухамхүү энд л зэрэглээ мэтийн хараазүйн үзэгдлийн шинжлэх ухааны тайлал оршвой. Өөрөөр хэлбэл, зэрэглээ гэдэг нь уг чанартаа хүмүүст харагдахгүй байгаа тэр зүйлийн хувирсан хуурмаг дүрс юм. Чухамдаа уруугаа буюу дээшээ харсан, сунасан, эсвээс хавчийсан... гээд л элдэв янзын хэлбэр дүрс байдаг шүү дээ. Тэгэхлээр танигдахааргүй болтлоо өөрчлөгдсөн дүрсийг үзсэн хүн юу ч гэж бодож, юу ч гэж сэтгэж болох юм (элдэв янзын учир холбогдлоор хүмүүс өөрийн нүдээр үзэх завшаан олдсон тэр ер бусын үзэгдэл эрт дээр үед ч тохиолдож байсан, өнөө үед ч тааралдаж буй болой).

	Зуны бүгчим халуун өдөр нар газрын гадаргыг хүчтэй төөнөх үестээ агаарын давхаргыг бас л халаана. Халсан агаарын давхаргын нягтрал буурах нь мэдээж. Ийм давхаргаас гэрэл яг л усны мандлаас ойх мэт ойж улмаар «нуур» мэт доод зэрэглээ үүсэх нөхцөлийг бүрдүүлнэ.

	«Нуур» харагдах зэрэглээ нь говь цөлд анх удаа очсон, нэн ялангуяа халууцаж ангаж яваа хүний сэтгэл санаанд хүчтэй нөлөөлдөг.

	...Халуун элс, чулуу улнаас төөнөж маш тогтуун байлаа. Улайран байгаа тэнгэрт нар хүүшилж, тэнгэрийн хаяа үл үзэгдэнэ. Говь цөлөөр жин тээх хүнд бэрхтэй юм. Ядарч туйлдсан хүмүүс сэрүүхэн газар хаанаас ч олж хоргодох вэ дээ. Гэтэл гэнэтхэн тэдний өмнө тэнгэрийн хаяаны наагуур нуур бий болж, итгэл найдвараар жигүүрлэсэн хүмүүс нуур луу яаравчлах хэдий боловч хүрэх нь үгүй болой. Бүр харсаар байтал нуур алга болох нь ерөөсөө л байгаагүй мэт. Үнэхээр ч нуур байгаагүй шүү дээ. Газрын гадаргын ойролцоо байсан, халж сийрэгжсэн агаар л хийн мандлын толь болж, улмаар түүнд тэнгэр ойж харагдсан буюу. Газрын гадаргын ойролцоох агаарын ойлгох давхарга хөнгөн хэлбэлзэх нь рефракцын улмаас зовж яваа жинчдэд усны бидэртэх мандлын хуурмаг үзэгдлийг нээн харуулах аж.

	Нэгэн удаа францын цэргийн отряд цөлд явж байтал гэв гэнэт өмнө нь тэнгэрийн хаяаны наагуур морь унасан хэдэн хүн дараа дараагаараа бөртөлзөн өнгөрөв. Цэргүүдээс тагнуул явуулаад хэсэг хугацаа болоход түрүүн харагдсан яг тэр газарт дахин нэг морьтон гарч ирснийг отрядынхан айх гайхах зэрэгцэн харж байлаа. Тэр нь морьтой хүн лугаа адил хэрнь үнэхээр ер бусын том болой. Тэгээд бас их нуурын бидэртэх мандлаар зорчин яваа мэт харагджээ.

	Айхад аргал хөдөлнө гэдэг цэцэн үг бий. Үүний тод томруун гэрч нь францын цэргийн отрядад тохиолдсон хэрэг явдал билээ. Франц цэргүүд морьтой хүн байна л гэж харсан хэрэг шүү дээ. Тэр отряд цэргийнх байсан болохоор эсрэг этгээдийг хүлээж байсан нь мэдээж. Гэтэл тэд зэрэглээн дундуур цувран өнгөрөх шувууны сүрэг, өөрийн тагнуул цэргээ л морьтнууд гэж эндүүрчээ. Гэхдээ отрядынхан шувуун сүрэг, тагнуул цэргийг яг өөрсдийг харсан бус, харин танигдахааргүй болтлоо хувирсан дүрсийг нь үзсэн болой.

	 

	 

	Сүүдрэг - хөлөг онгоц

	Хийн мандлын «толь» зөвхөн газрын гадаргын ойролцоо үүсдэг юм биш ээ. Хийн мандлын дээд давхаргад бий болохыг үгүйсгэх аргагүй билээ. Иймээс алс холын юмны ойсон дүрсийг харж болно.

	Шөнөдөө хөрсөн газартай хүрэлцэж байх учраас өглөөгүүр агаарын доод давхарга маш хүйтэн байхад харин дээд давхарга нь нэлээд дулаан байдаг. Ийм учраас энд хийн мандлын дээд «толь» болох ойлгох үе үүсэх болно. Түүнд алс тэртээ орших арал, далайн эрэг, хөлөг онгоц ойж харагдах аж.

	Өнгөрсөн зууны далайн жуулчны хүү Скоресби эцгийгээ дагаж дэлхийн туйлын шинжилгээний ангид явжээ. Эцэг хүү хоёр өөр өөр хөлөг онгоцон дээр байжээ. Далайн шуурганаар тэр хоёр хөлөг онгоц хоорондоо бараа туруугүй тасарчээ. Гэвч түдэлгүй хүү нь нэгэн хөлөг онгоцыг харжээ. Тэр бээр бичихдээ: 

	 

	«Миний дуранд хөлөг онгоцны гаднах байдал, төхөөрөмж маш тод харагдаж байсан учраас эцгийнхээ хөлөг онгоц мөн болохыг гарцаагүй таньсан юм. Хожим нь хөлөг онгоцны жолоодлогын тодорхойлолт бичгийг харьцуулж байж хоёр онгоц өөр хоорондоо тавин таван километр зайтай байсан гэдэгт бид итгэсэн юм» 

	 

	гэжээ.

	Хөлөг онгоц үзэгдэх хязгаарын гадаа байсан учраас жирийн нөхцөлд ийм хэрэг явдал байж болохгүй билээ. Гэвч эцгийнх нь хөлөг онгоц хийн мандлын дээд «толинд» ойж харагдсан буюу.

	Чухамхүү энд л хуучны, далайн нэгэн домог болох «нисдэг голланд хүн»-ий эх үндэс оршиж буй бололтой. Түүнтэй тохиолдсон хүмүүс уг чанартаа хуурмаг үзэгдэлтэй дайралдаж байсан юм. Тэгээд ч далбаат онгоц үеэ өнгөрөөснөөс хойш дарвуулт онгоцны хий үзэгдэл харагдахаа больсон нь тохиолдлын хэрэг биш болой.

	Гэвч өнөө хэр нь эл домгийн жинхэнэ эх үүсвэр өөр хэлбэрээр байсаар байгаа буюу. Энэ тухай алсын далайн аяны ахмад Ю. Шеманский «Огонёк» сэтгүүлд өгүүлэн бичихдээ: 

	 

	«Октябрийн хувьсгалын өмнө 1917 оны намар усан цэргийн сургуулийн (одоогийн Ленинград дахь М. В. Фрунзийн нэрэмжит усан цэргийн дээд сургууль) нэг ангид (суман) сурч байсан бүх нөхдийнхөө хамт би «Орел» хэмээх сургалтын хөлөг онгоцоор Номхон далайд аялах нэг жилийн аянд гарсан билээ. Гадаадын түрэмгийлэгчдээс болоод бид нар товлосон хугацаандаа эх орондоо эргэж ирж чадаагүй юм. Дэлхийн далай тэнгисийн уудмаар гурван жил гаруй аялсан урт хугацаанд сонирхолтой адал явдал цөөнгүй тохиолдсоны дотор «Нисдэг голланд хүн»-тэй тааралдсан явдал юм.

	...«Орел» Гонконгоос гараад Өмнөд Хятадын тэнгисээр урд зүгийг чиглэн явж байлаа. Жолоодлогын тавцан дээр ээлжийн офицер - мэргэжилтэн, хоёр дохиоч, залуурчаас гадна, сургалтын аяллын дарга М. А. Китицын байв.

	Гэнэтхэн чанх урдаас нь том дарвуулт онгоц гарч ирсэн. Тэр шөнийн харанхуйд гэнэт бий болж, тэгээд ч «Орел»-д маш ойрхон байсан болохоор бүгд л мөргөлдөх нь гарцаагүй боллоо гэж бодоцгоож байлаа...

	Гэвч хохирол үзсэнгүй. Учир нь сүүдрэг - хөлөг онгоц «Орел»-ын дэргэдүүр шүргэлгүй өнгөрч, улмаар өмнө зүгийн шөнийн харанхуйд түргэн зуур далд орох нь тэр.

	Бид залуу байсан болохоор сэтгэл түгшиж, даргаасаа элдвийг асууж байлаа. Сүүдрэг - хөлөг онгоц байдаг гэдэгт бид итгэдэггүй байсан билээ. Дөнгөж сая нүдээрээ үзсэн тэр зүйл үл итгэх байсан ч эргэлзэх тал төрүүлсэн буюу.

	Туршлагатай далайчин, хуучин цагийн цэргийн захирагч Михаил Александрович ийнхүү хариулсан нь: 

	— За нөхөд минь, энэ ер бусын хөлөг онгоцыг гарч ирэх тэр мөчид би ч гэсэн «нисдэг голланд хүн» байна гэж бодсон. Ер нь ч би түүнийг ямагт олонх далайчдын тодорхойлон бичсэнчлэн төсөөлдөг байлаа. Юу гэвэл, яг л ийм, дуугүй, хурдан агаад жигд хөдөлгөөнтэй байх ёстой. Тэр хүмүүсийн нэг бус удаа үзсэн жирийн далбаат хөлөг онгоцтой огтхон ч адилгүй байсныг та нар ажиглаа биз дээ. Та бүхэнтэй ижилхэн, би ч гэсэн ид шидэд итгэдэггүй билээ. Энэ бол дээр үеийн далайчдын бодол ухаанаар бүтээгдсэн, гайхалт «нисдэг голланд хүн» биш гэдэг нь мэдээж. Тэгвэл энэ чинь юу юм бэ? гэвэл, бид хаягдмал хөлөг онгоцны нэгтэй дайралджээ. Энэ зууны эхээр хэрмэл хөлөг онгоцтой тэмцэл явуулах асуудлыг шийдвэрлэсэн олон улсын тусгай бага хурал болсон гэдгийг нэхэн сануулъя. Чингээд «нисдэг голланд хүн»-д дайн зарласан билээ. Хүмүүс нь орхин одсон буюу тахал өвчнөөр бүгд нас барсан, тэгээд хүнгүйгээр далай тэнгист тэнүүчилж яваа тийм дарвуулт хөлөг онгоцыг живүүлэхийн тулд янз бүрийн улс гүрнээс цэргийн хөлөг онгоцыг илгээж байсан ажээ...».

	 

	«Орел»-ыг Сингапурт ирсний хойно манай хүмүүсээс хэн нэг нь Өмнөд Хятадын тэнгист шөнө болсон явдлыг өөрийн танилдаа ярьжээ. Тэгтэл цаад нөхөр нь сонины тэмдэглэлийг үзүүлжээ. Түүнд саяхан нэгэн шөнө японы хөлөг онгоц руу дарвуулт онгоц дайрсны улмаас тэр хөмөрч, улмаар живж японы өөр нэгэн хөлөг онгоц амьд үлдсэн хоёр усан цэргийг нь аварсан тухай бичжээ.

	«Энэ чухам ямар далбаат онгоц байсныг тайлах гэж оролдсон бүхий л оролдлого амжилт олоогүй юм гээд Ю. Шеманский бичихдээ: — Бүх талаас нь аваад үзэхэд «Орел» ямар нэгэн шалтгаанаар хүнгүй болсон «далайн тэнүүлчний» нэгтэй нь л тааралдсан ажээ».

	Агаарын хий үзэгдэл нь өнгөрсөн зууны далайн жуулчдын өмнө гэнэт гарч ирж, тэгээд ч олонхынх нь санаж бодож байснаар бол ямарваа нэгэн гай зовлон учруулахыг ёрлож буй тийм хөлөг онгоцтой ямар ч хамаагүй билээ. Ер нь иймэрхүү учралын дараагаар хөлөг онгоцон дээр хэн нэг нь нас барах, айхтар догшин далайн шуурга болох буюу бүр дордож хөлөг онгоц сүйрэх энэ бүхний гэм бурууг сүсэг бишрэлтэй далайчид чухамхүү хүнгүй онгоцтой дайралдсанаас болсон гэдэгт бат итгэх ажээ. Иймэрхүү учрал өнө удтал дурсагдан домог болж, хэчнээн гайхаш төрүүлэх боловч улам л «үнэмшилтэй» агаад «гарцаагүй үнэн» болдог байна. Гэлээ ч гэсэн «далайн тэнүүлчинтэй» тохиолдсон тэр аялал эсэн мэнд (олонх нь л ингэж төгсөж байгаа гэдэг нь мэдээж шүү дээ) дуусаад л төдхөн мартагдаж амар жимэр болох нь тэр. Хүний ой ухааны нэгэн шинж нь энэ буюу.

	 

	 

	Байгаль дахь алсын харагдалт

	Дээд давхаргын зэрэглээ нь далай тэнгист, нэн ялангуяа хийн мандлын доод давхарга нь дээд давхаргаас ямагт хүйтэн байх туйл орчмын өргөрөгт олонтоо тохиолдоно. Умард нутгийн өвөл хаварт өмнө зүгээс халуун салхи үлээх тэр өдрүүдэд агаарын доод давхарга нь цас, мөснөөс болж хүйтэн хэвээрээ үлдэх ажээ.

	Байгал нуурын эрэгт оршин суугчид нуурын дээгүүр агаарт ар араасаа хөврөх дуу чимээгүй вагоныг удаа дараа үзжээ. Энэ нь алс тэртээ төмөр замаар явж байсан цувааны тусгал болох сүүдрэг - галт тэрэг буюу.

	Өнгөрсөн зуунаа туйл судлаач шведийн иргэн Норденшельдийн шинжилгээний ангийнханд учирсан нэгэн сонирхолтой явдлыг эргэн санацгаая.

	Шинжилгээний ангийн буудалласан газрын ойролцоо том цагаан баавгай харагджээ. Хүмүүс буугаа авахаар ухасхийв. Хэн нэг нь гохоо дарахаар зэхэж байтал гэнэт баавгай... том далавчаа дэлгээд нисэн одох нь тэр. Нисэх явцдаа тэрхэн зуур жижгэрч... цахлай болон хувирчээ.

	Иймэрхүү хий үзэгдлээс болж урам хугарах ч явдал гарна. Жишээ нь шведийн далайчид Балтийн тэнгист Аландын арал, шведийн эрэг хоёрын хооронд бий болсон зэрэглээн арлыг удтал эрсэн удаатай юм.

	Заримдаа дээд давхаргын зэрэглээ «алсын юмыг харагдуулах» нь жинхэнэ таавар таалгах лугаа адил буюу. 1815 онд Ватерлогийн дэргэд наполеоны цэргийн түүхэнд үлдсэн сүрт тулалдаан болсон билээ. К. Фламмарион «Хийн мандал» хэмээх номдоо чухам тэр өдөр бельгийн Вервье хотын оршин суугчид тэнгэрт зэвсэглэсэн хүмүүс их буучдыг үзсэн тухай баримтыг эш татан дурджээ. Ватерлоо, Вервье хоёр хоорондоо 105 километр зайтай ажээ. Энд юу нь сонирхолтой байна гэвээс зэрэглээ алс холын юмыг алган дээр байгаа юм шиг л дамжуулсанд оршино. Тэр ч атугай Вервье хотынхон нэг их бууны дугуй эвдэрхий байсныг хүртэл харсан гээч! Хэдийгээр ийм холч зэрэглээ ховор үзэгдэл боловч үгүйсгэж хэрхэвч болохгүй билээ.

	1927 онд америкийн нэрт нисэгч Линдер Атлантын далай дээгүүр тухайн цаг үедээ нэрд гарсан нислэгийг хийсэн юм. Хожим нь тэр бээр Ирландаас хоёр зуун бээр хол явахдаа ой мод, гүвээ толгод бүхий газрыг харсан тухайгаа ярьж байсан ажээ. Эл зэрэглээ хэдэн минут үргэлжилсэн болой.

	Зөвлөлтийн сансрын нисэгч Георгий Гречко «Салют» станц дээрх үйл явдлаар баян сансар судлалын ажлынхаа үеэр авсан гэрэл зургийн нэгэнд үүлнээс дээш агаарт унжиж буй бөөн бөөн мөс байгааг илрүүлжээ. Харин эх дэлхийд ирсэн хойноо түүний нууцыг тайлжээ.

	Энэ бол зэрэглээ байсан буюу.

	Иймэрхүү зэрэглээний «холыг тусгах» нууц өөрийн шинжээчдийг хүлээсээр л...

	 

	 

	Хоёрлосон агаад гурвалсан зэрэглээ

	Ер нь зэрэглээ салхигүй тогтуун үед л үүснэ. Эс тэгвээс салхи агаарын толийг «хагалчихна» шүү дээ. Гэсэн хэдий боловч тэр нь цагаа болохоор тийм ч хэврэг бус аж. Зарим үед ойлгож буй агаарын давхаргын зөөлөн хэлбэлзэл тухайн зураглалыг «бүрэн» дүрслэхэд бас ч хэрэгтэй юм. Жишээлбэл, «нуурын» зэрэглээнд чухамхүү түүний ачаар л хий үзэгдэх нуурын мандал бидэрлэхийг үнэмшилтэйгээр гарганам.

	Гэхдээ зэрэглээний гол шинж нь маш олон янз байдагт оршино. Дээд давхаргын хийн мандлын толиноос ойх шинж байдлаас болж заримдаа тонгорч харсан байдлаар үзэгдэх зэрэглээ бий. Ийм зэрэглээ бусдыгаа бодвол нэлээд олонтоо тохиолдоно. 1860 онд Парист сартай шөнө зэрэглээ үзэгдсэн сонин учрал болсон билээ. Тэр сонин үед тэнгэрт хөшиглөсөн хөнгөн мананд туссан тонгоруу харагдах Парисын дүр байдлыг цагийн турш үзсэн гэж ярьдаг. Уг манан толины үүрэг гүйцэтгэжээ. Эл үзэгдэл үнэхээр сонирхол татаж байсныг нүдээрээ үзсэн хүмүүс гэрчлэх бөлгөө. Тэнгэрт дээврээсээ унжсан барилга, байшинтай мөнгөлөг ягаан хот дүүжлэгдэж байсан байна шүү дээ.

	Итали орноо далайн хөвөөгөөр явж байсан нэгэн жуулчин агаарт хотын тонгоруу харсан дүр байдлыг үзсэн тухайгаа хуучилсан байдаг. Энд байшин барилга, цамхаг, гудамж эл бүхэн маш тод харагджээ. Тэр жуулчин харсан зүйлээ сандруухан зурж авчээ. Хэсэг хугацаа өнгөрөөд тэр бээр нөгөөх тэнгэрээс унжиж байсныг нь харсан тэр хотдоо хүрч ирсэн ажээ.

	Нийлмэл зэрэглээ үүсэх тохиолдол бас бий. Үзэгчийн нүднээс далд орших юмс хийн мандлын ер бусын толиноос шууд ойх үед бий болсон дээд давхаргын зэрэглээ нь бодит болон уруугаа харсан ийм хоёр дүр байдлыг зэрэг үзүүлдэг байна. Тэр ч атугай туйлын өргөрөгт гурвалсан зэрэглээг үзэх завшаан олджээ.

	ЗХУ-ын ШУА-ийн сурвалжлагч гишүүн А. П. Капица Дэлхийн өмнөд туйлын өвөрмөц зэрэглээний тухай өгүүлэхдээ: 

	 

	«Восток» станцаас ойртоход нэн бэрхтэй туйлаар дамжин «Молодежная» станцад хүрэх сүүлчийн аяны үеэр далайн түвшнээс дээш дөрвөн мянган метр өндөрт оптикийн ер бусын үзэгдлийг бид үзсэн юм. Газар хэмжээч өнцөг хэмжих багажийн дурандаа эхлээд нэг зүтгүүрийн хоёр дүрсийг (нэг нь газар дээр, нөгөө нь түүнийхээ дээрээс тонгоруу харж унжсан байдалтай байсан) олж харжээ. Дараа нь дахин хоёр зүтгүүр бий болсон ажээ. Энэ өдрийн хүчтэй рефракц тухайн зүтгүүрээс гадна дөчин километр өөрөөр хэлбэл, газар тэнгэрийн заагаас цаана хол зайд байсан өөр зүтгүүрийг харах боломж олгожээ.

	Нэг өдрийн дараа агаарын температур тавин градусаас бага байх үест баруунтаа хоёр километр хэртэй газарт нуур байгааг сэтгэл тааламжтай харж болж байсан. Түүний тэгшхэн мандал салхины аясаар бидэртэх мэт санагднам. Ийм зэрэглээ үзсэн хүн наад зах нь машид ундаасах боловч хүлээсэн зүйлийг нь харуулсны төлөөнөө түүнийг буруутгах үндэс үгүй болой» 

	 

	гэжээ.

	 

	 

	Нар яагаад «нааддаг» юм бэ?

	Лисичанск хотын оршин суугч А. Нагаев «Наука и Религия» (Шинжлэх ухаан ба шашин) сэтгүүлийн редакцад бичихдээ: 

	 

	«... Энэ явдал улаан өндөгний баяраар болсон юм. Би өглөө эрт гудамжинд гарангаа гайхалтай юм үзлээ. Түүнийг ингэж л дүрсэлбээс болох болов уу. Байж боломгүй юм тохиосон гээч. Нар чичрэх лугаа адил болж, тэндээ л цовхчиж байсан билээ... Хожим хэнд эс ярилаа даа, цөөн хүн л надад итгэсэн. Чамд л тэгж санагдсан юм байлгүй дээ... гэцгээх юм» 

	 

	гэжээ.

	Итгээгүй явдал буруу юм. Байгальд байдаг л зүйл, гэхдээ маш олон янзын хэлбэртэй ажээ. Тэнгэрийн хаяанаа очих мөчдөө нар хэлбэр дүрсээ гэнэт хувиргана. Бас өнгөө өөрчилнө. Нэн ялангуяа улаан, улбар шар өнгөний хувирал мэдэгдэхүйц байдаг билээ.

	Эл үзэгдэл нь улаан өндөгний баяр, Петрийн өдөрт (6 дугаар сарын 29-нд болдог шашны баяр) нар нааддаг гэдэг хууч, домог үгстэй холбоотой. Үнэндээ гэвэл, заавал ч ийм байх албатай биш юм. Ер нь ч тэгээд хийн мандлын зохистой нөхцөл бүрдсэн үед хавар, зуны эхээр өдөр бүхэн нар наадаж болох учиртай. Энэ ч гэсэн гаднах байдлаараа л таамаглал шүү дээ. Юу гэвээс, заримдаа сэтгэл түгшээсэн үзэгдэл бүр энгийн «механизмд» үндэслэсэн байдаг билээ.

	Хугарлын илтгэлцүүр нь хувирч байх орчинд гэрэл тархах тухай, рефракцын тухай дээр өгүүлсэн болно. Нар тэнгэрийн хаяанд хэчнээн ойртох тутам нарны гэрэл рефракцад өртөхгүй, элдэв саадад торохгүй шууд тусах тийм аятай нөхцөлийг бүрдүүлэх ажээ. Ерөнхийдөө үүнийг ойлгоход тийм ч төвөгтэй бус юм. Учир нь нарны цацраг хэвтээ хавтгайн чиглэлээр ажиглагчид тусах үедээ газрын гадаргуугийн ойролцоох янз бүрийн нягтралтай, тэгээд ч бас зааг хязгаар нь байнга өөрчлөгдөж байх, хийн мандлын доод зузаан давхаргыг нэвтрэн гардагт оршино. Нар «наадах» гэдгийг уг чанартаа зэрэглээ гэхэд болох юм.

	Хэрэв нар тэнгэрийн хормойноос бүр дээр, тэгээд ч орой дээр байх юм бол тусах цацраг нь агаарын нэг төрлийн агаад тогтуун давхаргыг дамжин өнгөрөх нь мэдээж. Ингэхэд нарны цацраг мурийх хэдий боловч төрөл бүрийн хуурамч үзэгдлийг үүсгэхээр тийм хэмжээнд хүрдэггүй.

	Нийтэд дэлгэрсэн нэгэн дуунд «Ертөнцийн гайхамшиг олон» гэж дуулдаг. Нээрээ ч олон шүү. Гэхдээ л эл бүхний цаана ямарваа мэдэхийн аргагүй далдын хүч үгүй билээ. Хийн мандал дахь хараа зүйн үзэгдлээс чухам энд авч үзсэн агаад хүмүүсийн анхаарлын гадна үлдсэн бусад олон үзэгдлийн механизмыг тодорхой нарийн судалсан, цаашид аливаа асуудал байхгүй гэж нотолбоос хэтрүүлсэн хэрэг болох нь мэдээж. Тэгээд ч ер нь тайлагдахгүй олон асуудлыг судлах болно. Шинжлэх ухаан энэ бүхнийг тайлна гэдэгт огтхон ч эргэлзэх хэрэггүй биз ээ.

	
ГАЙХМААР ЦАХИЛГААН

	Өөрөө өөрийгөө хуурах юунаас ч амархан 

	 

	Демосфен

	 

	 

	«Сайны ёр»

	«Далайн тэртээгээс хуралдах уул гэмээр бараа сүртэй бөөн хар үүлс тал дээгүүр нүүнэ... Сарны оронд зөвхөн бүүдгэр зэвхий толбо үлдэнэ. Заримдаа бөөн бөөн цайвардуу бараан үүлс сарыг бүрэн хаанам. Ямар нэгэн юм нуун далдлах мэт аймаар харанхуйлах тэртээ алсад бяцхан цэнхэр гэрэл гялсхийнэ. Энд тэнд хоромхон зуур гялсхийгээд бөхөх тэр гэрэл тал хээр бие биеэсээ хол орших хэд хэдэн хүн юм эрэнгээ гэрэлтүүлэхээр зурсан чүдэнз нь салхи үлээхэд унтарч байгаа гэлтэй. Эл бүхэн үлгэрт гардаг маш соньхон агаад цэнхэр галыг санагдуулнам» 

	 

	хэмээн байгалийн ер бусын үзэгдлийн нэг болох ариун Эльмийн галын тухай М. Горький «Изергиль эмгэн» гэдэг өгүүлэлдээ бичжээ.

	Энэ үзэгдлийг бүр эрт үед ч гэсэн тэнгэрийн онцгой бэлгэдэл гэхдээ муу ёр нь биш, сайны бэлгэ тэмдэг гэж бэлгэшээж байсан билээ.

	...Эртний Ромын цэргийн томоохон анги шөнийн аянд явж байв. Дуутай ширүүн бороо ойртсоор л. Гэнэт тэдний дээр хэдэн зуун цэнхэр гал үзэгджээ. Гэрэлд нь цэргүүдийн жадны үзүүр гялалзаж байсан буюу. Цэрэг эрсийн төмөр жад эцэс төгсгөлгүй гялалзах мэт санагдсан аж. Тэр цаг үест ийм гайхалтай үзэгдлийн мөн чанарыг хэн ч эс ойлгомуй. Тэгээд ч цэргүүд жадны туяарлыг чухамдаа ялалтын бэлгэ тэмдэг хэмээн бодоцгоож байсан.

	Эл үзэгдлийг тэр үед үлгэр домгийн ихэр баатрын нэрээр Кастор, Поллуксын гал гэж нэрлэж байжээ. Хожим нь уг цахилгаан үзэгдэл бий болж байсан, Итали дахь ариун Эльмийн сүмийн нэрээр Эльмийн гал хэмээн өөрчлөн нэрлэжээ.

	Ийм гал нэн ялангуяа хөлөг онгоцны шурагт олонтоо тохиолдоно. Ромын гүн ухаантан, зохиолч Луций Сенека аадар бороотой үед «тэнгэрээс одод унаж, хөлөг онгоцны шурагт шингэж буй лугаа адил байсан» гэж ярьж байжээ. Ер нь уг хэрэг явдлын тухай өгүүлэх олон ярианы дотор английн нэгэн далбаат онгоцны ахмадын гэрчлэх нотолгоо сонирхол татах аж.

	Эл явдал 1695 онд Газрын дундад тэнгисийн Балеарын арлын орчим ширүүн бороотой үед тохиожээ.

	Ахмад хар салхинаас болгоомжлон далбаагаа буулгахыг тушаажээ. Чингэтэл далайчид хөлөг онгоцон дээр энд тэндгүй тархсан гуч гаруй Эльмийн гал байгааг олж харцгаажээ. Том шургийн салхины хэмжүүр дээрх гал өндрөөшөө хагас метр гаруй байсан. Ахмад салхины хэмжүүрийг авахыг тушааж, усан цэрэг явуулсан. Шурагт авирсан нөгөө цэрэг уг гал хуурай дариар хийсэн дохионы буудлага мэт тачигнаж байна гэж хашхирч байлаа. Галыг салхины хэмжүүртэй хамтад нь авчрахыг түүнд тушаажээ. Гэтэл усан цэрэг салхины хэмжүүрийг авмагц л өнөөх гал шургийн үзүүрт огцом шилжиж улмаар түүнээс салгаж авах боломжгүй болсон буюу.

	Бүр илүүтэй сэтгэл татсан тийм үзэгдлийг 1902 онд «Моравия» галт онгоцны далайчид үзжээ. Ногоон хошууны арлын тэнд байхдаа ахмад Симпсон хөлөг онгоцны дэвтэртээ бичихдээ: 

	 

	«Далайд бүтэн цагийн турш цахилгаан улалзах нь тэр. Ган татлага, шургийн үзүүр, дарвуул бэхэлдэг хөндөл, ачааны сумны тэн энэ бүхэн гэрэлд үзэгдэж байлаа. Онгоцны дээд тавцангийн дунд хэсэгт дөрвөн тохой тутамд ассан чийдэн унжиж буй мэт харагдана. Дарвуул бэхэлдэг хөндөл болон шургийн үзүүрт хурц гэрэл гэрэлтэж байлаа. Гэрэлтүүлэхийн сацуу ер бусын дуу чимээ дагалдах нь тоног төхөөрөмжид үй түмэн царцаа орогнож, эсвэл дархи, хуурай өвс тас нясхийн ноцох мэт».

	 

	Ариун Эльмийн гал олон янз. Тэр нэгэн жигд гэрэлтэх мэт, энд тэнд улалзах гал, бамбар мэт байдалтай дайралдах болно. Заримдаа яг л өрвөлзөн бадрах дөл лугаа адил байх учруун унтраахаар ухасхийх ч удаатай.

	Уг үзэгдэл иймэрхүү жирийн бус байдалтай байх боловч мөн чанар нь энгийн болохыг нэлээд эрт тайлсан буюу. Ийм гал бол хийн мандал дахь алгуур шилжих цахилгаан цэнэг юм. Тэрээр үүл болон газарт маш их цэнэг хуралдах үе болох аадар бороо, цасан шуурга, хар салхитай цагт олонтоо үзэгдэнэ. Аливаа цахилгаанжсан биеийн эргэн тойронд цахилгаан орон буй болдгийн нэгэн адил манай дэлхий ч цахилгаан оронгоор хүрээлэгдсэн байдаг билээ. Ихэнх тохиолдолд агаар эерэг цэнэгээр, харин газар сөрөг цэнэгээр цэнэгжинэ. Гол нь агаар иончлогдсоноос болж хийн мандлын доод давхаргад цахилгаан орон үүснэ. Жирийн аянгыг чих дүлийрэм тасхийх дуу (тэнгэрийн) дагалдаж байдаг билээ. Тэгээд ч аянга гэдэг нь хүйтэн агаад хурдан өнгөрөх цахилгаан цэнэг алдалт шүү дээ. Гэлээ ч гэсэн тодорхой нөхцөлд цэнэг алдалт болохгүйгээр харин янз бүрийн хугацаагаар цэнэг урсан өнгөрөх явдал гарна. Энэ нь уг чанартаа бол «алгуурхнаар» цэнэг алдалт явагдаж буй хэрэг мөн. Мэргэжилтнүүд ямарваа юмны оройд титэм лугаа адил байдаг болохоор нь түүнийг титэмт цэнэг алдалт хэмээн нэрлэжээ. Ийм цэнэг алдалтын үед ганжир, цамхаг, өндөр сургааг, мод, хөлөг онгоцны шураг болон бусад зүйлийн элдэв янзын шовхгор оройноос бие биеэ дагасан жижиг цахилгаан оч харван байх болно. Оч олон байх тусмаа л харвалт удаан үргэлжилж, улмаар бид галын дөлтэй адилхан тийм хөхөвтөр туяарлыг олж харах бөлгөө.

	XVIII зуунаа Италид титэмт цэнэгээр аадар бороо ойртож буйг мэддэг байжээ. Нэгэн шилтгээнд газарт зоосон жад байдаг байлаа. Түүний үзүүрт үе үе урт иштэй сүхэнцрийг хүргэхэд оч харваж байваас цагдаа хонх дуугарган аюулын тухай оршин суугчдад урьдчилан мэдээлдэг байсан ажээ.

	1957 оны арван хоёрдугаар сард Переславль-Залескийн дэргэдэх Плещеево нуурын загасчид титэмт цэнэг алдалттай холбоо бүхий сонин үзэгдлийг үзжээ. Тэр хэрэг явдал хэрхэн тархсан талаар ийнхүү өгүүлмүй. Нар аль хэдийнээ жаргаж, нойтон цас орж, агаарын температур бараг тэг болсон байсан хэдий боловч загасчид цооногоо орхиж яваагүй л байсан билээ. Нэг загасчин дэгээгээ цооногоос гаргатал дэгээний үзүүрт гэнэт хөхөвтөр гал гялсхийсэн байна. Эл явдал санамсаргүй тохиож, хүчтэй нөлөөлснөөс болж загасчин «Дэгээ шатчихлаа!» гэж бодоод, нөгөө ноосон бээлийтэй гараараа галыг «унтраасан» ажээ. Ингэснийхээ дараа л дэгээ яалаа ч шатахгүй гэдгээ санасан буюу. Чингээд тэр загасчин бусад нөхдөө дэгээгээ гаргаж авахыг гуйжээ. Тэгтэл бараг бүх дэгээнд доожоогүй гал бий болж, гар сарвайх буюу хүрэх төдийд л бөхөж байжээ...

	Агаар Мандлын дээд давхарга нь доод давхаргаа бодвол илүү хүчтэй иончлогдоно. Иймээс болзолт цахилгаан орон талыг бодох нь ээ ууландаа маш эрчимтэй байдаг билээ. Чингээд ч Эльмийн гал уулархаг районд олонтоо тохиох ажгуу.

	Нэг өдөр уулчид Тянь-Шань нурууны нэгэн оргил өөд яаран авирч байлаа. Гэнэт үүл хуралдаж, аадар бороо асгарав.

	— Тэрний үс шатаж байгааг хараач ээ! гэж нэг уулчин хажуу дахь нөхрөө зааж хашхирав.

	— Чинийх ч бас адилхан шатаж байна шүү дээ! гэж нөхөд нь хариулжээ.

	Малгайгүй байсан бүх хүний үс нь гэрэлтэж буй мэт байжээ. Хэн нэг нь малгайгаа автал үс нь цэнхэр очнууд цувруулан гаргаж буй лугаа адил байсан билээ. Тэгээд ч зөвхөн үс л тэгж байсан гэж үү дээ. Бас мөс хагалах сүх, фото аппарат, төмөр товчинд оч харваж байсан. Энэ бүхэн халуун тогооны ус буцлах мэт исгэрэн байлаа. Гэтэл ширүүн бороо арилмагц л гэрэлтэлт үгүй болсон билээ.

	Өөрийн мал аж ахуйн ферм дээр Эльмийн галыг харсан америкийн цаг уурын мэргэжилтэн Хэмфри батлан хэлэхдээ: Байгалийн эл үзэгдэл «жирийн бух болгоныг галт эвэртэй аймшигт амьтан болгон хувиргаж, яагаад ч юм ер бусын сэтгэгдлийг төрүүлэх ажээ».

	Уугуул төрхөөрөө иймэрхүү юманд гайхаж сэтгэл хөдлөхөөргүй, тэгээд ч эрүүл саруул ухаанаар тунгаан бодоод ойлгож чадах тийм л хүн ингэж ярьж байгаа юм даа.

	Үнэндээ газар сайгүй биш гэх нь ээ ч ер нь ертөнцийг байгалийн шинжлэх ухааны үүднээс үзэх үзэл ноёрхож буй өнөө үед ч гэсэн оюун ухаанд үл багтах бухын галт эврийг үзчих юм бол Хемфри шиг байдалд орохоор тийм хүмүүс олдоно гэдгийг баттай баталж болох байна. Дундад зуунаа тийм эврийг олж харваас шуламсын далдын хатгалга байж таарна гэлцдэг байжээ.

	 

	 

	«...Хөлдүү уураас гал яаж гарах вэ?»

	1950 оны хоёрдугаар сарын 20-ны өдрийн тэр нэгэн үдэш миний сэтгэлд хоногшин үлдсэн юм. Ярославлийн чиглэлийн төмөр замаар Москвагаас гараад хот орчмын нэгэн станцыг зорин явж байлаа. Шөнө дунд орчим юм сан. Вагоноос буугаад хачин сонин юм харж өөрийн эрхгүй зогтусав. Хойд зүгийн тэнгэрт хоёр том долгилох нум хүрээлсний нэг нь хурц гэрэлтэх цайвар улаан, нөгөө нь цайвар ногоон өнгөтэй аж.

	Нум хэлбэрээ нүд ирмэх зуур тасралтгүй хувиргаж, нэг үе алга болж, дахин бий болохын хамт байрлал, өнгөө өөрчилж хурц долгисох цацраг цацруулна. Энэ бол туйлын туяа байсан билээ. Тэр Москвагийн тэнгэрт цөөн тохиолддог юм. Ялангуяа 1950 оны хоёрдугаар сарынх шиг тийм хурц тод байх нь ховор буюу. Хойд туйлд заримдаа гялбаа хэмээн нэрлэдэг эл туйлын туяа тэнгэрт хэдэн цагаар ч наадах ажгуу.


Гоо үзэмж, сүрлэг байдлаараа туйлын туяатай дүйх тийм үзэгдэл байгаль ертөнцөд ховорхон шүү дээ.

	 

	«...Тэнгэр тэр аяараа улайраад зах хязгааргүй сиймгэр нимгэн хөшиг хамаг тэнгэрийг халхлан бүрхэж, ямар нэгэн үл үзэгдэх хүчинд үлээгдэн ирвэлзэж байх лугаа адил байлаа. Нэлэнхийдээ хөхөвтөр ягаан гэрлээр туяарна. Энд тэнд хурц гэрэл гялсхийгээд л бүдгэрэх нь нэг цацрагаар сүлжигдэх үүлс хоромхон зуур хурж сарниж буй гэлтэй... Хөхөвтөр ягаан үүлс хэд хэдэн газарт бас дахин гялсхийх мөчид хэсэгхэн зуур туяарал үгүй болох мэт болов. Гэвч хэсэг хэсэг бөөмнөрсөн хурц сацрагаас бий болох үргэлжилсэн гэрэл нь бүүдгэр ногоон туяагаар анивчина. Тэгтэл тэд аянга мэт хурдтайгаар байрлах газраасаа тасраад тал зүг бүрээс нийлэн орой өөд одох нь тэр. Тэртээ дээр түр зуур тогтож, асар том титэм үүсгэн сүүмгэнэж байснаа унтрах ажээ».

	 

	Дэлхийн умард туйл судлаач Г. А. Ушаков туйлын туяаг харснаа ингэж л дүрслэн бичсэн буюу.

	Туйлын туяа тэндхийн жирийн үзэгдэл болохоор Хойд туйл орчмын уугуул оршин суугчдад гайхмаар юм биш л дээ. Гэвч хэн ч байлаа гэсэн ийм сүрлэг сайхан зураглалыг үзээд сэтгэл хөдлөхгүй байж яахан эс чадах билээ. Тэр тусмаа сонирхдог, үнэн мөнийг нь олж мэдэхийг хүсдэг хэн бүхнийг улам ч догдлуулах аж. Ийм хүний нэг нь агуу эрдэмтэн Ломоносов байсан. Тэр бээр «шинжлэх ухааны хялбаршуулсан» нэгэн шүлэгтээ: «Дүн өвөл хөлдүү уураас гал яаж гарах вэ?» хэмээн лавлажээ. Ийм л асуулт «Холмогорын хөвгүүн» байсан тэр хүүхэд ахуй цагаас нь амар заяа үзүүлээгүй нь лавтай.

	Ломоносов туйлын туяаны учир шалтгаан нь сийрэгжсэн агаар дахь цахилгаан цэнэг юм гэж таамаглажээ. Үүнийхээ үнэн зөвийг нотлохын тулд тэр бээр шилэн бөмбөлгийн агаарыг соруулж гаргаад, дундуур нь цахилгаан гүйлгэжээ.

	Тэр бичихдээ 

	 

	«Агаарыг соруулж авсан бөмбөлөг дотор цахилгааны хүчээр өдөөгдөж гэнэт бий болох гэрэл нь нүд ирмэхийн зуур үгүй болж тэр даруйдаа тэнд нь дахин үүсэж байгаа болохоор үргэлжилсэн туяарал байж болох л юм шиг санагдана» 

	 

	гэжээ.

	Зуун жилийн дараагаар сийрэгжсэн хийн дотуур өнгөрөх цахилгааны үзэгдлийг өөр эрдэмтэд судалсан юм.

	Тэд туршлагадаа хоёр үзүүрийг нь гагнасан шилэн хоолой хэрэглэжээ. Түүгээр цахилгаан нэвтрүүлэхийн тулд хоолойн хоёр үзүүрт жижиг төмөр ялтас болох электродыг гагнаж улмаар гүйдлийн эх үүсвэрээс ирэх утсыг холбосон юм.

	Хоолой дахь хий жирийн агаарын даралтад байх үедээ цахилгаан гүйдэл нэвтрүүлэхгүй тул гэрэлтэлт үгүй байсан. Чингээд хоолойд үлдсэн хийн молекултай хурдан өнгөрөх цэнэгжсэн эгэл биет мөргөлдсөний үр дүнд бий болдог гэрэлтэлт үүсгэхийн тулд хоолойг сийрэгжүүлэх хэрэгтэй болов.

	Хоолойд ямар хий хэрэглэсэн бэ? гэвэл эхлээд азот, устөрөгч байгаад хожим нь эрдэмтэд аргон, неоныг туршсан билээ. Ингэж л хийн гэрэлтэлт хоолой болох гэрэлтүүлэг бий болж, тэгээд ч гэрлэн чимэглэлд хэрэглэх болсон. Хий бүхэн янз янз гэрэлтэнэ. Тухайлбал, аргон хөхөвтөр, неон улаавтар туяа гаргана.

	Эрдэмтэд лабораторидоо бяцхан туйлын туяа гаргаж авсан хэдий боловч Ломоносовыг зовоож байсан тэр асуултад бүрэн хариулж эс чадсан ажээ. Ломоносовын хэлсэнчлэн бүрэн биш сийрэгжилт үүсгэсэн хоолой буюу бөмбөлөг дотор «цахилгааны хүчээр өдөөгдөн гэнэт бий болох гэрэл» болбоос «үргэлжилсэн туяарал байж болох л юм шиг санагдана» гэсэнд үнэний хувь бий. Гэвч яагаад туйлын туяаг манай гарагийн туйлын нэрээр Хойд буюу Өмнөд хэмээн «тодруулах» болсон юм бэ? Энэ үзэгдлийн байнга хувирах элдэв хэлбэрийг юу гэж тайлбарлах сан бол доо?

	 

	 

	Нарны найруулсан жүжиг

	Өнгөрсөн зуунд Норвегийн физикч Биркеланд сонирхолтой туршлага хийжээ. Тэр бээр манай дэлхийн бяцхан загвар болох бөмбөлөг бэлтгэсэн байна. Эл бөмбөлгийг соронзонжуулж болохын хамт бас цэнэгжсэн эгэл биетийн бөмбөгдөлтөөс болж гэрэлтэх тийм будгаар будсан ажээ.

	Эрдэмтэн агаарыг нь сийрэгжүүлсэн сав дотор нөгөө бөмбөлгөө байрлуулаад цэнэгжсэн эгэл биет гаргах ионы их буугаар «бууджээ». Бөмбөлгийг соронзонжуулаагүй байх үед эгэл биетүүдээр их буу руу харсан тэр хэсгийг нийтэд нь бөмбөгдөхөд жигдхэн гэрэлтэж байсан болой. Харин бөмбөлөг соронзонтой болсон үед зөвхөн л соронзон туйлуудын тэнд гэрэлтэж байжээ.

	Эл туршлага туйлын туяа цахилгаанжсан эгэл биеттэй холбоотой болохыг нотолсон юм. Бас энэ үзэгдэлд дэлхийн соронзон хүч ямартай боловч оролцдогийг илтгэн харуулжээ. Гэвч цахилгаанаар цэнэгжсэн чухам ямар эгэл биетүүд хийн мандлын дээд давхарга дахь туйлын туяанд оролцдог, тэд хаанаас бий болдог байна вэ?

	Нарны толбо ихэссэн тийм л жилд туйлын туяа бий болох нь олширч, тэгээд ч тод байдаг нь тодорхой билээ. Жил жилд туяаны гарах тоо, хэмжээ нь харилцан адилгүй. Барагцаалбал арван нэгэн жил тутамд л нарны толбо хамгийн дээд хэмжээндээ хүрээд цаашдаа аажим буурна. Нарны толбо хамгийн бага болсон жилд туйлын туяа хэдэн сараар ч бараг үзэгдэхгүй болдог билээ.

	Эрдэмтэд дэлхийн туйлын туяа, нарны толбо хоёр шууд холбоотой болохыг тогтоожээ. Нарны гол уртрагт олон толбо үзэгдсэнээс хойш 20—40 цагийн дараа л дэлхий дээр байнга туйлын туяа наадаж, соронзон шуурга үүсэж байсныг тэмдэглэжээ. Соронзон шуурга богино долгионы радио холбоог огцом муутгаж, цахилгаан мэдээ, телефоны ажиллагааг замбараагүй болгоно. Луужин алдаж заадаг байна.

	Цельсийн олон сая градуст хүрэх температур ноёлж байдаг нарны хэвлий дотор нарийн төвөгтэй цөмийн урвал явагдаж байдаг билээ. Манай дэлхийг ивээж байдаг дулаан чухам эл урвалын үр дүнд бий болно. Нар хэмээх гэрэлт од орчлон ертөнцөд зөвхөн дулаан илгээдэг юм биш ээ. Нарны толбо орчмоос эерэг цэнэгжсэн протон, сөрөг цэнэгжсэн электрон агуулсан эгэл биетийн урсгал гарч байдаг. Энэ протон, электроны урсгал Дэлхийн хийн мандлын сийрэгжсэн дээд давхаргад хүрч ирээд мөн л хийн цахилтын хоолойн доторх шиг, агаарын нэн ялангуяа азот, хүчилтөрөгчийн атом молекултай мөргөлдсөний улмаас гэрэлтэх аж. Ингэж л байгалийн нөхцөлд туйлын туяа бий болно. Энэ бүхэн барагцаалбал газрын гадаргуугаас дээш наяас мянга түүнээс цааш километрт явагдана.

	Яагаад туйлын орчимд болдог юм бэ? гэвээс ийм учиртай юм. Манай гараг бол том байгалийн соронзон билээ. Тэгээд ч соронзон орон нь маш чадалтай учраас Нарнаас ирж байгаа эгэл биетийн урсгалыг хазайлган, соронзон туйл руугаа татах чадвартай. Энэхүү соронзон туйл гэдэг нь манай гарагийн газарзүйн туйлтай ойролцоо орших ажээ.

	 

	 

	Зөвхөн хойд туйлд ч байх бус

	Нарнаас маш их хурдтай, ялангуяа хүчтэй эгэл биетийн урсгалыг гаргавал туйлын туяа нь туйлын биш болох тохиолдол бий. Тухайлбал, 1957 оны 9 дүгээр сард Астраханийн оршин суугчид маш ховор тохиолдлыг нь олж харсан юм. Ийм учрал хүн амын сонирхлыг машид татах нь зүй ёсны хэрэг. Харин цаг тухайд нь учрыг тайлбарлахад орчин үеийн олон нийтийн мэдээллийн хэрэгсэл туслах нь мэдээж.

	1941 онд Воронеж мужид туйлын туяаг үзэцгээжээ. Нүдээрээ үзсэн хүний хэлснээр бол шөнө дүлээр гадаанаа өдөр шиг гэрэлтэй байжээ. Бас тэгээд тэр ер бусын гэгээ нь зүүнтэйгээс биш, харин хойноос гийж байсан. Нэгэн айлын шүтлэгтэй эх, шүтээний сударт өгүүлснээр галав юүлж байна гэж бодоод, хүүхдүүдээ сэрээж загалмайгаар наманчилжээ. Тэгээд бурхан гэсгээн цээрлүүлэхэд хэсэгхэн хугацаа үлдээд байгаа бололтой хэмээн ярьжээ. Айсан хүүхдүүд бүх л шөнийн турш сэтгэл түгшин цурам хийлгүй хоножээ...

	Энэ ер бусын шөнийн гэгээний тухай хүмүүс хоёр өдөр элдэвчлэн хүүрнэлдэж байгаад энгийн туйлын туяа болохыг мэдсэн хойноо сая сэтгэл амарцгаасан буюу. Уг хэрэг явдал өмнө зүг алс холд болсон болохоороо л онцлог юм.

	Чингээд долоон зууны тэртээг, түр тодруулбаас 1242 оныг нэхэн санацгаая.

	Александр Невскийн цэргүүд Чуд нуурын мөсөн дээр өвч хуягласан тевтоны торгон цэргүүдтэй ширүүн тулалдаж, тулалдаан ч бүр ид дундаа байх үест харанхуйлж байсан тэнгэрийн хойд хэсэг гэнэт гэгээ орсон. Энэ нь тэнгэрийн хаяаны хаа нэгтээ аварга том бамбар асаж, дөл нь салхинд үлээгдэн төдхөн унтрахад бэлэн байгаа мэт. Дараа нь урт ногоон гэрэл тэнгэрийг зүсэн гараад тэр даруйдаа алга болж, түдэлгүй тэнгэрийн хаяанаа гэрэлтэх ногоон нум бий болсон. Тэр улам тодорч, бүр дээшилсээр л... Түүнээс улаан, цайвар ногоон, нил ягаан өнгөтэй хурц бөөн сацраг цацрах ажээ. Эл хуурмаг гэрэл газар дээр, Чуд нуурын мөсөн дээр болж байгаа явдлыг гэрэлтүүлнэм...

	Хожим нь он дарааллын бичиг зохиогч чухам тэр өдөр оросуудад туслахаар «бурхны цэргийн хороо» ирж Александр Невскийг ялалтад зоригжуулсан юм гэж тэмдэглэжээ. XIII зууны хүмүүсийн ертөнцийг ойлгох ойлголтын үүднээс байгалийн энгийн биш үзэгдлийг яаж ухаарч байсныг үгээр илэрхийлэхэд ийм байна.

	Туйлын туяаны мөн чанар эрдэмтдийн анхаарлыг татсаар л. Ингэж хэлсэн ч болох буй заа. Эрдэм шинжилгээний техникийн боломж өсөн нэмэгдэж байгаагийн ачаар Дэлхийн хийн мандал болон нар дээр болж байгаа үйл явцыг сонирхох хүмүүсийн сонирхол өсөхийн хэрээр түүнд тавих анхаарал нэмэгдэж байгаа. билээ. Өнөөдөр туйлын туяа судлаачдын хүч чадалтай туслагчид болох геофизикийн пуужин, орчин үеийн багажаар тоноглосон Дэлхийн хиймэл дагуул байгаа болно. Дагуулд байрлуулсан багаж хэрэгсэл дэлхийн хийн мандлын хамгийн дээд давхаргын бүтэц, химийн найрлага, нягтрал, болоод бусад олон зүйлийн тухай маш үнэтэй цөөн бус мэдээллийг эрдэмтдэд өгсөн юм. Энэ бүхэн туйлын туяаны мөн чанарын тухай төсөөллийн чухам юуг нь дахин нягтлан үзэж, чухам юуг нь хэрэгсэхгүй болгохыг нарийвчлан тогтооход тусалсан билээ. Бидний мэдлэг гүнзгийрэх явц хурдан байгаа боловч цаана нь гартал ч бас хол байгаа буюу. Орчин үеийн шинжилгээний хэрэгслийн тусламжтай олж авсан шинэ мэдээлэлд үндэслэн зарим эрдэмтэд ийм таамаглал хийж байгаа болно. Юу гэвэл, туйлын туяа бол маш өндөрт атомар байдалд байгаа, тун сийрэгжсэн агаар Нарнаас цацрах хэт ягаан туяа хоёрын харилцан үйлчлэлийн үр дүн гэжээ. Агаарт ионжилт явагдаж, саармаг атом цэнэгжсэн ион болж хувирна. Хийн мандлын дээд давхаргад цахилгаан сайн дамжуулдаг бүс болох цэнэгт мандал байдгийг баттай нотолжээ.

	Туйлын туяаны оньсны талаар өөр таамнал байдаг хэдий боловч чухамхүү тэр оньсыг манай гэрэлт од л (нар) хөдөлгөөнд оруулна гэдэгт хэн ч эргэлзэхгүй болох нь тодорхой.

	 

	 

	Оньсого шиг цахилгаан

	«1960 оны 8 дугаар сарын 19-ний өдөр надад тохиолдсон нэгэн учралыг тайлбарлаж өгөхийг Эрхэм хүндэт та бүхнээс хүсье.

	Би автобуснаас буучхаад эцэг эхийнхээ амьдран суугаа Борисовка руу явж байгаад, ойн тэндээс гэрлээ асаачихсан мотоцикл чанх урдаас намайг чиглэн ирж буйг ажиглалаа. Борооны дараах шавартай талбай дундуур мотоцикл яаж ч явах юм бил ээ дээ? Би зогсоод маш анхааралтай харж эхэллээ.

	Тэр «гэрэл» надаас 300 метр зайд зогсохоор нь ажиглавал ямар нэгэн машины шинж тэмдэг гэхээр байсангүй. Гэнэт нөгөө «гэрэл» намайг чиглэн 2—3 алхам хэртэй газарт ойртож ирэв. Би зогссон хэвээр чухам юу болохыг тааж мэдэхийг оролдсоор л. Тэр зугуухан өнгөрч, «гэрэл» бид хоёрын хоорондын зай холдсоор байв. Дараа нь Кукшевын чигт хурдлан одсон юм».

	 

	Байгалийн сонирхолтой үзэгдлийн нэг болох бөмбөлөг цахилгаантай тааралдсан олон учралын нэг нь энэ буюу.

	Шинжлэх ухаан эл чухаг үзэгдлийг өнө удтал хүлээн зөвшөөрөөгүй юм. Бөмбөлгөн цахилгааныг оптикийн хуурмаг үзэгдэл болохоос өөр юу ч биш юм гэж үзэж байсан. Францын физикч Маскар түүнийг «дэвэрсэн сэтгэмжийн хий үзэгдэл» гэж нэрлэжээ. Өнгөрсөн зууны сүүлчээс германд хэвлэгдсэн нэгэн физикийн сурах бичигт энэ «үзэгдэл байгалийн хуульд үл захирагдах» учраас бөмбөлгөн цахилгаан гэж байж болохгүй юм хэмээн нотлон бичжээ.

	Байгалийн таавартай таарах үедээ эрдэмтдэд ч эндүүрч төөрөлдөх явдал гардаг нь харагдаж байна. Ер нь ч тэгээд тэд төөрөлдөх нь цөөнгүй. Гэхдээ энэ нь шинжлэх ухааны шинэ үзэл санаанд хандахдаа, эсвээс өөрийн үзэл бодолтой харшилдах баримтыг хүлээн зөвшөөрөхдөө хүлцэнгүй биш байдаг «муухай ааш араншинд» байгаа юм биш ээ. Юу гэвэл, байгалийн шинжлэл дэх ертөнцийн тогтолцооны үзэлд давамгайлж байгаа тэр сургаалыг бүрэн бүтэн, төгс байдлаар нь хамгаалахын төлөө тэмүүлж байдагт л учир холбогдол нь гүн гүнзгий оршино. Хүн төрөлхтөн оршин тогтнож байгаа цагт танин мэдэхүйн процессыг зогсоож үл болно. Өнөөдөр мэдээгүйгээ маргааш мэдэх болно гэсэн зарчим уг процессын үндэс нь болох ажээ. Энэ зарчим нь мэдэхгүй бол мэдэхийг хүсэх хэрэггүй гэдэг шашны номлолоос тэс өөр юм. Шашин үл ухаарагдах гайхам бүхнийг бурхан бүтээдэг гэдэг болохоор түүний бодит үнэнийг батлах, танин мэдэх боломж үгүй билээ. Бодит баримт эрдэмтдийн санаа бодлыг өөрчилж болдгийн сонгодог жишээ бол бөмбөлгөн цахилгаан мөн гэж хэлж болох юм.

	Бөмбөлгөн цахилгааныг бодит зүйл болохыг илтгэсэн ихээхэн мэдээ материал яваандаа хуримтлагджээ. Янз янзын хүмүүс энэхүү аянгатай борооны хачин дагуултай тааралдсан тухайгаа мэдээлжээ.

	1975 онд «Наука и жизнь» сэтгүүл, ЗХУ-ын ШУА-ийн газрын соронзон, цэнэгт мандал, радио долгионы тархалтын хүрээлэнтэй хамтран бөмбөлгөн цахилгааны тухай асуулт бүхий хуудсыг сэтгүүлд хэвлэж, уг үзэгдлийг нүдээрээ үзсэн хүмүүсийг тэр асуултад хариулахыг хүсжээ. Сэтгүүлийн газар бөмбөлгөн цахилгаантай тааралдсанаа бичсэн мянга гаруй захидлыг авчээ. Захидал бичигчдийн дотор эрдэм шинжилгээний ажилтан, инженер, багш, нисэгч, цаг уур судлаач зэрэг хүмүүс байлаа.

	Энэхүү «байгалийн гайхамшгийг» үзсэн нөхдийн өгүүлснээр бол бөмбөлгөн цахилгаан зарим үед хэмжээгээрээ хөл бөмбөгийн хэртэй, түүнээс ч том байх ажээ. Тэрээр агаарт маш удаан явах тул энгийн нүдээр харж болдог байна. Заримдаа ийм гэрэлт бөмбөлөг бараг зогсчих шахна. Ямар нэгэн саадтай тулгарах юм бол дэлбэрч эвдэж гэмтээх нь олонтоо. Бусад тохиолдолд бөмбөлгөн цахилгаан сулхан тас нясхийсээр аядуухан алга болно.

	Эл бөмбөлгийг хөдөлж байх үед хөнгөн исгэрэх чимээ гарна. Бөмбөлгийн өнгө янз бүр. Ажигласан хүмүүс улаан, тод цагаан, хөх тэр ч атугай хар өнгөтэйг үзсэнээ өгүүлэх аж. Түүнээс гадна ийм цахилгаан бөмбөлөг төдийгүй бас лийр, өндгөн хэлбэртэй байдалтай тааралджээ. Үзсэн олон хүн зургийг нь авч амжсан болой.

	Энгийн уртлаг цахилгаан бөмбөлгөн цахилгаан хоёр хоорондоо холбоотой болохыг өдий төдий баримт нотолж байгаа буюу Муромын П. Гришненков уртлаг цахилган (аянга) буусан тэр газраас гуч дөчин сантиметр голчтой бөмбөлгөн цахилгаан үсэрч гарсныг үзжээ. Томскийн их сургуулийн оюутан А. Созонов удаавтар бууж эхэлсэн уртлаг цахилгааны дунд талаас тод цагаан өнгөтэй гурван бөмбөлгөн цахилгаан, зүтгүүрийн машинч А. Орлов цахилгаан дамжуулах шугамын ган тулгуурт уртлаг цахилгаан буух үед бөмбөлгөн цахилгаан дээшээ үсэрч гарсан тохиолдлыг бичжээ.

	Дээд сургуулийн багш А. Тимощук гэрэлт бөмбөлөгтэй тааралдсанаа тодорхой өгүүлжээ.

	Шонгоос холгүй орших утсанд аянга буух тэр мөчид дамжуулагч дээр шар ногоон дөл гэнэт үүсэж улам дэвжсээр бөмбөлөг болж, улмаар татсан утсан дээгүүр аажим өнхрөн одсон. Тэр яваандаа улаан болж, доод талын дамжуулагч дээр шилжиж буусан. Дараа нь улиангарын мөчир дээр унахад нь хүчтэй дуу гарч, улаан очнууд цацарсан. Мөчир дээгүүр хэд хэдэн бяцхан бөмбөлөг өнхөрч байлаа. Бөмбөлөг эргэн тойрондоо очнууд үсэргэн бэхэлгээ дээгүүр давж цааш бөмбөрсөөр. Эцэст нь тэр хэд хэдэн хэсэгт бутраад удаж түдэлгүй унтарсан. Энэ бүхэн барагцаалбал арван секундийн дотор болж өнгөрснийг нэг хүний хамт харсан юм.

	 

	 

	Таамнал төдийхөн

	Бөмбөлгөн цахилгааны мөн чанарын хувьд нийтээр хүлээн зөвшөөрсөн, шинжлэх ухааны нэгдсэн ойлголт хараахан байхгүй байгаа учраас элдэв санал, таамнал олон бий гэдгийг юуны өмнө хэлэх хэрэгтэй. Эд бүхэн бүгдээрээ л анхаарал татаж байгаа юм биш ээ. Хачин сонирхолтой эл цахилгааны гарал үүслийн талаарх зарим санал нэлээд үндэслэлтэй юм. Үүний нэг нь академич П. Л. Капицийн санал билээ.

	Түүний үзэж байгаагаар бол бөмбөлгөн цахилгааны эх үүсвэр нь хийн мандлын цахилгааны цэнэг алдалт болох аянга буух үеэр үүсэх радио цацраг ажээ. Тэр бээр бичихдээ: Хэрэв 

	 

	«байгаль дээр бидэнд мэдээгүй байгаа тийм эрчим хүчний эх үүсвэр байхгүй гэвээс эрчим хүч (энерги) хадгалагдах хуулийн дагуу бөмбөлгөн цахилгаан гэрэлтэхдээ заавал гаднаас эрчим хүч байнга авч байх ёстой. Ийм учраас тэр энергийн эх үүсвэрийг бөмбөлгөн цахилгааны гадна эрэх шаардлагатай болно. Бөмбөлгөн цахилгаан радио долгион хамгийн их эрчимжсэн үед л үүснэ» 

	 

	гэжээ.

	Зөвлөлтийн нэрт эрдэмтний энэхүү санал болгож байгаа тайлбар түүний олон онцлогтой сайтар нийцэж байгаа юм. Тухайлбал, заримдаа тэр янз бүрийн эд юмсын гадаргуугаар өнхрөхдөө хуйхлахгүй бөгөөд яндан, цонх, тэр ч атугай жижигхэн зайгаар нэвтрэн байранд орох нь олонтоо тохиолдоно.

	Физик математикийн ухааны доктор И. П. Стаханов жирийн аянгын сувагт ихээхэн ус орсон үед бөмбөлгөн цахилгаан бий болно гэдэг саналаа хэлжээ. Усны молекулууд нэгдэх (нийлэх) үед эерэг болон сөрөг ионууд наалдаж, түүнийг хүрээлсэн бүрхэвчийг үүсгэнэ. Уг бүрхэвч ионуудын шууд хүрэлцэхэд нь саад болж, улмаар нэгдэх явцыг нь зогсооно.

	Ионыг хүрээлсэн ийм усан бүрхэвч уусмалд бий болдог нь тодорхой болсон. Гэвч хийн орчинд бий болох болов уу? Болдог бололтой. Учир нь гэвэл, цэнэгт мандлын доод давхаргад усны молекултай холбоо бүхий тиймэрхүү ион их байдаг нь мэдэгджээ.

	Дунд хэрийн хэмжээтэй (арав хорин сантиметр голчтой) бөмбөлгөн цахилгааныг аянгын сувагт орсон шүүдрийн томхон дусал үүсгэж болох юм. Нөгөөтээгүүр бөмбөлгөн цахилгааны бодисын нягтрал хүрээлэн буй агаарын нягтралаас бага зөрөөтэй байх нь түүний тогтворжилд чухал нөлөөтэй гэдгийг тооцоо харуулж байгаа болно.

	 

	«Хэрэв бөмбөлгөн цахилгааны температур нь, гээд И. П. Стаханов цааш нь бичихдээ: тодорхой хязгаараас (Жишээлбэл, битүү байранд дулааны солилцоо буурснаас болж) давж өндөрссөн нөхцөлд гинжин урвал усан бүрхэвчийг эвдэж, дэлбэрэхэд хүргэнэ. Жирийн нөхцөлд молекул нэгдэх учраас цахилгааны бодис зугуухан «шатаж» нягтралыг нь өөрчилнө. Үүний үр дүнд уг цахилгаан «бутарч», хэсэг хэсэгхэн бодис хаягдах нь хүмүүст оч мэт үзэгдэнэ».

	 

	Бөмбөлгөн цахилгааныг тодруулах үүднээс лавтай мэдээг цуглуулснаар эрдэмтдийн санаа амрахгүй нь мэдээж. Тэд онолын таамаглал, математик тооцоогоо туршилтаар шалгахын үүднээс лабораторийн нөхцөлд гаргаж авахаар оролдоцгоож байгаа буюу.

	
САНСРЫН ХЭСҮҮЛ

	Гагцхүү мэддэг л хүмүүст аз жаргал авчирна.

	 

	К. Г. Паустовский

	 

	 

	Харвах одод

	1202 он юм сан. Он дарааллын бичиг зохиогч лам үүрээр шөнө үзсэн зүйлээ салганан бичихдээ 

	 

	«Шөнийн 5 цагт тэнгэрт тэр аяараа одод бужигнаж, огторгуйгаас тасарсан хэсэг нь газарт унаж байлаа» 

	 

	гэжээ. Яг энэ үеэр Новгородод гонхондоо байсан дуганч тэр «одон бороог» бас харжээ. Тэр бээр бууж ирээд ихэд эмээсэн байдлаар хүмүүст: 

	 

	«Олон түмэн бурхад галт сумаар буудалцсан нь яг л ширүүн бороо асгарч байгаа мэт байлаа» 

	 

	гэж хэлжээ.

	1933 онд тохиосон од зарах Европ, Африкийн олон хүний сэтгэлд хоногшин үлдсэн билээ. Тэр гойд тод, элбэгжүү байсан нь тэнгэр огторгуйд ямар нэгэн хүчтэй сүйрэл болж дээ гэмээр л байсан ажээ. Африкт хүмүүс «буг чөтгөрийг» айлгахын тулд хэнгэргээ дэлдэж байсан. «Харвах од омгийн толгойлогчийн үхлийг ёрлож байна» гэж ярьтал тэр унаж буй од нь омгийн толгойлогчдоос маш олон болох нь илэрхий болмогц «албин чөтгөр заавал нэг аймшигтай муу юм хийнэ дээ, галав юүлэх болов уу, үгүйдээ л гэхэд дайн дэгдээнэ» гэцгээж байжээ.

	Гэтэл Испанийн сууринуудад гашуудлын хонх жингэнэж байв. Лам нар галав юүлэх болж байгаа болохоор нүгэл хилэнц гэж юу байдгийг үзүүлэхээр сүсэгтэн олныг дуудаж буй нь энэ буюу.

	Одон бороонд хамаарах ийм хандлага өнөөдөр дурсамж ярианд л хадгалагдан үлджээ. Хараач! Од унаж байна хэмээн бид хэлдэг хэдий боловч од бол манай нартай л адилхан орчлонт ертөнцийн гэрэлтэх эрхэс, тэгээд ч уг эрхэс Дэлхийд хэрхэвч унахгүй гэдгийг хүмүүс тодорхой мэднэ. Харин үдшийн агаад шөнийн тэнгэрт хурдан зурагдах гэрэл татуулсан зам бол дэлхийн хийн мандалд нэвтрэн орсон солирын мөр юм.

	Орчлонт ертөнцөд од, гараг мэт тэнгэрийн том эрхсээс гадна бас солир хэмээн нэрлэх жижиг биет олноороо орших ажээ.

	Олон солир Нарны системийн дотор янз бүрийн чиглэлээр хөлхөж байдаг. Манай гарагийн хийн мандалд секундэд хэдэн арван километр хурдтайгаар цөмрөн орж ирэх нь цөөнгүй. Тэд агаарын үрэлтээс болж шатаад гэрэлтэж эхэлнэ. Цаашдаа сүйрч, хий, өчүүхэн тоос болж хувирна. Ер нь тэгээд ч барагцаалбал наян километрийн өндөрт тэд бүрэн сүйрсэн байх болно. Чухам ингэж л «унаж буй од» эцэслэдэг учиртай.

	Тэгвэл тэр одон бороо нь юу юм бэ? Манай тэнгэрийн мандлын зарим хэсэгт энэ үзэгдэл тодорхой хугацаанд давтагдах ажээ. Жишээлбэл, эртнээс нааш үечлэн давтагдах, элбэг арвин одон бороо Арслангийн орд орших тэр л хэсэгт ордгийг ажиглажээ. Энд гучин гурван жил тутамд давтагдана. Түүнийг сүүлийн удаа 1966 оны арван нэгдүгээр сард харжээ. Харин 1933 онд Тэнгэрийн газарчийн орд одон бороотой байсныг тэмдэглэжээ. Тэрээр 1946 онд дахин давтагдсан ажээ.

	Ийм бороо юунаас үүсдэг юм бэ? Учир явдал нь дэлхийн орон зайд тусгаар солирын хэсгүүдээс гадна бүхэл бүтэн бүлэг солирын биетүүд байдагтай л холбоотой.

	Бүлэг солир нь гарагтай адилхан Нарыг тойрон эргэнэ. Үе үе Газар гарагийн тойрог замтай огтлолцож дэлхийн хийн мандалд орж ирнэ. Ийм явдал шөнө болох үест л хүмүүс одон бороог үздэг билээ.

	Жил бүр дэлхийн хийн мандалтай тохиох солирын хэсгийн урсгал олон бий. Одон орон судлаачид чухам хэдийд огторгуйн аль хэсгээс одон бороо орохыг мэддэг. Жишээлбэл, жил бүрийн наймдугаар сарын 9—14-ний өдрүүдэд дэлхийн хийн мандал Тэнгэрийн онгоцны ордоос нисэн ирэх бүлэг солирын хэсэгтэй учирдаг. Үнэндээ гэвэл, энэ урсгал нь Тэнгэрийн газарчийн ордынх шиг тийм элбэг биш болой.

	Яваа яваандаа бүлэг солирын зам Нарны аймгийн гарагийн таталцах хүчний нөлөөгөөр өөрчлөгдөнө. Чухам үүний улмаас өнгөрсөн удаа харагдсан одон бороо «орохоо зогсож» урьд өмнө мэдээгүй байсан тэр хэсэгт шинээр бий болох аж.

	Хүний гараар бүтсэн хамгийн сонирхолтой одон бороог дурдаж болох байна. Энэ хэрэг явдал 1958 оны дөрөвдүгээр сарын 14-ний өдөр Карибын тэнгисийн Барбадос арал дээр хүмүүсийг харсаар байхад болсон билээ. Тэнгэрт сүүлт одтой төстэй хэд хэдэн гэрэлтэх биет бий болж улмаар өөрөөсөө мянга мянган гэрэлтэх эгэл хэсгүүдийг цацарган одон бороо болон далайд унаж байлаа. Энэ нь 1957 оны арван нэгдүгээр сарын 3-ны өдөр хөөргөсөн зөвлөлтийн хоёр дахь хиймэл дагуулын үлдэгдэл нь байсан буюу.

	Эрдэмтдийн тооцоолсноор бол уг хиймэл дагуул үүргээ биелүүлсний дараагаар чухамхүү 1958 оны дөрөвдүгээр сарын 14-ний өдөр дэлхийн хийн мандалд орж ирэн, Карибын тэнгис дээр шатах ёстой байжээ. Чингэж хайлсан металлын дуслууд тод одон бороог «оруулж», Барбадос арлын оршин суугчид үзсэн ажээ.

	Одон бороо газрын гадаргууд хүрэхгүйгээр, эгэл хэсгүүд нь агаарт бүрэн шатна. Гэтэл өөр учрал бас бий.

	 

	 

	«... бүх хүнийг балмагдуулав»

	Тэнгэрээр нисдэг галт лууны үлгэрийг сонсоогүй хүн байхгүй буй заа. Үнэн хэрэгтээ үлгэрийн галт лууны нислэгийг санагдуулам тийм үзэгдэл байгаль ертөнцөд байдаг бололтой. Энэ бол хурц солир (болид) юм.

	Болид нь маш хурц гэрэлтэй солир юм. Нэн ялангуяа шөнийн тэнгэрт үзэгдэхдээ маш хүчтэй сэтгэгдэл үлдээх аж. Огторгуйгаар очнууд цацаргасан том галт бөмбөлөг түргэн өнгөрөх мөчид шөнийн харанхуй арилж, олон километр нутаг дэвсгэрийг хурц гэрлээр гэрэлтүүлэх нь цахилгаан цахилах лугаа адил буюу. Хурц солирын гэрэлтэц заримдаа өдий төдий сая, тэр ч атугай тэрбум лааны хэмжээнд хүрдэг байна шүү дээ.

	Нисэн өнгөрөх галт бөмбөлгийн араас асар том гэрэлт сүүл дурайн үлдэнэ. Тэр бөмбөлөг тэнгэрт асар том нум зурчхаад тэнгэрийн хаяанаа далд орох, эсвээс ажиглагчдыг харсаар байхад үй түмэн оч үсэргээд унтарнам. Заримдаа энэ үед дэлбэрэх чимээ гарч, дараа нь тэнгэр ниргэхийг санагдуулам алгуур замхрах дуу сонстдог.

	Хурц солирын дараагаар үлдсэн урт гэрэлтэх мөр нь тэнгэрт нэлээд удаан (заримдаа арваад минут) тогтоно. Яваандаа өөрчлөгдөж ард түмний домогт гардаг үлгэрийн галт луутай төстэй мурилзсан хэлбэртэй болно. 1091 оны оросын он дарааллын бичгээс: 

	 

	«... тэнгэрээс аварга том луу унаж, бүх хүнийг балмагдуулав. Энэ үед газарт хүчтэй цохилт болсныг олон хүн сонсжээ» 

	 

	гэж бичсэнийг уншиж болно.

	Том болид нь маш хурц гэрэлтэй учраас өдөр ч үзэгдэнэ. Ийм нэгэн тохиолдол 1958 оны нэгдүгээр сарын 4-ний нартай өдөр Ашхабадын орчимд болжээ. Баруун этгээдэд үүлний цаанаас хачин тод цагаан өнгөтэй, сарны дүгрэгээс бараг хоёр хагас дахин бага хэмжээтэй бөмбөлөг гарч иржээ. Тэр бээр маш хүчтэй гэрэлтэй цахилгаан чийдэн лугаа адил байсан. Бөмбөлөг алга болмогц явсан газар дээр нь мушгирах аварга луутай төстэй, орог саарал утаархуу мөр хэсэг хугацааны турш харагдсаар байсан ажээ.

	Тэр жилийн дөрөвдүгээр сарын 8-ны өдрийн үдэш Уралд маш том хурц солирын нислэгийг харжээ. Тэрээр хэдэн зуун километр нутаг дэвсгэрийг гэрэлтүүлж, хэмжээгээрээ Нарнаас дутахааргүй байсан билээ. Түүнийг үгүй болох тэр мөчид аянгын нүргэлсэн чимээ гарсныг олон хот, тосгоны хүмүүс сонсжээ.

	Заавал ч үгүй том нь л хурц солир байдаг юм биш ээ. Заримдаа модны боргоцойн хэртэй байхад л хүрэлцээтэй аж.

	Хурц солир гэдэг юу юм бэ? Энэ бол хийн мандлын давхаргад сансрын хурдаар орж ирж байгаа бие юм. Тэр сөрөх агаарын эсэргүүцлийг давж, агаарыг нягтруулан, өөрөө халахын хамт агаарыг өндөр температурт хүртэл халаана. Уг чанартаа хүмүүс нисэж яваа биеийг биш, харин хурц гэрэлтэх болтлоо улайссан агаарыг л харж байгаа буюу. Энэ үед уул бие өөрчлөгдөхгүй байх үндэсгүй юм. Агаар түүний гадаргаас улайссан эдийг тасалж үлдээнэ. Ингэж л хурц солирын араас гэрэлт сүүл бий болдог билээ.

	Тавиас тавин таван километр, түүнээс л доош өндөрт нисэх хурц солирыг исгэрэх, хүнгэнэх, тэр ч байтугай аянгын нүргэлэх чимээ дагалдах аж. Газрын гадаргуугаас дээш арваас хорин километрт, өөрөөр хэлбэл, хийн мандлын илүү их нягтралтай давхаргад сансрын бие нисэхдээ хурдаа алдах тул гэрэлтэхээ больж улмаар Газарт халуун чулуу л унах болно.

	Сансраас ирж буй ийм зочин бүхэн шинжлэх ухаанд үнэ цэнтэй юм. Энэ бол дэлхийн бус гаралтай бодисын дээж шүү дээ. Түүний найрлага, бүтцээр нь бусад тэнгэрийн эрхэс гэж юу болохыг олж мэдэж болно. Ташрамд нь хэлэхэд, Газар унаж, судалгаа шинжилгээнд өртсөн толирын дотор бидэнд мэдэгдээгүй тийм элементийг агуулсан нь нэг ч үгүй. Энэ бүхэн юуг харуулж байна вэ? гэвээс тухайн цаг үедээ манай гараг, тэгээд ч нарны аймгийн бусад бүх эрхэс бий болоход оролцсон тэр л бодисуудаас толир тогтож байгаа ажээ.

	Чингэж л «сансрын гийчид» Нарны аймгийн эрхсүүд тэр дундаа Дэлхий хэрхэн үүсэж хөгжиж ирснийг тогтооход тусалж байгаа болно.

	Олон эрдэмтэд толирыг тэр нэгэн цагт сөнөсөн гарагийн томоохон хэлтэрхий гэж үзэж байгаа нь үндэслэлгүй ч юм биш ээ. Үүнийг найрлага, бүтэц нь гэрчилж байгаа билээ. Тухайлбал, эрдэс бодисын найрлагынхаа хувьд Газрын гүн давхаргад орших зарим чулуулагтай төстэй байгаа болно.

	Харин зөвлөлтийн одон орны судлагч С. Всехсвятский толир нь Нарны аймгийн том гараг, жишээлбэл, Бархасбадь дээр галт уул дэлбэрсний улмаас үүсдэг гэж үзэж байна. Зарим судлаачид толир Дэлхийн нэгэн адил Нарыг зай завсаргүйгээр бүрхэж байх хий - тоосонцрын бүрхүүлээс бий болсон гэсэн саналыг дэвшүүлжээ.

	 

	 

	Тухайн үед нь ойшоон үзсэн юм...

	Түүхэн үйл явдалдаа эргэж оръё. Сансрын бие газарт унах явдлыг өнө эрт цагаас мэддэг байжээ. Хуучны ном судлаачид египетийн хааны бунхнаас тэр үедээ алтнаас доргүй өндөр үнэлэгдэж байсан төмөр ембүү олжээ. Уг төмрийг «тэнгэрийн металл» хэмээн нэрлэж байсан. Хеопсын суваргад солирын төмрөөр хийсэн зэвсэг байсныг илрүүлжээ.

	Америк тивийн уугуул нутгийнхны шашин шүтлэгт солир хүндэтгэлийн зүйл нь болж байжээ. 

	Олон домч, хүмүүсийг анагаахад солирыг хэрэглэж, бүр нунтаглаад усаар даруулж уухаар өгдөг байсан байна.

	Ромын түүхч Аппиан фригийн «тэнгэрийн чулууны» тухай, түүнийг фрийгчүүд, финикчүүд «бүх бурхны эх» хэмээн биширдэг байсан тухай мэдээлжээ. Эртний грекийн түүхч Плутарх, ромын зохиолч Плиний Старший5 нар Фракид тэнгэрээс «бурхны чулуу» зай завсаргүй үй олноороо буусан тухай өгүүлжээ (Орчин цагийн түүхийн ухааны тооллоор энэ явдал манай тооллын өмнөх V зуунд болсон бололтой). Түүнд бурхны ид шид байдаг гэдэгт хүмүүс итгэж байлаа. Өнөө үеийг хүртэлх бүх лалын шашинтан Меккийн Кааба дацангийн чулууг мэдэх билээ. Шашны домог уг чулууг тэнгэрээс буусан хэмээн нотлох аж. Жил бүр энд мянга мянган мөргөлчид нүглээ наманчлахаар ирдэг юм.

	Солир газарт унадаг байгалийн эл үзэгдэл бүр ер бусын гайхалтай харагдсан гэж үнэмшихийн аргагүй давслан бичсэн байх нь цөөнгүй. Тухайлбал, 1000 оны түүхэн ойллогын нэгт солир унаж, сүүлт од бий болсон тухай бичсэн нь: 

	 

	«..арван хоёрдугаар сарын 14-ний өдөр тэнгэр харанхуйлах үест араасаа урт гэрэлт мөр үлдээсээр галт дэнлүү гэмээр нэгэн юм газарт унасан. Түүний хурц гэрэл гадаа байгаа төдийгүй гэр орондоо байгаа хүмүүс ч балмагдахаар байсан. Тэнгэрийн энэ том цоорхой үл мэдэгхэн битүүрмэгц цэнхэр хөлтэй луу бий болсон. Харин лууны толгой ургаж байгаа юм шиг санагдсан» 

	 

	гэжээ.

	Нэгдүгээр Петрийн үеийн нэгэн хүний тэмдэглэлийг уншихад: 

	 

	Сибирийн Ташаткан хотод олзлогдсон татаарчууд цаг агаарыг өөрчлөх гайхамшигт шидтэй толирыг Ермакт үзүүлсэн юм 

	 

	гэж бичжээ. Чулууны нэг талд Ермак цэргүүдийнхээ хамт, нөгөө талд дөрвөн татаар байгааг дүрсэлсэн хавсралт зургаас үзэхэд уг толир хүмүүсийн бүсэлхий орчмоор татаж байлаа.

	Эльзас (германы) нутгийн Энзисгейм хотын ойролцоо тэнгэрээс том чулуу тар нирхийн буужээ. Лам нар түүнийг бурхан илгээсэн юм гэж яаран зарлаж, «сансрын ирүүлийг» дацангийн хэрмээс гинжээр уяжээ.

	Олон хүн мөргөхөөр энд ирж байлаа. Энэ явдал хэдийгээр 1492 онд болсон боловч дундад зууны үеийн нийтлэг дүр зураг ийм л байсан буюу.

	Хожим нь уг «шидэт» чулууг парисын нэгэн музейд авчирсан билээ. Үзмэрийн тайлбарт нь: 

	 

	«Энэ чулууны тухай олон хүн янз бүрээр ойлгох боловч, хэн ч бүрэн гүйцэд мэдээгүй юм» 

	 

	гэж бичсэн байжээ. Үнэхээр ч тэр цагт толирын мөн чанар мэдэгдээгүй байсан үе билээ. 1790 онд Францын багахан хот Жуйякийн ойролцоо солир унажээ. Түүнийг олон хүн харж, тэр ч атугай хотын дарга албан ёсны бичиг (протокол) үйлдэж, гурван зуун хүний гарын үсэгтэйгээр парисын шинжлэх ухааны академид явуулжээ. Гэвч академичид нь уг үзэгдлийн мэдээлэлд ч тэр, албан ёсны бичигт ч тэр үнэмшээгүй болно. Тэд өөрсдийнхөө шийдвэрт бичихдээ: 

	 

	«Бүхэл бүтэн хотын захиргаа зөвхөн физикт ч төдийгүй ерөөсөө

	...

	сөө нэгээд эрүүл саруул ухаанаар тайлбарлаж болохгүй тийм үлгэрт гардаг юмыг үнэхээрийн үзсэн мэтээр протокол хөтөлсөн явдал тун ч харамсалтай байна» 

	 

	гэжээ. Харин Парисын шинжлэх ухааны академийн гишүүн Делюк бүр ч шийдмэг мэдэгдэхдээ: 

	 

	«Хэрэв заяа тийм чулуу миний хөлд унах юм бол би үзсэнээ хүлээн зөвшөөрөх учиртай. Гэвч би энэ хэрэг явдалд итгэхгүй гэдгээ нэмж хэлмээр байна».

	 

	Гэлээ ч гэсэн тэнгэрээс чулуу унасаар л. 1794 онд Италийн Сиен хотын дэргэд солир буужээ. Жилийн дараа английн Иоркшир гүнгийн малчид, загасчид бас ийм хэрэг болсныг мэдэгджээ. Дахиад гурван жил өнгөрөхөд алс холын Энэтхэг оронд Бенаресээс холгүй газарт хүмүүсийг харсаар байхад тэнгэрээс чулуу унажээ. Иймэрхүү баримт, мэдээ сэлт францын академичдын сонорт хүрч байсан боловч тэд урьдын адил хүлээн зөвшөөрөхгүй л байв. 

	 

	«Энэ бүх домог үгийг зөвхөн физик үндэслэлээр нь тайлбарлаж болохгүйгээр барахгүй угтаа эрүүл саруул ухаанд багтамгүй зүйл» 

	 

	хэмээн нэрт химич Бертолле мэдэгджээ.

	1803 оны дөрөвдүгээр сарын 26-ны өдөр Легль хотын орчимд тэнгэрт хурц солир бий болсны дараагаар гурван мянга гаруй жижиг чулуу газарт унажээ. Хотын дарга энэ тухай Парист мэдээлжээ. Нийслэлийн нэгэн сонинд уг хэрэг явдлын талаар маш өвөрмөц хариу нийтэлжээ. Леглийн хотын дарга гэгдэх тэр иргэн «элдэв бусын дэмий юманд» итгэхдээ сүрхий хүн юм даа гэж сонинд егөөдсөн байдлаар бичжээ. Засаг захиргаа нь энэ мэдээлэлд үнэхээрийн өөр хандсан юм. «Хэрэг явдал болсон газарт» эрдэмтдийг явуулахыг шаарджээ. Эрдэмтдийн аян «тэнгэрээс чулуу унах явдал» гарсан байна гэдгээр дуусжээ. Чингээд эцэст нь уг үзэгдэл байдаг гэдгийг хүлээн зөвшөөрчээ.

	Энэ түүх бол ерөнхийдөө маш сургамжтай аж. Энд францын академичдын хуучныг баримталсан үзэл, ертөнцийн тухай механик ойлголтоос үүдэн гарсан ягшмал номлолыг бишрэн дагасан явдал багагүй үүрэг гүйцэтгэсэн билээ. Тэгээд ч тун тусгүй болох нь илэрхий харагдаж байгаа болно.

	Эндээс ийм нэгэн дүгнэлт гарч байна. Ягшмал номлолын суртал баримтлах нь сайн биш юм. Энэ нь өөрт тааламжгүй баримт, мэдээ сэлтийг шалгалгүйгээр үл тоомсорлон орхиж, эрдэм судлалын эрлийн замыг хаах аж. Байгалийг танин мэдэх нь хүнд бэрхтэйн гадна үзэгдэл юмсын бодит чанар гаднаа биш, элдэвлэн үзэгдэх өнгөн талын чухам цаана, бүр, гүнд нуугдмал байдаг билээ. Бас дээр нь эрдэмтдийн өөрсдийнх явах ёстой тэр замд саад хориг тавьчихаар юу гэгч болох нь мэдээж шүү дээ!

	Гэхдээ энэ асуудал анх санагдсан шиг тийм хялбар юм биш ээ. Эрдэмтэн олны ухамсарт «бүхнийг зөвшөөрдөг зарчим» тогтож аливаа юмыг шалгаж туршихгүй, шүүн тунгаахгүй, тэмцэл хийхгүй зүгээр л аялдан дагаваас чухам юу болох вэ? гэдгийг түр ч атугай бодоод үзье л дээ. Чингэвээс шинжлэх ухаан биш болж, ердөө л бүрэн батлагдсан теорем, онолоос авхуулаад хоосон сэтгэмжийн бүтэшгүй санал хүртэлх эл бүхнийг дур зоргоороо олж болох зах зээл лугаа адил болно шүү дээ. Бас тэгээд мэдэгдээгүй юм бүр ч олон байгаа билээ...

	 

	 

	Бас дахиад л домог

	Солирын онцгой хэсгийг том хэмжээтэй «Сансрын хэсүүлчид» бүрдүүлэх ажээ. Эстонийн Сааремаа аралд оршин суугчдын дунд дув дугуй хэлбэртэй Каалипюхаяр нуур хэрхэн үүссэн тухай домог бий. Түүнийг ариун нуур хэмээн нэрлэдэг.

	Домогт өгүүлэх нь: Эрт урьд цагт одоогийн нуур байгаа газарт баян эдлэн байжээ. Түүний эзэн төрөл ойртох гэрлэлтийг хориглосон бичээгүй хуулийг зөрчин төрсөн дүүдээ дурлаж, яадаг ч болов түүнтэй суухаар шийджээ. Гэвч хуримын үеэр бүх эдлэн нь газрын ангал руу хальж, оронд нь Каалипюхаяр нуур бий болжээ...

	Чухамдаа гэвээс бараг гурван мянган жилийн тэртээ энд асар том солир унажээ. Тэр газрын гадаргууг мөргөхдөө дэлбэрч, улмаар дүгрэг өрх үүсгэжээ. Өрх хөндлөнгөөрөө зуун арван, гүнээрээ арван хоёр метр болно. Эрдэмтэд тэр өрхийг судалж байхдаа Сааремаа арал дээр хэмжээгээрээ бага боловч долоон солирын өрх илрүүлжээ. Лут том «тэнгэрийн чулуу» бүр агаарт байхдаа бутарч, тэр бутархай нь газарт мөрөө үлдээсэн бололтой.

	Өөр нэг хэсэг солирын өрх бүр манай үед 1947 оны хоёрдугаар сард бий болжээ. Аварга том солир (Бага гараг) Алс Дорнод дахь Сихотэ-Алиний нурууны салбар уулсын тайгад буужээ. Хурц солир мод, бусад юмсын сүүдэр үзэгдэхээр тийм их гэрэлтэйгээр орон газрыг гэрэлтүүлж байв. «Тэнгэрийн чулуу» унахад их бууны буудлагатай төстэй чимээ гарчээ. Агаарын долгион нь олон байшингийн шилийг хагалсан юм. Энэ бол төмөр солир байсан агаад бүр агаарт байхдаа бут үсэрч, мянга мянган том, жижиг хэлтэрхий болжээ.

	Шинжилгээний ангид оролцсон Е. Кринов өдрийн тэмдэглэлдээ бичихдээ: 

	 

	«Толир буусан газартай анх өнгөцхөн танилцахдаа эндхийг балласан том сүйрлийн яг халуун мөрийг хадгалан үлдсэн жирийн бус байдалтай учирсан юм. Барагцаалбал, нэг ам километр талбайгаас толирын хэлтэрхий унахдаа хадтай чулуулаг бий болгосон, нэгээс хорин метр, түүнээс ч их голч бүхий 100 гаруй өрхийг илрүүлсэн билээ. Хамгийн том өрхний голч 26 метр, гүн нь 6 метрт хүрч байв. Ийм өрхөд хоёр давхар байшин өлхөн багтана шүү дээ. Өрхний эргэн тойронд зарим мод нь ургаагаар үлдсэн хэдий боловч ихэнх нь үзүүрээрээ хугарсан аж. Үүний хамт өрх рүү булгарсан үндсээрээ харж унасан мод олон тааралдаж байлаа. Өрхний хооронд энд тэндгүй модны элдэв хугархай мөчир, шилмүүс, түүгээр ч барахгүй бүхэл бүтэн үндэстэй мод, түүнчлэн өрхөөс чулуудагдсан чулуу шавар хөглөрөн хэвтэнэ. Толир унасан газраас 1 километр зайтай чулуу үсэрсэн байв... Тэр ч атугай дундуураа цуу үсэрсэн том мод ч байсан билээ» 

	 

	гэжээ.

	Дэлхийн бөмбөрцөг дээр Сааремаагийн буюу Сихотэ-Алинийх шиг тийм том толир унасан мөр цөөнгүйг илрүүлжээ. Хойд Америкийн индианчуудын дунд эрт урьд цагт уг удмынханд нь тэнгэрээс галт бурхан бууж ирсэн тухай хууч яригддаг. Энэ хууч нь бодит үйл явдалд үндэслэгдсэн бололтой. XIX зууны сүүлчээр Аризон муж улсад том өрх, дэргэд нь хоёр зуу гаруй тонн толирын хэлтэрхий байсныг илрүүлжээ. Аризоны өрхийн судалгаа зургаан мянган жилийн тэртээ энд аварга толир унасан болохыг харуулжээ.

	Ийм толир Араб, Аргентинд бас бий.

	Чилийн нутагт Аргентинтай залгаа хилээс холгүй газарт том толирын өрх олжээ. Түүнийг дэлхий дээр олдсон өрх дотроос хэмжээгээрээ гуравт ордог гэж үздэг. Голч нь дөрвөн зуун тавин метр, дундаж гүн нь гучин метр болпо. Тэр ойролцоогоор таван сая жилийн өмнө үүссэн хэмээн судлаачид үзэж байна. Харин Канадад олдсон арван толирын өрхний заримынх нь үүслийг зуун сая жилээр тооцож байгаа буюу.

	Антарктидад явуулсан судалгаагаар Австралийн чигт байгаа нутгийн зах хязгаарт нэг километр зузаан мөсөн дор том гонзгой хонхорхой байгааг илрүүлжээ. Үүнийг бас л толирын өрх гэж үзэж байгаа юм. Энэ өрхөөс шидэгдсэн юмс Австрали, Филиппин, Индонезийн сансрын гаралтай байгалийн шилнээ (тектит) шигдсэн буюу.

	 

	 

	Юм бүхэн өөрийн түүхтэй

	Тэнгэрээс жижиг чулуу олноор ойчдогт эргэлзэх хэрэггүй. Өдөр бүр Дэлхий дээр мянгаас доошгүй толир унаж байдаг гэж тооцдог. Гэтэл өчүүхэн хэсэгтэй нь л эрдэмтэд таардаг билээ.

	Зарим «тэнгэрийн чулууг» унасан даруйд нь олдог. Гэвч ихэнх нь цагаа хүлээж он удаан жил хөсөрт хэвтэх буй заа. Тухайлбал, дани хүн В. Бухвальд Гренланд арлаас арван таван тонны толир олсон байна.

	Тэр бээр зун Гренланд арлын Иорк хошууны орчим баруун хойд районы нэгэнд толир эрэхээр шийджээ. Газраа зүгээр л тохиолдлоор сонгосон юм биш ээ. Юу гэвэл, урьд нь эндээс таван том солир олдсон аж. Бүр 1894 онд америкийн нэрт туйл судлаач Р. Пири Гренландын гүн рүү замаа гаргаж явахдаа, эскимос газарчнаас Түүл тосгоны дэргэд том «төмөр чулуу» байдаг гэдгийг сонсжээ. Түүгээр анчид хутга, зэв хийдэг байжээ. Пиригийн олсон зэвд идэгдсэн гурван чулуу нь толир байсан буюу.

	Хоёр арван жилийн дараагаар Гренландийг судлагч дани К. Расмуссен алс аяллынхаа үеэр арлыг баруунаас зүүн тийш хөндлөн туулахдаа Йорк хошууны районд дөрөв дэх толирыг илрүүлжээ. Харин 1961 онд далайн нохойн анчин Суэрсаак тав дахийг нь олжээ.

	Бухвальд бүх толир хоорондоо ойрхон газраас олдсон болохоор багахан өндөрт агаарт, эсвээс хөсөрт хүрч дэлбэрсэн нэг л аварга солирын хэлтэрхийнүүд байж болох юм, тэгэхлээр солир буусан нутгийн орчимд өөр бусад хэлтэрхий заавал байх л ёстой гэж тааварлан бодсон болой. Тэгээд ч хялбар бус аян замдаа гарсан ажгуу.

	Бухвальд удтал эрсний эцэст зэврээд хүрэн болчихсон, хоёр метр орчим голчтой, тал нь газарт шигдчихсэн тийм чулуу олжээ. Эл толирыг хэмжээ, жингээрээ дэлхийд тавд орно гэж багцаалж байгаа буюу.

	Дэлхийн бөмбөрцгөөс олдсон бүх толироос хамгийн том нь болох «Гоба» Баруун Өмнөд Африкт оршдог. Тэр жаран тонн жингээсээ болоод «хаягийн бүртгэлээ» өөрчлөгдөнө гэж дахиад хэсэг хугацаанд «айхгүй» байгаа бололтой. Дэлхийн аль ч музей түүнийг байрлуулах боломжгүй юм. Гренландаас Р. Пирийн олсон, жингээрээ хоёрт орох тэр толир Нью-Йоркт байдаг. Гуравт орох хорин долоон тонных нь Мексикт, дөрөвт орох хорин таван тонных нь Танганьикт бий.

	Толир нь хэлбэр дүрсээрээ маш олон янз. Жишээлбэл, цагариг толир, талст толир гэх мэт.

	ЗХУ-ын шинжлэх ухааны академийн цуглуулгын зуун жар дахь олдвор болох «Жиганск» толир сонин түүхтэй дом.

	1966 онд Верхоян нурууны районд Жиганск тосгоноос хоёр зүүн километр зайтай газарт геологийн хайгуулчдын хэсэг ажиллаж байжээ. Геологич С. Ясак, ажилчин В. Фабер хоёр том хар хүрэн чулууг харжээ. Тэд тэр соньхон чулууг сонирхож, дурсгал болгон хэлтэлж авчээ. Нэг нь авсан хэлтэрхийгээ гээж, харин нөгөө нь сахиус мэт хадгалж явсан. Ингээд арван таван жилийн дараагаар л сая тайга дахь чулуу нь толир болохыг илрүүлжээ.

	Олонх толир унахдаа гэм хор учруулдаггүй юм. Гэхдээ байшингийн дээвэр, тааз цөм цохисон, цонхоор нисэж орсон тийм тохиолдол бас бий.

	Тэнгэрийн чулуу амьтан, хүн дээр ойчсон явдал бий юу? 

	Бий. Ийм учрал заримдаа эмгэнэлтэй заримдаа инээдтэй байсан буюу. 1880 онд АНУ-д жижиг толир илжиг оножээ. 1911 онд Египетэд тэнгэрийн чулуу нохой алжээ. 0,2 грамм жинтэй «сансрын ирүүл» нэг охиныг онож, нүүрийг нь шархтуулж, хувцсыг нь түлсэн маш ховор тохиолдлыг 1928 оны нэгдүгээр сард японы одон орон судлагч Ямамото мэдээлжээ. 1954 онд АНУ-ын Силакойдт сууринд дөрөв орчим килограмм жинтэй чулуу байшингийн дээвэр, адрыг нэвт цохиж ирээд радио хүлээн авагчийг мөргөөд ойхдоо гэрийн эзэгтэйг онож, хөнгөн шархтуулсан ажээ.

	Сонирхолтой олдвор археологийн малталтын үеэр үе үе олддог билээ. 1892 онд Аргентинд явуулсан малталтын үеэр зургаан метрийн гүнд сая жилийн өмнө толирт алагдсан гөрөөс гүрвэлийн араг яс олджээ. Уг толир нь мөн тэнд нь байсан аж.

	Тэнгэрийн гийчдийн ихэнх нь далай тэнгист унаж, шинжлэх ухаанд үлдэх ул мөргүй алга болдог. Гэвч заримдаа хөлөг онгоцон дээр ойчдог. Ийм ховор учрал 1957 оны нэгдүгээр сарын 29-ний өдрийн шөнө Энэтхэгийн далайд Калькуттаас Одесс руу явж байсан зөвлөлтийн «Измаил» онгоцонд тохиожээ. Гэнэт харанхуй тэнгэрт хурц солир тод гэрэлтэж, онгоцны шургийг юм мөргөж, хөлгийн тавцан дээр тэнгэрийн чулууны хэлтэрхий унасан. Түүний жин 17,5 грамм байжээ.

	Манай зуунаа хүмүүс сансрын өөр гийчинтэй ч учрах аж. Словакийн баруун хойд талд орших төрөлх сууриныхаа ойролцоох тариалангийн талбайд тракторч Ванек ажиллаж байтал гэнэт огцом исгэрэх чимээ тракторын нүргээнийг дарж, гинжинд хэсэгхэн металл шааж орсон байжээ. Уг металлыг шинжлэх ухааны академид илгээжээ. Тэнд тэнгэрийн гийчнийг шинжлэн үзээд, толир биш гэдгийг шууд л тогтоосон. Хийн мандалд орж ирэх үедээ гадна тал нь хайлсан байсан хэдий боловч хүн боловсруулсны ул мөр илт байсан буюу энэ нь чанаржуулсан ган мөн болохыг химийн шинжилгээ харуулсан билээ. Эрдэмтэд тэр бол Дэлхийн хиймэл дагуулын үлдэгдэл хэлтэрхий юм гэсэн дүгнэлтийг хийжээ.

	 

	 

	Мөс, гал, алмаас гурав

	Мөсөн толир байдаг эсэх тухай шийдэгдээгүй асуудал өнөө хэр нь хэвээр байгаа болой. Байгааг нотлох чансаатай баримт сэлт хараахан үгүй байгаа хэдий боловч... 1955 оны наймдугаар сарын 30-ны өдөр АНУ-ын Висконсин муж улсад барагцаагаар тав хагас килограмм жинтэй шаантаг хэлбэртэй мөс газарт унажээ. Тэр хурдан хайлсан. Харин усыг нь мэргэжилтнүүд шинжилж үзээд уг унасан мөс сансрын гаралтай болж болох юм гэсэн дүгнэлтийг хийжээ.

	Ийм явдал байж болох л юм. Манай хийн мандалд цөмдөө мөс агуулсан тийм сүүлт одны үлдэгдэл орж ирж болох юм шүү дээ. Тэр газарт унаж болно. Чухамдаа гэвээс бүр сүүлт од ч дэлхийтэй мөргөлдөж болох буй заа.

	Найрлагадаа эрдэнийн чулуу агуулсан толир бас тааралдах аж. 1887 оны есдүгээр сард Волга мөрний тэртээ нэгэн чулуу унасныг Петрбургийн хэсэг геологичид шалган үзжээ. Тэдний дунд байсан Испанийн дипломат Хосе Гост Гинесте солирын хэлтэрхийнээс том алмаас санамсаргүй олжээ.

	Уран дархнууд тэнгэрийн засмал алмаасыг алтан бөгжинд суулгасан нь хааны гэр бүлийнхний үнэт зүйл болжээ. Хувьсгалын өмнөхөн тэр бөгж алдагджээ. Энэ түүхийг Уфагийн Л. Фрол «Известия» сонины газарт ирүүлсэн захидалдаа өгүүлжээ. Захидлын чухам юу нь үнэн, юу нь худал болохыг сониныхон сонирхон үзсэн байна. Энэ асуудалд геологи - эрдэс судлалын ухааны доктор Е. Еринов хариулж өгүүлэхдээ: 

	 

	«Краснослобода шинэ Урейгийн хооронд захидалд дурдсанаас нэг жилийн өмнө 1886 онд хар өнгөтэй чулуун толир илрүүлсэн юм. Тэрээр хоёр килограммаас ихгүй байсан сансрын ирүүл «Шинэ Урей» хэмээх нэр авчээ. Солир судлалын түүхэнд анх удаа толирт том алмаас илэрснээр тэр сонирхол татаж байсан билээ. Толирын алмаасыг анх нээсэн хүн бол оросын эрдэмтэн Ерофеев, Лачинов нар юм. Сансрын гаралтай анхны алмаас шинжлэх ухаанд чухал ач холбогдолтой байсан. Гэвч материалын талаасаа үнэт зүйл биш юм. Эрдэнийн алмаас бүхий алтан бөгжний түүхийг бол хууч домогт хамааруулж болох билээ» 

	 

	гэжээ.

	1971 онд Финляндад унасан чулуу ийм ховор чулууны нэг байсан. Түүнээс сансрын алмаасын өчүүхэн төдий хуримтлал байсныг илрүүлжээ.

	Ер бусын толирын тухай ярихдаа 1871 онд гарсан Чикагогийн түймрийг нэхэн санах хэрэгтэй болов уу. Тэр үеэр хот үнсэн товрог болтлоо шатсан юм. Галд мянга гаруй оршин суугчид амь эрсэдсэн билээ. Үнээний хорго саравч руу шидсэн керосины дэн гал гарах шалтгаан болсон гэж үзэж байсан болно. («Хуучин Чикагод» киног үзсэн хүн бүхэн эл үйл явдлыг санах буй заа). Хожим энэхүү мартагдсан аюул учралтай холбоотой өөр баримт илэрчээ.

	Америк хүн Чемберлен хийн мандлын зарим үзэгдэл ойн болон талын түймэртэй хэрхэн холбоотой болохыг судлах үедээ Чикагод гал дүрэлзэж байсан чухам тэр үед тус орны бусад хэд хэдэн муж улсын ой, уудам талд нэгэн зэрэг түймэр шатаж байсныг тогтоожээ.

	Гал командын хошууч Медиллийн илтгэснээр бол хотод гарсан түймэр нэг л жирийн бус, тэгээд ч салхигүй тогтуун өдөр атал олон газар нэгэн зэрэг түймэр авалцсан аж. Чемберлен энэ мартагдсан түүхийг сонирхож, түймрийн тэр дараахан хэвлэгдсэн номд маш тодорхой бичсэнийг олжээ. Чикаго шатаж байсан чухамхүү ням гарагийн орой зэргэлдээ орших бусад хот галд өртөж байсан нь тодорхой болсон билээ.

	Түймэрт амь үрэгдэгсдийн хэдэн зуун нь хотод биш харин түүний орчимд байлаа. Хүмүүс дүрэлзэх галаас зугтаж гарахаар тэмүүлэх нь ойлгомжтой хэдий боловч чухам юуны учир тэд хотын гадна нас барсан байдаг билээ дээ.

	Бүр хачирхалтай нь яагаад олон хүний бие, хувцсанд түлэгдсэн ул мөр огт байхгүй байгаа юм бэ? Чемберлен түймрийн тухай бичсэн бүхий л материалыг эрж хайж эхэлсэн. «Тэнгэр л тэр аяараа шатаж байгаа мэт байлаа» гэж тодорхойлон бичсэнийг тэр бээр олжээ. Нөгөө нэгэн бичигт: 

	 

	«Содом Гоморрт6 тохиосон шиг галаар бороо орж байлаа. Эмх замбараагүй хөл үймээнээс дүрвэж яваа явган нүцгэн, морьтой, тэрэгтэй хүмүүсийн дээрээс галаас шидэгдсэн цуцал лугаа адил галт чулуу ойчиж байлаа» 

	 

	гэж бичсэнийг уншсан ажээ.

	 

	 

	Сүүлт од буруутай гэж үү?

	Тэнгэрээс ойчих чулуу: чухам үүнд л Чикагогийн аюулын нууц оршиж байгаа бололтой! Тэнгэрийн ямар үзэгдэл ийм түймрийг ноцоож болох вэ? Эн тэргүүнээ Дэлхийтэй мөргөлдсөн солирын урсгал байж болох юм.

	Чингээд бид бүхний эрэл хайгуул чехийн одон орон сонирхогч В. Биэлагийн нээсэн сүүлт одны зүг чиглэх боллоо. Тэнгэрийн эл бидэгч эм Нар луу зургаа - долоон жил тутамд эгж ирдэг. Тэр анх 1845 онд тэнгэрт бий болоход харсан хүмүүс маш ховор үзэгдлийн гэрч болсон буюу. Гэтэл 1846 оны нэгдүгээр сард сүүлт од хоёр хэсэгт хуваагджээ. Ингээд л хамаг дэлхийн одон орон судлаачид тэнгэрийн одны хосолсон энэхүү үзэгдлийг ахин гарч ирэхийг тэсэн ядан хүлээх болсон билээ.

	1852 онд нөгөө л хосолсон хэлбэртэйгээр сүүлт од үзэгдсэн. Өрөөснийх нь сүүл илүү тод байв. Сүүлт одны задрал болж байгаа гэдэг нь эрдэмтдэд тодорхой болсон. Дараагийн учрал чухам юу харуулсан болохыг 1859 онд ч тэр. 1865 онд ч тэр сүүлт од бий болоогүй ажээ. Нарны аймгийн бусад тэнгэрийн эрхсийн нөлөөгөөр тэр сансар дахь замаа өөрчилсөн гэлтэй.

	Хэрэв л ингэсэн гэх юм бол сүүлт од манай гарагтай мөргөлдөнө гэж бодож болох л юм. Бүр 1832 онд одон орон судлаачид түүний тойрог зам Газрын тойрог замаас ердөө хэдхэн мянган километр зайтай өнгөрдгийг ажиглажээ. Тэгээд ч ийм хэрэг тохиолдсон бололтой. 1872 онд Дэлхий Биэла сүүлт одны үлдэгдэл хоёр мөргөлдсөн ажээ.

	Мөн оны арван нэгдүгээр сарын 27-нд шөнө Европын олон нутагт элбэг дэлбэг одон бороо оржээ. Сүүлт од гарч ирэхийг хүлээн харж байсан тэр тэнгэрийн хэсгээс солирууд харвасаар л байсан билээ. Гэхдээ энэхүү сүүлт одны задрал 1872 оноос бүр өмнө эхэлсэн нь нэн сонин. Тэр 1846 онд хоёр хуваагдаж улмаар дараагийн жилүүдэд уг ихэр сүүлт одод хоёул тус тусдаа явах болсон. Дараа нь цаашдынх нь задрал эхэлсний зэрэгцээ хөдөлгөөнөө өөрчилжээ.

	Бархасбадийн хүчтэй таталтын нөлөөгөөр сүүлт од өөрийн хэлбэрээ улам бүр алдсаар солирын урсгал болж хувирна. Тийм урсгалыг 1872 онд Дэлхийгээс харсан юм. Энэ оны арван нэгдүгээр сард тохиосон одон бороо нь Биэла сүүлт одны зөвхөн л нэгээхэн хэсэг нь байсан байж болох юм.

	Тэгвэл бусад хэсэг нь яасан юм бэ? Тэр нь эрт, орой хэзээ нэгэн цагт Дэлхийтэй мөргөлдөж болох болой. Жишээ нь үүнээс жилийн өмнө 1871 оны аравдугаар сард мөргөлдсөн байж болно. Чухамхүү энэ л цаг үед Америкийн хэд хэдэн муж улсын хот, тал, ой түймэрт идэгджээ. Шатсан хотын нэг нь Чикаго юм. Хэрэв энд өгүүлсэнтэй санал нийлбээс 1871 оны сонинуудад бичиж байсан «шатаж буй тэнгэр», «галт чулууны» хэргийг тайлбарлаж болох байгаа буюу.

	Үнэн хэрэгтээ ийм хэрэг явдал болсон юм уу? гэвээс тодорхой юм хэлэхэд хэцүү л байна. Хамгийн гол эргэлзэж байгаа зүйл нь толир унахдаа ой, барилга байгууламжийг шатаахаар тийм улайссан байж чадах эсэхэд л оршино. Бас «тэнгэрийн чулуугаар» шатаагдсан эртний Содом, Гоморр хотын тухай библийн сударт өгүүлснийг эргэн санаж болно. Энд түүхэн үнэн байхгүй гэж үү?

	Тэгээд ч тэнд библийн домог тийм байхад манай үеийн бодит хэрэг явдал ийм байгаа юм. 1966 оны есдүгээр сард дэлхийн нийтийн сонинд мэдээлсэн нь: 

	 

	«Нью-Йорк. 

	АНУ-ын зүүн хойд нутгийн оршин суугчид бямба гарагт ер бусын үзэгдлийг нүдээрээ үзэцгээжээ. Үдшийн харанхуй тэнгэрт том солир хурц гэрэл татуулан нисэж яваад дараа нь дэлбэрсэн. Түүний улайссан хэсгүүд газар буух нь галт бороо гэлтэй. Тэд Мичиган, Индиан муж улс, Канадын Онтарио хязгаарын өмнөд хэсэгт олон жижигхэн гал түймэр тавьсан билээ. Унасан толирын зарим биет нь тойргийн хэмжээгээр 45 сантиметрт хүрч байв».

	 

	Эцэст нь хамгийн дуулиантай гэмээр нэгэн зүйлийн тухай өгүүлье. Толир нь сансрын алс тэртээгээс дэлхийн нөхцөлд бол шим бодис гэж болохуйц тийм химийн нэгдлийг өөртөө агуулж ирэх ажээ. 1969 оны намар Австралийн Мерчисон хотын ойролцоо «толирын бороо» оржээ. Энэ нь нүүрст хондритын үлдэгдэл, өөрөөр хэлбэл, үндсэндээ янз бүрийн хэмжээтэй бөөрөнхий хондроос бүрдэх чулуун толир байв. Шинжлэн судлаачид уг үлдэгдлээс арван найман амин хүчил илрүүлжээ. «Дэлхийн» бүх уураг амин хүчлээс тогтдог болох нь тодорхой.

	Тэр нэгэн цагт манай ертөнц дээр авчирсан толирын шимт бодисууд дэлхийн амьдралын эх сурвалжийг тавьсан байж болох уу? гэсэн асуулт өөрийн эрхгүй гарч ирнэ. Ташрамд нь хэлэхэд иймэрхүү таамаглал сансрын хэсүүлчийн найрлагад шимт бодис илрүүлэхээс бүр өмнө байсан билээ.

	Зарим судлаачдын үзэж байгаагаар бол дэлхийн амьдралын эх сурвалж болсон шимт нэгдлийг зөөгч нь сүүлт од, бүр тодруулбаас тэдний хийн «сүүл» байж болох ажээ. Дэлхий Нарыг тойрон эргэх бүхий л түүхэндээ олон сүүлт одны «сүүлтэй» нэг бус удаа солбицож гарсан юм.

	Саяхан зөвлөлтийн шинжлэн судлагч Е. Каймаков, Л. Лизункова нар Дэлхий аливаа нэгэн сүүлт одтой учрах тийм үйл явдлын талаар ер бусын саналаа зоригтой дэвшүүлсэн билээ. Тэд сүүлт од манай гарагийн сансар орчимд бий болохдоо вируст өвчний тахлыг үүсгэнэ гэж үзэж байна. Чухам яаж? Сүүлт одны цөм нь хөлдүү хий, хатуу тоосонцрын эрээвэр хураавар хольц гэмээр өвөрмөц мөсөн биет юм. Нийтийн үзэж байгаагаар сүүлт од Наранд ойртох үед мөсөн цөмийн гаднах давхаргад хуурай ууршилт явагдана. Харин Е. Каймаковын явуулсан туршилт мөсөн цөмийн гаднах давхарга уурших бус, харин хэмхэрч бутардаг гэсэн санааг төрүүлсэн учиртай. Үүний үр дүнд эргэн тойронд нь өчүүхэн дагуул хэлтэрхийний үүл бий болно. Дараа нь энэ үүл сүүлт одны «сүүл» нь болдог. Түүнд зөвхөн амин хүчлүүд төдийгүй амьд биесийн бусад «тоосго», түүгээр ч үл барам өвчин үүсгэх нян ч агуулагдах ажээ.

	Бүр өнгөрсөн зуунаа эрдэмтэд тэнгэрийн чулуу, тухайлбал нүүрст хондратын химийн шинжилгээг хийхдээ ус олохоор оролдож байсан юм. Ер нь тэгээд усгүйгээр амьдрал байж болохгүй шүү дээ. Энэхүү эрэл хайгуул бүтэмжтэй дууссан тэр цагаас хойш нэг бус арван жил өнгөрсний дараагаар 1944 онд академич А. Завариц туслагч эмэгтэй Л. Кваша нар «Хуучин Борискино» толироос «сансрын» ус илрүүлжээ. Эл толирыг бүр 1930 онд олж илрүүлсэн Оренбург муж дахь тэр газрынх нь нэрээр нэрлэжээ. Хожим нь хэд хэдэн нүүрс толирт усны ул мөр байсныг илрүүлжээ. Жишээлбэл, финийн физикч X. Винк усны агуулалт нь заримдаа хорин хувьд хүрч байсныг тогтоожээ.

	Байгалийн шинжлэл дэх хамгийн хүнд асуудлын нэг нь Дэлхий дээрх амьдралын үүсэл юм. Энэ асуудлыг бүрэн төгс шийдвэрлэж чадаагүй байгаа билээ. Үүнийг шийдвэрлэхэд сансар, сансрын биетийг бүхий л талаас нь иж бүрэн судлахтай холбоотой шинжилгээ судалгаа ямар байр суурь эзлэхийг ирээдүй харуулах болно. Харин одоохондоо материализмын үзлийн үүднээс хандаж байгаа олонх эрдэмтэд Дэлхий дээр амьдрал бий болж улмаар аажим хувьсал өөрөөр хэлбэл, хөгжлийн урт замыг туулсан гэдэг үзэл санаагаа хуваалцаж байгаа билээ.

	 

	 

	ГАЙХАМШГИЙН НЭВТЭРХИЙ ТОЛЬ – 2 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Тодруулж хэлбэл, үзэгчид хүрээний радиусыг тийм буюу өөр ямар нэг өнцгөөр харах болно




	[←2]
	 Кантон — засаг захиргааны нэгж (орч.)




	[←3]
	 спиритизм — элдэв арга хэрэглэн талийгаачийн сүнсийг дуудахад итгэдэг шүтлэг




	[←4]
	 Урд талын ханандаа жижиг нүхтэй хайрцаг хэлбэрийн хэрэгсэл Алив биетээс ойсон гэрэл түүний нүхээр тусахдаа ямарваа биетийн буруу харсан дүрсийг нөгөө хананд бий болгоно (орч.)




	[←5]
	 Ах Пилиний




	[←6]
	 Библийн домогт гардаг, оршин суугчдын нүгэл хилэнцээс болж байгалийн гамшигт сүйрсэн хотын нэр (орч.)

